ಕಥಕಳಿ: ಶಬ್ದಪಾರಮಾರ್ಗಮಶಕ್ಯಂ
ಕರ್ನಾಟಕದ ಆಧುನಿಕ ಚರಿತ್ರೆಯಲ್ಲಿ ಕರ್ನಾಟಕ ಏಕೀಕರಣ ಒಂದು ಮಹತ್ವಪೂರ್ಣ ಐತಿಹಾಸಿಕ ಘಟನೆ. ಹಾಗೆಯೇ ಕನ್ನಡ ವಿಶ್ವವಿದ್ಯಾಲಯದ ಸ್ಥಾಪನೆಯೂ ಮತ್ತೊಂದು ಮಹತ್ವದ ಘಟನೆ. ಕನ್ನಡ – ಕನ್ನಡಿಗ – ಕರ್ನಾಟಕ ಸಂಸ್ಕೃತಿಯ ಕಲ್ಪನೆಯಡಿಯಲ್ಲಿ ಅಸ್ತಿತ್ವಕ್ಕೆ ಬಂದ ಕನ್ನಡ ವಿಶ್ವವಿದ್ಯಾಲಯದ ಹರವು ವಿಸ್ತಾರವಾದದ್ದು. ಈ ಕಾರಣದಿಂದ ಕನ್ನಡ ವಿಶ್ವವಿದ್ಯಾಲಯದ ಆಶಯ ಮತ್ತು ಗುರಿ ಇತರ ವಿಶ್ವವಿದ್ಯಾಲಯಗಳಿಗಿಂತ ಭಿನ್ನ ಹಾಗೂ ಪ್ರಗತಿಪರ. ಕನ್ನಡ ಸಾಮರ್ಥ್ಯವನ್ನು ಎಚ್ಚರಿಸುವ ಕಾಯಕವನ್ನು ಉದ್ದಕ್ಕೂ ಅದು ನೋಂಪಿಯಿಂದ ಮಾಡಿಕೊಂಡು ಬಂದಿದೆ. ಕರ್ನಾಟತಕತ್ವದ ‘ವಿಕಾಸ’ ಈ ವಿಶ್ವವಿದ್ಯಾಲಯದ ಮಹತ್ತರ ಆಶಯವಾಗಿದೆ.
ಕನ್ನಡ ಅಧ್ಯಯನ ಮೂಲತಃ ಶುದ್ಧ ಜ್ಞಾನದ, ಕಾಲ, ದೇಶ, ಜೀವನ ತತ್ವದ ಪರವಾಗಿರುವುದರ ಜೊತೆಗೆ ಅಧ್ಯಯನವನ್ನು ಒಂದು ವಾಗ್ವಾದದ ಭೂಮಿಕೆ ಎಂದು ನಾವು ಭಾವಿಸಬೇಕಾಗಿದೆ. ಕನ್ನಡ ಬದುಕಿನ ಚಿಂತನೆಯ ಭಾಗವೆಂದೇ ಅದನ್ನು ರೂಪಿಸಿ ವಿವರಿಸಬೇಕಾಗಿದೆ. ಅಂದರೆ: ದೇಸಿ ಬೇರುಗಳ ಗುರುತಿಸುವಿಕೆ ಕನ್ನಡ ಅಧ್ಯಯನದ ಮುಖ್ಯ ಭಿತ್ತಿಯಾಗಬೇಕಾಗಿದೆ. ಕನ್ನಡ ಸಂಸ್ಕೃತಿಯು ಬಹುತ್ವದ ನೆಲೆಗಳನ್ನು ಆಧರಿಸಿ ರೂಪುಗೊಂಡಿದೆ. ಸಮಾಜಮುಖಿ ಚಿಂತನೆಗಳ ವ್ಯಾಪಕ ಅಧ್ಯಯನ ಬದುಕಿನ ಸಂಕೀರ್ಣ ಲಕ್ಷಣಗಳ ಸ್ವರೂಪವನ್ನು ಇದು ಪರಿಚಯಿಸುತ್ತದೆ. ನಾವು ಇದನ್ನು ಎಲ್ಲ ವಲಯಗಳಲ್ಲಿ ಕನ್ನಡದ ಅನುಷ್ಠಾನದ ಮೂಲಕ ಉಳಿಸಿ, ಬೆಳೆಸಬೇಕಾಗಿದೆ. ಆಗ ಕನ್ನಡ ಸಂಸ್ಕೃತಿಯು ವಿಶ್ವಪ್ರಜ್ಞೆಯಾಗಿ ರೂಪುಗೊಳ್ಳಲು ಸಾಧ್ಯವಾಗುತ್ತದೆ. ‘ಕನ್ನಡದ್ದೇ ಮಾದರಿ’ಯ ಶೋಧ ಇಂದಿನ ಮತ್ತು ಬರುವ ದಿನಗಳ ತೀವ್ರ ಅಗತ್ಯವಾಗಿದೆ.
ಕನ್ನಡ ಸಂಸ್ಕೃತಿಯ ಭಾಗವಾಗಿರುವ ಕನ್ನಡ ಅಧ್ಯಯನವು ಕಾಲದಿಂದ ಕಾಲಕ್ಕೆ ಹೊಸ ತಿಳಿವಳಿಕೆಯನ್ನು ತನ್ನ ತೆಕ್ಕೆಗೆ ಜೋಡಿಸಿಕೊಳ್ಳುತ್ತ ಬಂದಿದೆ. ಹೀಗಾಗಿ ವಿದೇಶಿ ಮತ್ತು ದೇಶಿ ವಿದ್ವಾಂಸರು ತೊಡಗಿಸಿಕೊಂಡ ಈ ವಿದ್ವತ್‌ಕ್ಷೇತ್ರದಲ್ಲಿ ಮುಂದಿನ ವಿದ್ವಾಂಸರು ಕಾಲದಿಂದ ಕಾಲಕ್ಕೆ ಹೊಸಬೆಳೆಯನ್ನು ತೆಗೆಯುತ್ತ ಬಂದಿದ್ದಾರೆ. ಕನ್ನಡ ಅಧ್ಯಯನ ಪಳೆಯುಳಿಕೆಯ ಶಾಸ್ತ್ರವಾಗದೆ, ಬದಲಾಗುತ್ತಿರುವ ಕಾಲಮಾನದಲ್ಲಿ ಎದುರಾಗುತ್ತಿರುವ ಆಹ್ವಾನಕ್ಕೆ ತಕ್ಕಂತೆ ತನ್ನ ಗತಿಯನ್ನು ಬದಲಾಯಿಸಿಕೊಳ್ಳುತ್ತ ಬಂದಿರುವುದು ಗಮನಿಸತಕ್ಕ ಅಂಶ. ಸಾಂಪ್ರದಾಯಿಕ ಚಿಂತನೆಗಳು ಆಧುನೀಕರಣದ ಈ ಕಾಲಘಟ್ಟದಲ್ಲಿ ಸಕಾಲಿಕಗೊಳ್ಳುವುದು ಅನಿವಾರ್ಯವಾಗಿದೆ. ಮಾಹಿತಿ ತಂತ್ರಜ್ಞಾನದ ಮೂಲಕ ಜಗತ್ತಿನ ಜ್ಞಾನಪ್ರವಾಹವೇ ನಮ್ಮ ಅಂಗೈಯೊಳಗೆ ಚುಳುಕಾಗುವ ಈ ಸಂದರ್ಭದಲ್ಲಿ ಕನ್ನಡದ ಚಹರ ಮತ್ತು ಕನ್ನಡ ಭಾಷೆಯ ಚಲನಶೀಲತೆಯನ್ನು ಶೋಧಿಸಲು ಭಾಷಾ ಆಧುನೀಕರಣ ಮತ್ತು ಪ್ರಮಾಣೀಕರಣದ ಪ್ರಕ್ರಿಯೆಗಳ ನೆಲೆಯಲ್ಲಿ ಅಧ್ಯಯನದ ಹೊಸ ಸಾಧ್ಯತೆಗಳನ್ನು ಅನುಲಕ್ಷಿಸಿ, ಭಾಷಾನೀತಿ, ಭಾಷಾಯೋಜನೆ ರೂಪಿಸುವುದು ಅನಿವಾರ್ಯ ಹಾಗೂ ಅವಶ್ಯವಾಗಿದೆ. ಆಗ ಅಧ್ಯಯನದ ಸ್ವರೂಪ ಹಾಗೂ ಬಳಕೆಯ ವಿಧಾನದಲ್ಲಿ ಪರಿವರ್ತನೆ ಸಾಧ್ಯವಾಗುತ್ತದೆ.
ನಮ್ಮೆದುರು ನುಗ್ಗಿ ಬರುತ್ತಿರುವ ಜಾಗತೀಕರಣಕ್ಕೆ ಪ್ರತಿರೋಧವಾಗಿ ನಮ್ಮ ದೇಶೀಯ ಜ್ಞಾನಪರಂಪರೆಯನ್ನು ಮರುಶೋಧಿಸಿ ಆ ಮೂಲಕ ಕುಸಿಯುತ್ತಿರುವ ನಮ್ಮ ಬೇರುಗಳನ್ನು ಬಲಗೊಳಿಸಿಕೊಳ್ಳಬೇಕಾಗಿದೆ. ಭಾಷೆ, ಸಾಹಿತ್ಯ, ವ್ಯಾಕರಣ, ಛಂದಸ್ಸು, ಚರಿತ್ರೆ, ಕೃಷಿ, ವೈದ್ಯ ಪರಿಸರ ಮುಂತಾದ ಅಧ್ಯಯನ ವಿಷಯಗಳನ್ನು ಹೊಸ ಆಲೋಚನೆಯ ನೆಲೆಯಲ್ಲಿ ವಿಶ್ಲೇಷಿಸಬೇಕಾಗಿದೆ. ಆಧುನಿಕ ವಿಜ್ಞಾನ, ತಂತ್ರಜ್ಞಾನವೇ ‘ಜ್ಞಾನ’ ಎಂದು ರೂಪಿಸಿರುವ ಇಂದಿನ ಆಲೋಚನೆಗೆ ಪ್ರತಿಯಾಗಿ ಈ ಜ್ಞಾನಶಾಖೆಗಳಲ್ಲಿ ಹುದುಗಿರುವ ದೇಶಿ ಪರಂಪರೆಯ ಜ್ಞಾನದ ಹುಡುಕಾಟ ನಡೆಯಬೇಕಾಗಿದೆ. ಅಂತಹ ಪ್ರಯತ್ನಗಳಿಗೆ ಬೇಕಾದ ಮಾರ್ಗದರ್ಶಕ ಸೂತ್ರಗಳ ಹಾಗೂ ಆಕರ ಪರಿಕರಗಳ ನಿರ್ಮಾಣದ ನೆಲೆ ತುಂಬ ಮುಖ್ಯವಾಗಿದೆ. ಕನ್ನಡ ವಿಶ್ವವಿದ್ಯಾಲಯವು ಕಳೆದ ಹದಿನಾರು ವರ್ಷಗಳಿಂದ ಈ ಕೆಲಸಗಳನ್ನು ಹಲವು ಯೋಜನೆಗಳ ಮೂಲಕ ರೂಪಿಸಿಕೊಂಡಿದೆ, ರೂಪಿಸಿಕೊಳ್ಳುತ್ತಿದೆ. ಇದೊಂದು ಚಲನಶೀಲ ಪ್ರಕ್ರಿಯೆಯ ಆಗಿದೆ. ಸಮಕಾಲೀನ ಭಾಷಿಕ. ಸಾಂಸ್ಕೃತಿಕ ಸಮಸ್ಯೆಗಳಿಗೆ ಮುಖಾಮುಖಿಯಾಗುತ್ತ ಕನ್ನಡ ನಾಡುನುಡಿಯನ್ನು ಹೊಸದಾಗಿ ಶೋಧಿಸುತ್ತ, ವಿವರಿಸುತ್ತ ಬಂದಿದೆ. ಅಂದರೆ: ಕನ್ನಡದ ಅರಿವಿನ ವಿಕೇಂದ್ರೀಕರಣವೇ ವರ್ತಮಾನದ ಹೊಸ ಬೆಳವಣಿಗೆ. ಇದು ಕನ್ನಡ ವಿಶ್ವವಿದ್ಯಾಲಯದ ಜೀವಧಾತುವಾಗಿದೆ.
ಕನ್ನಡ ವಿಶ್ವವಿದ್ಯಾಲಯವು ಕನ್ನಡದ ಹತ್ತಾರು ಕ್ಷೇತ್ರಗಳಿಗೆ ಸಂಬಂಧಿಸಿದ ಪ್ರಮುಖ ವಿಷಯಗಳನ್ನು ಕುರಿತು ಸಾಮಾನ್ಯ ಓದುಗರಿಗೆ ಅರಿವನ್ನು ನೀಡಲು ಮಂಟಪಮಾಲೆಯಲ್ಲಿ ಕಿರುಪುಸ್ತಕಗಳನ್ನು ಪ್ರಕಟಿಸುತ್ತಿದೆ. ‘ಕಥಕಳಿ’ ಎಂಬ ಕಿರುಹೊತ್ತಿಗೆಯನ್ನು ಈ ಮಾಲೆಗಾಗಿ ಬರೆದುಕೊಟ್ಟಿರುವ ಡಾ. ಮೋಹನ ಕುಂಟಾರ್ ಅವರಿಗೆ ವಿಶ್ವವಿದ್ಯಾಲಯದ ಕೃತಜ್ಞತೆಗಳು ಸಲ್ಲುತ್ತವೆ.
ಈ ಗ್ರಂಥವನ್ನು ಅಚ್ಚುಕಟ್ಟಾಗಿ ಹೊರತರುತ್ತಿರುವ ಪ್ರಸಾರಾಂಗದ ನಿರ್ದೇಶಕರಾದ ಡಾ.ಮಂಜುನಾಥ ಬೇವಿನಕಟ್ಟಿ ಮತ್ತು ಸಹಾಯಕ ನಿರ್ದೇಶಕರಾದ ಶ್ರೀ ಬಿ. ಸುಜ್ಞಾನಮೂರ್ತಿ ಅವರಿಗೆ ಆಭಾರಿಯಾಗಿದ್ದೇನೆ.
ಡಾ.ಎ. ಮುರಿಗೆಪ್ಪ
ಕುಲಪತಿ
ಕಥಕಳಿ: ಛಾಯಾಚಿತ್ರಗಳು

ಕಥಕಳಿ: ಗ್ರಂಥ ಋಣ
೧. ಅಂಬಪುೞ ರಾಮವರ್ಮ, (೨೦೦೨), ಕಥಕಳಿ ನಿರೂಪಣಂ, ನ್ಯಾಷನಲ್‌ ಬುಕ್‌ಸ್ಟಾಲ್‌ ಕೋಟ್ಟಯಂ.
೨. ನಾರಾಯಣ ಪಿಶಾರಡಿ ಕೆ.ಪಿ. (ಡಾ), (೨೦೦೨), ಕಥಕಳಿ ಲೋಕಂ, ಕೇರಳ ಸಾಹಿತ್ಯ ಅಕಾಡೆಮಿ, ತೃಶ್ಯೂರ್.
೩. ಪಟ್ಟಪರಂಬಿಲ್‌ ಗೋಪಿನಾಥಪಿಳ್ಳ, (೨೦೦೨) ಕಥಕಳಿ ಪ್ರವೇಶಿಕ, ಕೇರಳ ಭಾಷಾ ಇನ್‌ಸ್ಟಿಟ್ಯೂಟ್‌, ತಿರುವನಂತಪುರಂ.
೪. ಮೋಹನ ಕುಂಟಾರ್ (ಡಾ), (೨೦೦೬), ಕೇರಳ ಕಥನ, ಪ್ರಸಾರಾಂಗ, ಕನ್ನಡ ವಿಶ್ವವಿದ್ಯಾಲಯ, ಹಂಪಿ.
೫. ವೆಳ್ಳಾಯಣಿ ಅರ್ಜುನನ್‌(ಡಾ), (೧೯೯೫), ಡೈರಕ್ಟರ್, ಸರ್ವವಿಜ್ಞಾನ ಕೋಶ ಸಂಪುಟ – VI, State, Institute of Encyclopeadic Publications, Thiruvananthapuram.
೬. ಶರ್ಮ ವಿ.ಎಸ್‌. (ಡಾ), (ಸಂ), (೧೯೯೫), ಅನು: ರಾಮ ಎಂ.(ಡಾ), ಕೇರಳ ಕಲಾಮಾಲ, ಕರ್ನಾಟಕ ಅಸೋಸಿಯೇಶನ್‌, ತಿರುವನಂತಪುರಂ.
ಕಥಕಳಿ (೧)
ಪ್ರವೇಶ
ಕಥಕಳಿ ದೇಶ ವಿದೇಶಗಳ ಸಹೃದಯ ಪ್ರೇಕ್ಷಕರನ್ನು ಆಕರ್ಷಿಸಿದ ಕೇರಳದ ಒಂದು ಪ್ರದರ್ಶನ ಕಲೆ. ನಾಟ್ಯ ಕಲಾಮಾರ್ಗದಲ್ಲಿ ಕಥಕಳಿಗೆ ಸಮಾನವಾದ ಇನ್ನೊಂದು ಪ್ರದರ್ಶನ ಕಲಾಮಾಧ್ಯಮ ಕೇರಳದಲ್ಲಿ ಮಾತ್ರವಲ್ಲ, ಯಾವ ದೇಶದಲ್ಲಿಯೇ ಇಲ್ಲ ಎಂಬ ಹೆಗ್ಗಳಿಕೆಗೆ ಇದು ಪಾತ್ರವಾಗಿದೆ. ರಷ್ಯಾ, ಅಮೆರಿಕಾ ಮೊದಲಾದ ವಿದೇಶ ರಾಷ್ಟ್ರಗಳಲ್ಲಿ ಕೂಡಾ ಕಥಕಳಿ ವಿಶೇಷ ಪ್ರಶಂಸೆಗೆ ಪಾತ್ರವಾಗಿದೆ.
ಕೇರಳದ ಎಲ್ಲ ಪ್ರಮುಖ ದೇವಸ್ಥಾನಗಳಲ್ಲಿ ಹಿಂದೆ ಕೂಡಿಯಾಟಂಗಳು ನಡೆಯುತ್ತಿದ್ದವು. ಕೂಡಿಯಾಟಂ ಕಲೆಯನ್ನು ಕಡೆದು ಪಡೆದ ಅಮೃತವೇ ಕಥಕಳಿ. ಕೂಡಿಯಾಟದಲ್ಲಿ ದೀರ್ಘವಾಗಿರುವ, ಶುಷ್ಕವಾಗಿರುವ ಹಾಗೂ ಸಂಕೀರ್ಣವಾಗಿರುವ ಹಲವಾರು ಭಾಗಗಳನ್ನು ಸಂಕ್ಷೇಪಿಸಿ, ಒಳ್ಳೆಯ ಅಂಶಗಳನ್ನು ಸರಿಯಾಗಿ ಸಂಯೋಜನೆಗೊಳಿಸಿ ಕಥಕಳಿಯನ್ನು ಸೃಷ್ಟಿಸಲಾಗಿದೆ. ಸಂಗೀತ ಕಲೆಯ ಸೇರ್ಪಡೆಯಿಂದ ಈ ಸುಂದರ ಕಲೆಯ ಆಸ್ವಾದನೆ ಇಮ್ಮಡಿಯಾಯಿತು. ‘ಕೊತ್ತಂಬಲ’ಗಳಿಂದ ಹೊರಬಂದು ಸರ್ವಾಂಗ ಸುಂದರವಾಗಿ ಕಥಕಳಿಯು ಬೆಳೆಯಲು ಅವಕಾಶವಾಯಿತು.
ಮೊದಲಿಗ ರಾಮನಾಟಂ ಎಂಬ ರೂಪದಲ್ಲಿ ಕೊಟ್ಟಾರಕರ ತಂಬುರಾನನಿಂದ ಸೃಷ್ಟಿಯಾದ ಕಥಕಳಿಯು ಕೋಟ್ಟಯಂ ತಂಬುರಾನ್‌, ವೆಟ್ಟತ್ತುನಾಡ್‌ರಾಜ, ಕಪ್ಲಿಂಗಾಡ್‌ ನಂಬೂದಿರಿ ಮೊದಲಾದ ಕಲಾವಿದರ ಶಿಕ್ಷಣ ಹಾಗೂ ಮಾರ್ಗದರ್ಶನದಲ್ಲಿ ಬೆಳವಣಿಗೆಯನ್ನು ಸಾಧಿಸಿ ಇಂದು ಜಗತ್ಪ್ರಸಿದ್ಧವಾಗಿದೆ.
ಆಂಗಿಕ, ಸಾತ್ವಿಕ, ಆಹಾರ್ಯ, ವಾಚಿಕಾಭಿನಯಗಳಿರುವ ಹಾಗೂ ಹಿಮ್ಮೇಳ, ಹಾಡು, ನೃತ್ಯಗಳಿಂದ ಕೂಡಿದ, ರಸಾನುಭವ ಉಂಟುಮಾಡುವ ಕೇರಳೀಯ ಪ್ರದರ್ಶನ ಕಲೆಯೇ ಕಥಕಳಿ. ಗಾನ, ನೃತ್ಯ ವಾದ್ಯಗಳು ಸೇರಿರುವುದರಿಂದ ಕಥಕಳಿ ಸಾರ್ವತ್ರಿಕವಾಗಿ ಬೆಳೆದುಬಂತು. ೧೭, ೧೮ ನೇ ಶತಮಾನದಲ್ಲಿ ಬದುಕಿದ್ದರೆಂದು ವಿದ್ವಾಂಸರು ಊಹಿಸಿರುವ ಕೊಟ್ಟಾರಕರ ರಾಜನೇ ಈ ಪ್ರದರ್ಶನ ಕಲೆಗೆ ರೂಪ ನೀಡಿದವನು ಎಂಬುದು ನಂಬಿಕೆ. ಕೇರಳದ ಪ್ರಾಚೀನ ಶಾಸ್ತ್ರಕಳಿ, ಚಾಕ್ಯರ್ ಕೊತ್ತು, ಕೂಡಿಯಾಟಂ, ಕೃಷ್ಣನಾಟಂ, ಅಷ್ಟಪದಿಯಾಟಂ, ದಾಸಿಯಾಟಂ, ತೆರುಕೂತ್ತು, ತೆಯ್ಯಂ, ತಿರ, ಪಡಯಣಿ ಮೊದಲಾದ ಅನೇಕ ಶಾಸ್ತ್ರೀಯ ಮತ್ತು ಜನಪದ ಕಲಾರೂಪಗಳ ವಿವಿಧ ಅಂಶಗಳನ್ನು ಅಳವಡಿಸಿಕೊಂಡು ಬಂದು ನೈಜ ಕೇರಳೀಯ ಕಲೆಯಾಗಿ ಹುಟ್ಟಿ, ವಿಕಾಸಗೊಂಡು ಕಥಕಳಿ ಎಂದು ಹೆಸರುವಾಸಿಯಾಗಿದೆ.
ಚರಿತ್ರೆ: ಕೇರಳೀಯರ ಪ್ರಸಿದ್ಧ ನಾಟ್ಯಕಲಾ ವಿಶೇಷಗಳಲ್ಲಿ ಮೊದಲನೆಯದು ಕಥಕಳಿ. ಅಭಿನಯದ ಘಟಕಗಳಾದ ನೃತ್ತ, ನೃತ್ಯ, ನಾಟ್ಯ ಎಂಬಿವಲ್ಲದೆ ಆಂಗಿಕ, ಸಾತ್ವಿಕ ಮತ್ತು ಆಹಾರ್ಯಗಳು ಇದರಲ್ಲಿ ಒಳಗೊಂಡಿವೆ. ವಾಚಿಕಾಭಿನಯದ ಬದಲು ಹಿಮ್ಮೇಳದ ಹಾಡು ಇರುತ್ತದೆ. ಮಾತ್ರವಲ್ಲದೆ ವಾದ್ಯವಾದನ, ಚಿತ್ರಕಲೆ ಹಾಗೂ ಶಿಲ್ಪಕಲೆಗಳು ಸೇರಿರುವ ವೇಷವಿಧಾನವು ಅಭಿನಯದ ಸೌಂದರ್ಯವನ್ನು ಹೆಚ್ಚಿಸುತ್ತದೆ. ಕಥೆಯನ್ನು ಆಡುವುದಕ್ಕೆ ಮತ್ತು ಹಾಡುವುದಕ್ಕೆ ಧಾರಾಳ ಸಾಹಿತ್ಯವೂ ಈ ಪ್ರಕಾರದಲ್ಲಿ ಸೃಷ್ಟಿಯಾಗಿದೆ. ಹೀಗೆ ಅಭಿನಯಕ್ಕೆ ಮಹತ್ವ ನೀಡಿದ ಅನೇಕ ಸುಂದರ ಕಲೆಗಳು ಒಂದಕ್ಕೊಂದು ಪೂರಕವಾಗಿ ಶೋಭಿಸುವ ಒಂದು ಸಂಕೀರ್ಣವಾದ ಪ್ರದರ್ಶನ ಕಲೆಯೇ ಕಥಕಳಿ.
ಹುಟ್ಟು: ೧೭ನೇ ಶತಮಾನದ ಉತ್ತರಾರ್ಧದಲ್ಲಿ ಕಥಕಳಿ ಎಂಬ ಕಲಾ ಪ್ರಕಾರದ ಆದಿರೂಪವಾದ ರಾಮನಾಟಂ ಹುಟ್ಟಿತು. ಕೊಟ್ಟಾರಕರ ತಂಬುರಾನನ ಅಪೇಕ್ಷೆಯನ್ನು ಕಲ್ಲಿಕೋಟೆ ಸಾಮೂದಿರಿ ತಿರಸ್ಕರಿಸಿದ ಪರಿಣಾಮವಾಗಿ ಒಂದು ಹೊಸ ಕಲಾಪ್ರಕಾರ ಹುಟ್ಟಿಕೊಂಡಿತು ಎಂಬುದು ಐತಿಹ್ಯ. ಮಾನವೇದ ಸಾಮೂದಿರಿಯ ಕೃಷ್ಣ ನಾಟದ ಕುರಿತು ಕೇಳಿ ತಿಳಿದ ಕೊಟ್ಟಾರಕರ ತಂಬುರಾನ್‌ರು ಯಾವುದೋ ಒಂದು ಕಾರ್ಯಕ್ರಮಕ್ಕೆ ಆ ತಂಡವನ್ನು ತಮ್ಮ ಆಸ್ಥಾನಕ್ಕೆ ಕಳುಹಿಸುವಂತೆ ವಿನಂತಿಸಿದರು. ಕೃಷ್ಣ ನಾಟವನ್ನು ಆಸ್ವಾದಿಸುವಂತಹ ಸಹೃದಯರು ದಕ್ಷಿಣ ಭಾಗದಲ್ಲಿ ಇಲ್ಲವೆಂದು ಹೇಳಿ ಸಾಮೂದಿರಿಯು ತಂಬುರಾನರ ಆಹ್ವಾನವನ್ನು ತಿರಸ್ಕರಿಸಿದರು. ಇದರಿಂದ ಸಿಟ್ಟುಗೊಂಡ ತಂಬುರಾನ್‌ ಕೃಷ್ಣನಾಟದ ಬದಲು ರಾಮನಾಟವನ್ನು ಸಂಯೋಜಿಸಿದರು. ಅದುವೇ ಪರಿಷ್ಕೃತಗೊಂಡು ಇಂದಿನ ಕಥಕಳಿಯಾಯಿತು. ಇದು ಕಥಕಳಿಯ ಹುಟ್ಟಿನ ಬಗೆಗಿರುವ ಪ್ರಸಿದ್ಧ ಐತಿಹ್ಯ. ರಾಮನಾಟದ ತಂಡವನ್ನು ಕಳುಹಿಸಿಕೊಡದ ಸಿಟ್ಟಿನಲ್ಲಿ ಸಾಮೂದಿರಿ ರಾಜ ಕೃಷ್ಣನಾಟವನ್ನು ಹುಟ್ಟುಹಾಕಿದ ಎಂಬ ಅಭಿಪ್ರಾಯವೂ ಇದೆ. ಇದು ಎರಡೂ ಸರಿಯಲ್ಲವೆಂದೂ ಕೋಟೆಯತ್ತು ತಂಬುರಾನನೇ ಕಥಕಳಿಯ ಸೃಷ್ಟಿಕರ್ತನೆಂದೂ ಕೆಲವು ವಿದ್ವಾಂಸರು ಅಭಿಪ್ರಾಯಪಡುತ್ತಾರೆ.
ಪ್ರಾಚೀನ ಕೇರಳದಲ್ಲಿ ಪ್ರಚಾರದಲ್ಲಿದ್ದ ಧಾರ್ಮಿಕವೂ ಸಾಮಾಜಿಕವೂ ಆದ ಅನೇಕ ಕಲೆಗಳೊಂದಿಗೆ ಕಥಕಳಿಗೆ ಸಂಬಂಧವಿದೆ. ಶಾಸ್ತ್ರಕಳಿ, ಕೂಡಿಯಾಟಂ, ಚಾಕ್ಯಾರ್ ಕೂತ್ತು, ಮೋಹಿನಿಯಾಟ್ಟಂ, ಅಷ್ಟಪದಿಯಾಟಂ, ಕೃಷ್ಣನಾಟಂ ಎಂಬ ಕಲೆಗಳು ಕಥಕಳಿಯ ರೂಪಭಾವಾದಿಗಳಿಗೆ ಪ್ರೇರಣೇ ಹಾಗೂ ಪೋಷಣೆ ನೀಡಿವೆ.. ಇವುಗಳಲ್ಲಿ ಕೂಡಿಯಾಟದೊಂದಿಗೆ ಕಥಕಳಿಗೆ ಹತ್ತಿರದ ನಂಟು. ಅದರ ಹಲವಾರು ವಿಧಿಗಳು, ಅಭಿನಯ ಶೈಲಿ, ಶ್ರೀಮುದ್ರೆ, ನೃತ್ತರೀತಿಗಳು, ಅಲ್ಪ ಸ್ವಲ್ಪ ವ್ಯತ್ಯಾಸದೊಂದಿಗೆ ಕಥಕಳಿಯಲ್ಲಿ ಕಂಡುಬರುತ್ತದೆ. ಮೋಹಿನಿಯಾಟದ ಲಾಸ್ಯ, ಚಾಕ್ಯಾರ್ ಕೂತಿನಿಂದ ಆಂಗಿಕ, ಸಾತ್ವಿಕ ಮೊದಲಾದ ಅಭಿನಯಗಳನ್ನೂ ಕಥಕಳಿ ಪಡೆದುಕೊಂಡಿದೆ. ಕಥಕಳಿಯ ಭೀರು, ವಿದ್ಯುಜಿಹ್ವ ಮೊದಲಾದ ಹಾಸ್ಯ ಪಾತ್ರಗಳಿಗೆ ಶಾಸ್ತ್ರಕಳಿಯ ಹಾಸ್ಯ ಪ್ರಧಾನ ವೇಷಗಳೊಂದಿಗೆ ಸಾಮ್ಯವಿದೆ. ಅಷ್ಟಪದಿ “ಗೀತ ಗೋವಿಂದದ ಮಂಜುತರ ಕುಂಜುತಲಾ ಕೇಳೀಸದನೆ…” ಎಂಬ ಹಾಡನ್ನು ಸಾಮಾನ್ಯವಾಗಿ ಕಥಕಳಿಯ ಮೇಳಪದವಾಗಿ ಹಾಡುತ್ತಾರೆ.
ಕಥಕಳಿಗೂ ಕೃಷ್ಣನಾಟಕ್ಕೂ ಗಾಢವಾದ ಸಂಬಂಧವಿದೆ. ಕೃಷ್ಣನಾಟದಲ್ಲಿ ಸಂಸ್ಕೃತಶ್ಲೋಕ ಹಾಗೂ ಸಂಗೀತ ರೂಪದ ಹಾಡುಗಳು ಸೇರಿಕೊಂಡಿದ್ದು ‘ಕೃಷ್ಣಗೀತೆ’ ಎಂಬುದು ಕವಿ ಅದಕ್ಕೆ ನೀಡಿದ ಹೆಸರು. ಕೃಷ್ಣನಾಟದಲ್ಲಿ ಶ್ರೀಕೃಷ್ಣನ ಕಥೆಯನ್ನು ಎಂಟು ಭಾಗಗಳಾಗಿ ವಿಭಜಿಸಲಾಗಿದೆ. ರಾಮನಾಟದ ಕರ್ತೃ ಕೂಡಾ ರಾಮಾಯಣ ಕಥೆಯನ್ನು ಎಂಟು ಭಾಗಗಳಾಗಿ ವಿಭಜಿಸಿದ್ದನು. ಕಥಕಳಿಯ ಶ್ರೀಕೃಷ್ಣ, ಶ್ರೀರಾಮ ಮೊದಲಾದ ಪಾತ್ರಗಳ ಮುಡಿಯು ಕೃಷ್ಣನಾಟದ ರೀತಿಯಲ್ಲಿಯೇ ಇದೆ. ಶ್ಲೋಕಗಳ ಮೂಲಕ ಪಾತ್ರಗಳ ರಂಗಪ್ರವಶ ಹಾಗೂ ಪದಗಳ ಮೂಲಕ ಅವರ ಸಂಭಾಷಣೆಯ ನಿರ್ವಹಣೆ ಇವೆರಡನ್ನು ಕಥಕಳಿಯು ಕೃಷ್ಣನಾಟದಿಂದ ಸ್ವೀಕರಿಸಿರಬೇಕು. ಇವುಗಳಲ್ಲದೆ, ಆ ಕಾಲದಲ್ಲಿ ಪ್ರಚಾರದಲ್ಲಿದ್ದ ತಿರಯಾಟಂ, ಪಡಯಣಿ, ಕೋಲಂತುಳ್ಳಲ್‌, ತೀಯಾಟ, ಮುಡಿಯೇಟ್ಟ್‌ ಮೊದಲಾದ ಜಾನಪದ ಕಲೆಗಳು ಕಥಕಳಿಯನ್ನು ರೂಪಿಸುವಲ್ಲಿ ಸಹಾಯಕವಾಗಿವೆ. ಒಟ್ಟಿನಲ್ಲಿ ನೋಡಿದರೆ ಪ್ರಾಚೀನ ಕಾಲದಲ್ಲಿ ಪ್ರಚಲಿತವಾಗಿದ್ದ ಧಾರ್ಮಿಕ ಆಚರಣೆಗಳು, ಕಲಾ ಪ್ರಕಾರಗಳು ಮತ್ತು ಪ್ರದರ್ಶನ ಕಲೆಗಳ ಸಮನ್ವಯದಿಂದ ಕಥಕಳಿಯ ಸೃಷ್ಟಿಯಾಗಿರಬೇಕು. ರಾಮನಾಟದ ಕರ್ತೃವಾದ ಕೊಟ್ಟಾರಕರ ತಂಬುರಾನ್‌ ಅದಕ್ಕೆ ಸಾಹಿತ್ಯರೂಪವನ್ನೂ ನೀಡಿದಾಗ ಅಡಿಪಾಯ ಗಟ್ಟಿಯಾಯಿತು. ಆದರೂ ಕಥಕಳಿ ಇಂದಿನ ಹಂತಕ್ಕೆ ತಲುಪಲು ಬಹಳ ಕಾಲ ಬೇಕಾಯಿತು.
ಪ್ರದರ್ಶನ ಪರಿಚಯ
ಕೊಟ್ಟಾರಕರ ತಂಬುರಾನ್‌ ರಾಮಾಯಣ ಕಥಾಭಾಗಗಳನ್ನು ಪೋಣಿಸಿ, ಸ್ವತಂತ್ರವಾದ ಒಂದು ಕಲಾಪ್ರಕಾರವನ್ನು ಸೃಷ್ಟಿಸಿದರು. ಅಲ್ಲದೆ ಅದಕ್ಕೆ ಕಾಲೋಚಿತವಾದ ಪರಿಷ್ಕಾರಗಳನ್ನು ಮಾಡಿದವರು ಅನಂತರ ಕವಿಗಳು ಹಾಗೂ ಕಲಾವಿದರು. ತೋಡಯಂ, ಪುರಪಾಡು, ಮೇಳಪದಂ ಮೊದಲಾದ ಹಿಂತಗಳು; ವೈವಿಧ್ಯವಾದ ವೇಷವಿಧಾನಗಳು; ನೃತ್ತ, ನೃತ್ಯ, ನಾಟ್ಯಾದಿಗಳಿಂದ ಕೂಡಿದ ಅಭಿನಯ ರೀತಿ; ಚೆಂಡೆ, ಮದ್ದಳೆ, ಜಾಗಟೆ, ಚಕ್ರತಾಳಗಳ ಹಿಮ್ಮೇಳ; ಹಾಡುಗಾರಿಕೆಯ ಸಂಪ್ರದಾಯ ಮೊದಲಾದ ಅನೇಕ ಪರಿಷ್ಕಾರಗಳು ಸಹೃದಯ ಕಲಾವಿದರ ಹಾಗೂ ವಿದ್ವಾಂಸರ ಪ್ರಯತ್ನಗಳಿಂದ ನಡೆದಿವೆ. ವೆಟ್ಟತ್ತುನಾಡು ರಾಜ, ಕಪ್ಲಿಂಗಾಟ್‌ ನಂಬೂದಿರಿ ಎಂಬವರು ಮೊದಲ ಹಂತದಲ್ಲಿ ಪ್ರಮುಖ ಪರಿಷ್ಕಾರಗಳನ್ನು ಮಾಡಿದ್ದರು. ಈ ಮೂವರು ಕಲಾವಿದರು ಮಾಡಿದ ಪರಿಷ್ಕಾರಗಳಿಂದ ಕಥಕಳಿಯು ರೂಪ ಹಾಗೂ ಭಾವದಲ್ಲಿ ವೈಶಿಷ್ಟ್ಯಪೂರ್ಣವಾಯಿತು.
ಕಥಕಳಿಯು ರಾತ್ರಿಯಲ್ಲಿ ಮಾತ್ರ ಪ್ರದರ್ಶೀಸುವ ರಂಗ ಕಲೆ. ‘ಕೇಳಿಕೊಟ್ಟು’ ಅದರ ಮೊದಲ ಕಾರ್ಯಕ್ರಮ. ಚೆಂಡೆ, ಮದ್ದಳೆ, ಚಕ್ರತಾಳಗಳ ಸಮ್ಮಿಶ್ರ ಸುಮಧುರ ನಾದವೊಂದು ಸಂಜೆಯ ವೇಳೆಗೆ ಕೇಳಿಸಿದರೆ ಅಂದು ರಾತ್ರಿ ಹತ್ತಿರದಲ್ಲಿ ಎಲ್ಲೋ ಕಥಕಳಿ ಇದೆಯೆಂಧು ಅರ್ಥ. ಕೇಳುವುದಕ್ಕೆ ಹಿತವಾದ ಈ ಕೇಳಿಕೊಟ್ಟು ಪ್ರೇಕ್ಷಕರನ್ನು ಆಹ್ವಾನಿಸುವ ಕಾರ್ಯಕ್ರಮವಾಗಿದೆ. ಯಕ್ಷಗಾನದಲ್ಲೂ ಈ ಕೇಳಿಕೊಟ್ಟು ಸಂಪ್ರದಾಯವಿದೆ. ಕೇಳಿಸುವಂತೆ ಕೊಟ್ಟುವುದು ಎಂದರೆ ಬಾರಿಸುವುದೇ ‘ಕೇಳಿಕೊಟ್ಟು’. ಇದು ಕಥಕಳಿ ಹಾಗೂ ಯಕ್ಷಗಾನದಲ್ಲಿ ಸಮಾನವಾಗಿ ಬಳಕೆಯಾಗುವ ಪಾರಿಭಾಷಿಕ ಪದ.
ವಿಶಾಲವಾದ ಮೈದಾನದ ಒಂದು ತುದಿಯಲ್ಲಿ ಪುಟ್ಟ ಚಪ್ಪರ ವೇದಿಕೆ. ವೇದಿಕೆಯಲ್ಲಿ ಒಂದೆರಡು ಆಸನಗಳು, ಮುಂಭಾಗದಲ್ಲಿ ದೊಡ್ಡ ಒಂದು ದೀಪದ ಹೊರತಾಗಿ ಕಥಕಳಿಗೆ ಬೇರೆ ರಂಗ ಸಾಮಗ್ರಿಗಳಿಲ್ಲ. ದೀಪ ಬೆಳಗಿಸಿದ ನಂತರ ಶುದ್ಧ ಮದ್ದಳೆಯ ನಾದ ಕೇಳಿಸುತ್ತದೆ. ಇದು ವೇದಿಕೆಯಲ್ಲಿ ಕಥಕಳಿ ಆರಂಭವಾಗುವ ಸೂಚನೆ. ರಂಗದ ಹಿಂಭಾಗದಲ್ಲಿ ಚೆಂಡೆ, ಮದ್ದಳೆ ತಾಳಗಳನ್ನು ಹಿಡಿದ ಹೆಮ್ಮೇಳದವರು ನಿಲ್ಲುತ್ತಾರೆ. ದೀಪದ ಮುಂಭಾಗದಲ್ಲಿ ಒಂದು ತೆರೆಯನ್ನು ಸಮಾನ ಎತ್ತರವಿರುವ ಇಬ್ಬರು ವ್ಯಕ್ತಿಗಳು ಎರಡು ಬದಿಯಿಂದ ಹಿಡಿಯುತ್ತಾರೆ. ಹಲವು ಬಣ್ಣಗಳಿಂದ ಕೂಡಿದ, ಅಂಚುಗಳು ಚಪ್ಪವಾಗಿರುವ ಆ ತೆರೆಯು ಚಿತ್ರಗಳಿಲ್ಲದಿದ್ದರೂ ನೋಡಲು ಸುಂದರವಾಗಿರುತ್ತದೆ. ತೆರೆಯ ಹಿಂಬದಿಯಿಂದ ಹಾಡುಗಾರರು ಹಾಡಲು ಆರಂಭಿಸುತ್ತಾರೆ. ಪ್ರೇಕ್ಷಕರ ಕಣ್ಣುಗಳು ಕುತೂಹಲದಿಂದ ತೆರೆಯ ಹಿಂಬದಿಯನ್ನು ನಿರೀಕ್ಷಿಸುತ್ತವೆ. ವೇದಿಕೆಯಲ್ಲಿ ತೋಡಯಂ ಆರಂಭವಾಗುತ್ತದೆ. ವೇಷಧಾರಿಗಳಲ್ಲಿ ಕೆಲವರು (ಸಾಮಾನ್ಯವಾಗಿ ಬಾಲಕರು) ತಲೆಗೆ ಮುಂಡಾಸು ಕಟ್ಟಿ ತೆರೆಯ ಹಿಂದೆ ಮಂಗಳಾಚರಣೆಗಾಗಿ ನಡೆಸುವ ನೃತ್ಯವೇ ‘ತೋಡಯಂ’. ಈ ಸಂದರ್ಭದಲ್ಲಿ ಬಾಯಿತಾಳಗಳನ್ನು ಹೇಳುವುದು ವಾಡಿಕೆಯಾಗಿದೆ. ಆ ಸಂದರ್ಭದಲ್ಲಿ ಭಾಗವತರು ನಾಟಿ ಮೊದಲಾದ ರಾಗಗಳಲ್ಲಿ ಹಾಡುತ್ತಾರೆ. ಅದರ ನಂತರ ದೇವರಸ್ತುತಿ (ವಂದನ ಶ್ಲೋಕ) ನಡೆಯುತ್ತದೆ. ಈ ಭಾಗವು ನಾಟಕದ ನಾಂದಿಗೆ ಸಮಾನವಾಗಿದೆ. ವೇಷಗಳ ಪ್ರವೇಶಕ್ಕೆ ಮತ್ತೆ ವಿಳಂಬವಿಲ್ಲ. ಪ್ರವೇಶಕ್ಕೆ ಪದ್ಯ ಹಾಡುತ್ತಾರೆ. ಇದಕ್ಕೆ ‘ಪುರಪ್ಪಾಡ್‌ ಶ್ಲೋಕಂ’ ಎಂದು ಹೆಸರು. ಪುರಪ್ಪಾಡ್‌ ಎಂದರೆ ಹೊರಡುವುದು ಎಂದರ್ಥ. ಚೆಂಡೆ, ಮದ್ದಳೆಗಳ ಆರ್ಭಟ ಹೆಚ್ಚಾಗುತ್ತದೆ. ವೇದಿಕೆಯ ದೀಪದ ಬತ್ತಿಗಳನ್ನು ಉದ್ದಮಾಡಿ ಬೆಳಕಿನ ಕಾಂತಿಯನ್ನು ಹೆಚ್ಚಿಸುತ್ತಾರೆ. ತೂಗುದೀಪಗಳನ್ನು ಬೆಳಗಿಸುತ್ತಾರೆ. ಶಂಖನಾದ ಮೊಳಗುತ್ತದೆ. ಛತ್ರಚಾಮರಗಳು ಪ್ರವೇಶಿಸುತ್ತವೆ. ಹೂಮಳೆಯೊಂದಿಗೆ ತೆರೆ ಚಲಿಸುತ್ತದೆ. ಒಂದು ‘ಪಚ್ಚೆವೇಷ’ ಮತ್ತು ಸ್ತ್ರೀವೇಷ ವೇದಿಕೆಗೆ ಆಗಮಿಸುತ್ತದೆ. ಪ್ರಸನ್ನವಾದ ಮುಖಭಾವ, ‘ಆಲವಟ್ಟ’ಗಳಿಂದ ಕೂಡಿದ ಅಲಂಕಾರಗಳು ಆ ಮುಖದ ಪ್ರಸನ್ನತೆಯ ಕಾಂತಿಯನ್ನು ಹೆಚ್ಚಿಸುತ್ತವೆ. ಪ್ರೇಕ್ಷಕರನ್ನು ಮಂದಹಾಸಪೂರ್ವಕ ವೀಕ್ಷಿಸುತ್ತಾ ಚಲನೆಯಿಲ್ಲದೆ ನಿಲ್ಲುತ್ತದೆ. ಕ್ರಮವಾಗಿ ಕಣ್ಣು ಹಾಗೂ ಹುಬ್ಬುಗಳು ಚಲಿಸಲು ಆರಂಭಿಸುತ್ತವೆ. ಈ ಚಲನೆ ಕೈ ಹಾಗೂ ಶರೀರವನ್ನು ವ್ಯಾಪಿಸಿ, ಒಂದು ರೀತಿಯ ನೃತ್ಯವಾಗಿ ಪರಿಣಮಿಸುತ್ತದೆ. ಮುಂದೆ ಪ್ರವೇಶವಾಗಲಿರುವ ಕಥಾಪಾತ್ರದ ಸೂಚನೆಯನ್ನು ನೀಡಿ ‘ಪುರಪ್ಪಾಡ್‌’ ಕೊನೆಗೊಳ್ಳುತ್ತದೆ. ಈ ಸಂದರ್ಭದಲ್ಲಿ ಹಾಡುವ ಹಾಡಿಗೆ ‘ನಿಲಪದಂ’ ಎಂದು ಹೆಸರು. ಈ ಪುರಪ್ಪಾಡ್‌ ಭಾಗವು ನಾಟಕದ ಪ್ರಸ್ತಾವನೆಗೆ ಸಮಾನವಾಗಿದೆ. ಅನಂತರ ‘ಮೇಳಪದಂ’ ಆರಂಭವಾಗುತ್ತದೆ. ಭಾಗವತರು ಹಾಗೂ ಹಿಮ್ಮೇಳ ವಾದನದವರು ತಮ್ಮ ಸಾಮರ್ಥ್ಯವನ್ನು ಪ್ರದರ್ಶಿಸುವ ಸಂದರ್ಭವಿದು. ‘ಮಂಜುತರ ಕುಂಜುತಲಾ ಕೇಳೀ ಸದನೇ…’ಎಂಬ ಅಷ್ಟಪದಿಯನ್ನು ಈ ಸಂದರ್ಭದಲ್ಲಿ ಹಾಡುತ್ತಾರೆ. ಈ ಮೇಳ ಪದವು ಯಕ್ಷಗಾನದ ಪೀಠಿಕೆ ಭಾಗಕ್ಕೆ ಸಮಾನವಾಗಿದೆ. ಪರಿಸರವನ್ನು ಮರೆತು ಪ್ರೇಕ್ಷಕರು ಕಥಕಳಿಯ ನಾಟ್ಯರಸವನ್ನು ಆಸ್ವಾದಿಸುವಂತೆ ಸಿದ್ಧಪಡಿಸಲು ಆವರಣ ನಿರ್ಮಿಸಲು ಮೇಳಪದವು ಸಹಕಾರಿಯಾಗಿದೆ. ಮೇಳ ಪದವು ಕಳೆದ ಕೂಡಲೇ ಕಥೆಯ ಆರಂಭವಾಗುತ್ತದೆ. ಒಂದು ಪುಸ್ತಕಕ್ಕೆ ಪ್ರಸ್ತಾವನೆ, ಮುನ್ನುಡಿ, ಅನುಕ್ರಮಣಿಕೆ ಮೊದಲಾದ ಭಾಗಗಳಿರುವಂತೆ ಕಥಕಳಿಯಲ್ಲಿ ಹಲವಾರು ಹಂತಗಳಿವೆ. ಸಂಪ್ರದಾಯಗಳಿವೆ.
ಆಟಕಥಾ ಸಾಹಿತ್ಯದಲ್ಲಿ (ಪ್ರಸಂಗ ಸಾಹಿತ್ಯ) ಸಾಮಾನ್ಯವಾಗಿ ಶ್ಲೋಕಗಳು, ಹಾಡುಗಳಿ, ಅಪರೂಪವಾಗಿ ದಂಡಕಗಳಿರುತ್ತವೆ. ಕಥಕಳಿ ಹಾಡುಗಳಿಗೆ ‘ಪದ’ ಎನ್ನುತ್ತಾರೆ. ಕಥಕಳಿಯ ಪದಗಳಿಗೆ ವೇಷಧಾರಿಗಳು ಅಭಿನಯಿಸುತ್ತಾರೆ. ಈ ಪದಗಳು ಸಂಭಾಷಣೆ ಅಥವಾ ವಿಚಾರ ರೂಪದಲ್ಲಿರುತ್ತವೆ. ಶ್ಲೋಕಗಳು ಸಾಮಾನ್ಯವಾಗಿ ಕಥಾಸಂದರ್ಭ ಅಥವಾ ಪಾತ್ರ ಪ್ರವೇಶಗಳನ್ನು ತಿಳಿಸುವ ಕವಿ ವಚನಗಳಾಗಿರುತ್ತವೆ. ಮೇಳಪದ ಕಳೆದು ತೆರೆ ಹಿಡಿದಾಗ, ಕಥೆಯಲ್ಲಿ ಮೊದಲು ಪ್ರವೇಶಿಸುವ ಪಾತ್ರಗಳನ್ನು ಸೂಚಿಸುವ ಶ್ಲೋಕಗಳನ್ನು ಸಾಮಾನ್ಯವಾಗಿ ಹಾಡುತ್ತಾರೆ. ಅದರ ಕೊನೆಯಲ್ಲಿ ತೆರೆ ಚಲಿಸಿ, ವೇಷಗಳು ರಂಗಪ್ರವೇಶ ಮಾಡುತ್ತವೆ. ಮೊದಲ ಭಾಗದ ಕೆಲವು ಸಾಂಪ್ರದಾಯಿಕ ವಿಧಿಗಳ ನಂತರ ಹಾಡು, ಕುಣಿತ ಮುಂದುವರಿಯುತ್ತದೆ. ಭಾಗವತ ಕಥೆಯ ಪ್ರಧಾನ ಭಾಗವನ್ನು ಪದ್ಯವಾಗಿ ಹಾಡುತ್ತಾನೆ. ಎರಡನೇ ಭಾಗವತ ಅದನ್ನು ಪುನರಾವರ್ತಿಸುತ್ತಾನೆ. ಪಾತ್ರಧಾರಿ ಪ್ರತಿಯೊಂದು ಮಾತಿಗೂ ಸ್ಪಷ್ಟವಾಗಿ ಕ್ಯೆಮುದ್ರೆಗಳನ್ನು ಸೃಷ್ಟಿಸಿ ಅಭಿನಯಿಸುತ್ತಾನೆ. ಕಣ್ಣು. ಹುಬ್ಬು, ಕೈ, ಕಾಲು, ಶರೀರಗಳ ಪ್ರತಿಯೊಂದು ಚಲನೆಯೂ ತಾಳಗತಿಗೆ ಹೊಂದಿಕೊಂಡಿರುತ್ತದೆ. ಮುದ್ರೆಗಳ ರಚನೆ ಮತ್ತು ಪ್ರದರ್ಶನ ಅದ್ಭುತವಾಗಿರುತ್ತದೆ. ಮುಖದಲ್ಲಿ ಆಯಾರಸಗಳಿಗೆ ತಕ್ಕಂತೆ ಭಾವಗಳು ಪ್ರಕಟಗೊಳ್ಳುತ್ತವೆ. ಪದಗಳಲ್ಲಿ ಪಲ್ಲವಿ, ಅನುಪಲ್ಲವಿ ಹಾಗೂ ಚರಣಗಳಿದ್ದು ಅವುಗಳಿಗನುಗುಣವಾಗಿ ನಡೆಯುವ ನಾಟ್ಯ ಕಥಕಳಿಯ ಪ್ರತ್ಯೇಕತೆಯಾಗಿದೆ. ಪದದ ಕೊನೆಯಲ್ಲಿ ಹಿಮ್ಮೇಳವಾದನ ವಿಜೃಂಭಿಸುತ್ತದೆ. ಕಥಾ ಸಂದರ್ಭ, ಪಾತ್ರಗಳ ಸ್ವಭಾವ ಹಾಗೂ ರಸಭಾವಗಳಿಗೆ ಹೊಂದಿಕೊಂಡು ಕಥರಕಳಿಯ ‘ಕಲಾಶ’ಗಳು ಬದಲಾಗುತ್ತವೆ. ಹೀಗೆ ನಾಟ್ಯಗೀತೆ, ನೃತ್ಯವಾದ್ಯಗಳು ಸಂಯೋಜನೆಗೊಂಡು ಕಥೆ ಮುಂದುವರಿಯುತ್ತದೆ. ಒಂದು ಹಾಡಿನಲ್ಲಿ ಶೃಂಗಾರ ರಸವು ಮುಖ್ಯವಾಗಿದ್ದರೆ, ಮುಂದಿನ ಹಾಡು ವೀರರಸವಾಗಿರುತ್ತದೆ. ಭಕ್ತಿ ಹಾಗೂ ಕರುಣ ರಸಗಳ ಹಾಡುಗಳಿಗೂ ಆಟಕಥೆಗಳಲ್ಲಿ ಅವಕಾಶವಿದೆ. ಯುದ್ಧದ ಸನ್ನಿವೇಶಗಳಲ್ಲಿ ವೀರ ಮತ್ತು ರೌದ್ರ ರಸಗಳಿಗೆ ಪ್ರಾಧಾನ್ಯವಿರುತ್ತದೆ. ಒಟ್ಟಿನಲ್ಲಿ ರಸಭಾವ ತುಂಬಿ ತುಳುಕದ ಒಂದೇ ಒಂದು ‘ಕಳಿಪದ’ವು ಇರಲಾರದು. ಕಥಕಳಿಯಲ್ಲಿ ಹಾಸ್ಯರಸಕ್ಕೆ ಅವಕಾಶ ಕಡಿಮೆ. ಹಾಡಿನ ಚೌಕಟ್ಟಿನಿಂದ ಹೊರಬಂದು ಕಲಾವಿದನಿಗೆ ಸ್ವತಂತ್ರವಾದ ಮನೋಧರ್ಮಗಳ ಅಭಿನಯವನ್ನು ಮಾಡಲು ಅವಕಾಶವಿದೆ. ಈ ರೀತಿಯ ಅಭಿನಯಕ್ಕೆ ಇಳಗಿಯಾಟಂ’ ಎಂದು ಹೆಸರು. ಸ್ವರ್ಗವರ್ಣನೆ, ಪರ್ವತವರ್ಣನೆ, ವನವರ್ಣನೆ, ಆಶ್ರಮವರ್ಣನೆ, ನಾಯಿಕೆಯ ಸೌಂದರ್ಯ ವರ್ಣನೆ ಮೊದಲಾದ ಸಂದರ್ಭಗಳು ‘ಇಳಗಿಯಾಟಂ’ಗಳಿಗೆ ವಿಷಯಗಳಾಗುತ್ತವೆ. ಕಾವ್ಯನಾಟಕಾದಿಗಳ ಪ್ರಸಿದ್ಧ ವರ್ಣನೆಗಳನ್ನು ಕೆಲವು ಪ್ರಸಿದ್ಧ ಶ್ಲೋಕಗಳನ್ನು ಇಳಗಿಯಾಟದಲ್ಲಿ ಪ್ರತಿಭಾವಂತ ಕಲಾವಿದರು ಬಳಸುತ್ತಾರೆ. ಪಂಡಿತರಿಗೆ ಇಂತಹ ರಂಗಗಳು ಹೆಚ್ಚು ಪ್ರಿಯವಾಗುತ್ತವೆ. ಕಥಕಳಿ ಜನಪ್ರಿಯತೆಗೆ ಈ ಎಲ್ಲ ಅಂಶಗಳು ಕಾರಣವಾಗಿವೆ.
ಕಥಕಳಿ ಎಂಬ ಪ್ರದರ್ಶನ ಕಲೆ ಹುಟ್ಟಿ ಸುಮಾರು ಮುನ್ನೂರು ವರ್ಷಗಳಿಗಿಂತ ಹೆಚ್ಚಾಗಿಲ್ಲ. ಕಲ್ಲಿಕೋಟೆಯ ಮಾನವೇದನ್‌ ತಂಬುರಾನ್‌ ಭಾಗವತ ಕಥೆಯನ್ನು ಆಧರಿಸಿ ಕೃಷ್ಣನಾಟಂ ಆರಂಭಿಸಿದರು. ಈ ಸುದ್ದಿಯನ್ನು ತಿಳಿದ ಕೊಟ್ಟಾರಕರ ಬಾಲವೀರಕೇರಳ ತಂಬುರಾನ್‌ ರಾಮಾಯಣ ಕಥೆಯನ್ನು ಆಧರಿಸಿ ರಾಮನಾಟಂ ಎಂಬ ಕಲೆಯನ್ನು ಆರಂಭಿಸಿದರು. ಕೆಲವೇ ಸಮಯದಲ್ಲಿ ದಕ್ಷಿಣ ಕೋಟ್ಟಯಂನ ಕೇರಳವರ್ಮ ತಂಬುರಾನ್‌ ಭಾರತ ಕಥೆಯನ್ನು ಆಧರಿಸಿ ‘ಕೋಟ್ಟಯಂ ಕಥಗಳ್‌’ ಎಂಬ ಕಲೆಯನ್ನು ಆರಂಭಿಸಿದರು. ಸಾಹಿತ್ಯ, ಸಂಗೀತ, ನೃತ್ಯ, ಅಭಿನಯ ಕ್ಷೇತ್ರಗಳಲ್ಲಿ ಈ ಪ್ರಕಾರದ ಹುಟ್ಟಿನೊಂದಿಗೆ ಪರಿಷ್ಕಾರಗಳು ಕಂಡುಬಂದುವು. ಇದುವೇ ಕಥಕಳಿ ಕಲಾಪ್ರಕಾರಾವಾಗಿ ಬೆಳೆಯಿತು. ವೆಟ್ಟತ್ತುರಾಜ, ಕಪ್ಲಿಂಗಾಡು ನಂಬೂದಿರಿ ಮೊದಲಾದವರು ಕಥಕಳಿಯ ಪರಿಷ್ಕಾರಕ್ಕಾಗಿ ದುಡಿದವರು. ತಿರುವನಂತರಪುರದಲ್ಲಿ ಕಾರ್ತಿಕ ತಿರುನಾಳ್‌ ಮಹಾರಾಜ ಹಾಗೂ ಅವರ ಅಳಿಯನಾದ ಅಶ್ವತಿ ತಿರುನಾಳ್‌ ತಂಬುರಾನ್‌ ಸ್ವತಃ ಅಟಕಥ ಸಾಹಿತ್ಯವನ್ನು ರಚಿಸಿದರು. ಅವರು ಸಾಹಿತಿಗಳಿಗೆ, ಕವಿಗಳಿಗೆ, ಕಲಾವಿದರಿಗೆ ಆಶ್ರಯ ಹಾಗೂ ಪ್ರೋತ್ಸಾಹ ನೀಡಿ ಕಥಕಳಿ ಪ್ರಕಾರದ ಬೆಳವಣಿಗೆಗೆ ಕಾರಣರಾದರು. ಉಣ್ಣಾಯಿ ವಾರಿಯರ್ ರಚಿಸಿದ ಪ್ರಸಿದ್ಧವಾದ ‘ನಳಚರಿತಂ ನಾಲಾಂ ದಿವಸಂ’ ಇದೇ ಕಾಲದಲ್ಲಿ ರಚಿತವಾದ ಕೃತಿ. ಕಥಕಳಿ ಎಂಬ ಕಲೆ ಹುಟ್ಟಿ ಸುಮಾರು ಎರಡು ಶತಮಾನಗಳ ಕಾಲ ಅಭಿವೃದ್ಧಿಯ ಪಥದಲ್ಲಿತ್ತು. ಆದರೆ ಮುಂದಿನ ವರ್ಷಗಳಲ್ಲಿ ಜನರಲ್ಲಿ ಆಸಕ್ತಿ ಕಡಿಮೆಯಾಗಿ ಕಥಕಳಿ ಕ್ಷೀಣಿಸತೊಡಗಿತು. ತಮಿಳು ಸಂಗೀತ ನಾಟಕಗಳು ಕೇರಳದಲ್ಲಿ ಪ್ರಚಾರಗೊಳ್ಳುತ್ತಿದ್ದ ಕಾಲದಲ್ಲಿ ಕಥಕಳಿಗೆ ‘ಮೂಕರ ಆಟ’ ಎಂಬ ಅಪಖ್ಯಾತಿಯೂ ಉಂಟಾಯಿತು. ಇಂತಹ ದುಸ್ಥಿತಿಯಿಂದ ಕಥಕಳಿ ಹಾಗೂ ಇತರ ಪತನದಂಚಿನಲ್ಲಿರುವ ಕಲೆಗಳನ್ನು ರಕ್ಷಿಸಿದ ಕೀರ್ತಿ ಮಹಾಕವಿ ವಳ್ಳತೋಳ್‌ ನಾರಾಯಣ ಮೇನೋನ್‌ ಅವರು ಸ್ಥಾಪಿಸಿದ ಕೇರಳ ‘ಕಲಾಮಂಡಲಂ’ಗೆ ಸಲ್ಲುತ್ತದೆ.
ಆಟಕಥಾ ಸಾಹಿತ್ಯ
ಆಟಕಥಾ ಸಾಹಿತ್ಯದ ಮೊದಲ ಕೃತಿಗಳೆಂದರೆ ರಾಮನಾಟಂ ಕಥೆಗಳು ಹಾಗೂ ಕೋಟ್ಟಯಂ ಕಥೆಗಳು. ಆ ಕಾಲದ ಚಾಕ್ಯಾರರು ಕೂಡಿಯಾಟದಲ್ಲಿ ಪ್ರಚಲಿತವಿದ್ದ ಎಲ್ಲಾ ರೀತಿಯ ವೇಷ ವೈವಿಧ್ಯಗಳನ್ನು ಹಾಗೂ ಹಸ್ತಾಭಿನಯ ರೀತಿಗಳನ್ನು ಕೊಟ್ಟಾರಕರ ತಂಬುರಾನ್‌ ಹಾಗೂ ಕೋಟ್ಟಯಂ ತಂಬುರಾನ್‌ ಸ್ವೀಕರಿಸಿದರು. ಮುಖವಾಡ ಧರಿಸುವ ಸಂಪ್ರದಾಯ ಬಹಳ ಹಿಂದೆ ಚಾಲ್ತಿಯಲ್ಲಿತ್ತು. ಆದರೆ ಅದು ಬಹಳ ಕಾಲ ಉಳಿಯಲಿಲ್ಲ. ಈ ರೀತಿಯ ವೈಶಿಷ್ಟ್ಯಗಳಿಂದ ಕಥಕಳಿಯನ್ನು ಅನುಕರಿಸಲು ಅನೇಕ ಜನ ಮುಂದೆ ಬಂದರು. ಕೋಟ್ಟಯಂ ತಂಬುರಾನ್‌ ಆಟಕಥಾ ಸಾಹಿತ್ಯದಲ್ಲಿ ಮಾದರಿಯಾಗುವಂತೆ ಅನೇಕ ಪರಿಷ್ಕಾರಗಳನ್ನು ನಡೆಸಿದರು. ಮೊದಲಿಗೆ ಒಂದು ಕಥಾ ಪ್ರವೇಶ, ನಂತರ ಪುರಪ್ಪಾಡ್‌, ಶ್ಲೋಕಗಳು, ಪದಗಳು, ದಂಡಕ ಹಾಗೂ ಪದಗಳಿಗೆ ಪಲ್ಲವಿ, ಅನು ಪಲ್ಲವಿ, ಚರಣಗಳ ಕ್ರಮ, ಕಲಾಶಗಳಿಗೆ ಉಚಿತವಾದ ಅಕ್ಷರ ವಿನ್ಯಾಸ ಹೀಗೆ ಕೋಟ್ಟಯಂ ತಂಬುರಾನ್‌ ಪರಿಷ್ಕಾರಗಳನ್ನು ಮಾಡಿದರು. ಆಟಕಥಾ ಸಾಹಿತ್ಯ ಹಾಗೂ ಸಂಸ್ಕೃತದ ನಾಟಕ ಪರಂಪರೆಗೆ ಸಾಕಷ್ಟು ವ್ಯತ್ಯಾಸವಿದೆ.
ಪ್ರಾಚೀನ ಕಾಲದಲ್ಲಿ ಒಂದು ಸಂಸ್ಕೃತ ನಾಟಕವು ‘ಕೂತ್ತಂಬಲ’ಗಳಲ್ಲಿ ಪ್ರದರ್ಶನಗೊಳ್ಳಲು ಹಲವಾರು ದಿವಸಗಳು ಬೇಕಾಗಿದ್ದುವು. ರಾಮಾಯಣ ಕಥೆಯನ್ನು ಇಪ್ಪತ್ತೊಂದು ಅಂಕಗಳಾಗಿ ಚಾಕ್ಯಾರರು ಅಭಿನಯಿಸುತ್ತಿದ್ದರು. ಈ ಕಥೆಯು ಪೂರ್ಣವಾಗಿ ಪ್ರದರ್ಶನಗೊಳ್ಳಬೇಕಾದರೆ ಐದಾರು ತಿಂಗಳುಗಳೇ ಬೇಕಾಗಿದ್ದುವು. ಈ ಪ್ರದರ್ಶನಗಳಲ್ಲಿ ಪುನರಾವರ್ತನೆ, ಶುಷ್ಕವಾದ ಅನೇಕ ವಿಧಿಗಳು ಸಾಕಷ್ಟಿವೆ. ರಾಮನಾಟಂ ಪ್ರಕಾರವು ಎಂಟು ದಿವಸಗಳಲ್ಲಿ ಸಂಪೂರ್ಣ ರಾಮಾಯಣವನ್ನು ಪ್ರದರ್ಶಿಸುತ್ತದೆ. ಅದೇ ರೀತಿ ಯಾವುದೇ ಕಥೆಯನ್ನು ಸಂಕ್ಷೇಪಿಸಿ ಹೇಳುವ ಸೌಕರ್ಯ ಆಟಕಥೆಗಿದೆ. ಈ ಕಾರಣಗಳಿಂದ ಆಟಕಥ ಸಾಹಿತ್ಯ ಪರಂಪರೆಯು ಮಲಯಾಳಂ ಸಾಹಿತ್ಯದಲ್ಲಿ ಬೆಳೆದು ಬಂತು.
ಕೋಟಯತ್ತು ತಂಬುರಾನ್‌ (೧೮ನೆಯ ಶತಮಾನಂ)
ಕಥಕಳಿ ಎಂಬ ಕಲಾಪ್ರಕಾರಕ್ಕೆ ಮಹತ್ವದ ಕೊಡುಗೆ ನೀಡಿದವರಲ್ಲಿ ಅಗ್ರಗಣ್ಯರಾದವರು ಕೋಟ್ಟಯಂ ತಂಬುರಾನ್‌. ಇವರ ಕಾಲದಲ್ಲಿ ರಾಮನಾಟಂ ಎಂಬ ಕಲಾ ಪ್ರಕಾರವು ಕಥಕಳಿ ಎಂಬ ಹೆಸರಿನಲ್ಲಿ ಪ್ರಸಿದ್ಧವಾಯಿತು. ರಾಮಾಯಣದ ಹೊರತಾಗಿ ಮಹಾಭಾರತದ ಕಥೆಗಳನ್ನೂ ತನ್ನ ಆಟಕಥೆಗಳಿಗೆ ತಂಬುರಾನ್‌ ಬಳಸಿದ್ದರಿಂದ ರಾಮನಾಟಂ ಎಂಬ ಹೆಸರಿಗೆ ಪ್ರಸಕ್ತಿ ಇಲ್ಲದಾಯಿತು. ಬಕಾಸುರವಧೆ, ಕಲ್ಯಾಣ ಸೌಗಂಧಿಕಾ, ಕಿಮ್ಮೀರವಧೆ, ನಿವಾತ ಕವಚ, ಕಾಲಕೇಯ ವಧೆ ಮೊದಲಾದವು ಕೋಟ್ಟಯಂ ತಂಬುರಾನನ ಕೃತಿಗಳು. ಅವರು ಒಳ್ಳೆಯ ನಟರೂ ಆಗಿದ್ದರು. ಸಂಗೀತ, ಸಾಹಿತ್ಯ ಕಲೆಗಳಲ್ಲಿ ಪ್ರತಿಭಾವಂತರಾಗಿದ್ದರು. ಅವರ ಈ ಪ್ರತಿಭೆ ಅವರ ನಾಲ್ಕು ಕೃತಿಗಳಲ್ಲಿ ಪ್ರಕಟಗೊಂಡಿದೆ. ತಂಬುರಾನ್‌ ಬರೆದ ತೋಡಯಂ, ವಂದನ ಶ್ಲೋಕ, ನಿಲಪದಂ ಮೊದಲಾದುವು ಕಥಕಳಿ ರಂಗದಲ್ಲಿ ಪ್ರಚಾರದಲ್ಲಿವೆ. ಅವರು ಅಳವಡಿಸಿದ ಕೆಲವು ಶಿಸ್ತು ಹಾಗೂ ಶೈಲಿಗಳು ಕಥಕಳಿಯ ಬೆಳವಣಿಗೆಗೆ ಪೂರಕವಾದವು. ಅನಂತರದ ಅನೇಕ ಕಥಕಳಿ ಸಾಹಿತಿಗಳು ತಂಬುರಾನರನ್ನು ಅನುಕರಿಸಿದ್ದಾರೆ.
ಕಾರ್ತಿಕ ತಿರುನಾಳ್
ತಿರುವಿದಾಂಕೂರು ಇತಿಹಾಸದಲ್ಲಿ ‘ಧರ್ಮರಾಜ’ ಎಂಬ ಬಿರುದು ಪಡೆದ ಕಾರ್ತಿಕ ತಿರುನಾಳ್‌ ರಾಮವರ್ಮ ಮಹಾರಾಜರು ಕಥಕಳಿಗೆ ನೀಡಿದ ಕೊಡುಗೆ ಅಪಾರ.
‘ವಲಯಂ ಕೊಟ್ಟಾರಂ ಕಥಕಳಿಯೋಗ’ ಎಂಬ ಸಂಸ್ಥೆಯ ಸ್ಥಾಪಕ ಎಂಬ ಗೌರವವೂ ಇವರಿಗೆ ಸಲ್ಲುತ್ತದೆ. ಸಂಗೀತ, ಸಾಹಿತ್ಯ ಮತ್ತು ಅಭಿನಯದಲ್ಲಿ ಅಸಾಮಾನ್ಯ ಪ್ರತಿಭೆ ಮತ್ತು ಪಾಂಡಿತ್ಯ ಅವರಿಗಿತ್ತು. ನಾಟ್ಯಶಾಸ್ತ್ರದ ಬಗೆಗೆ ಅವರು ರಚಿಸಿದ ಸಂಸ್ಕೃತ ಕೃತಿ ‘ಬಾಲರಾಮ ಭರತಂ’. ಇವರು ರಚಿಸಿದ ಏಳು ಆಟಕಥೆಗಳಲ್ಲಿ ರಾಜಸೂಯ ಹಾಗೂ ನರಕಾಸುರವಧೆ ಪ್ರಸಿದ್ಧವಾಗಿದೆ. ಕಾರ್ತಿಕ ತಿರುನಾಳರ ಆಸ್ಥಾನ ಸದಸ್ಯರಲ್ಲಿ ಅನೇಕ ಕವಿಗಳೂ, ಪಂಡಿತರೂ ಇದ್ದರು. ಅವರಲ್ಲಿ ಪ್ರಮುಖರಾದವರು ಉಣ್ಣಾಯಿ ವಾರಿಯರ್.
ವಾರಿಯರ ನಳಚರಿತಂ ಕಥಕಳಿಯಲ್ಲಿ ಮಾತ್ರವಲ್ಲ ಮಲಯಾಳಂ ಸಾಹಿತ್ಯದಲ್ಲಿಯೇ ಗಣ್ಯವಾದ ಸ್ಥಾನವನ್ನು ಪಡೆದಿದೆ. ನಾಲ್ಕು ದಿವಸಗಳ ಕಾಲ ಪ್ರದರ್ಶಿಸುವ ನಾಲ್ಕು ಭಾಗಗಳು ಈ ಆಟಕಥೆಯಲ್ಲಿದೆ. ಇದರ ಎಲ್ಲಾ ಲಕ್ಷಣಗಳು ಪರಿಪೂರ್ಣವಾದ ಒಂದು ಸಂಸ್ಕೃತ ನಾಟಕವನ್ನು ಹೋಲುತ್ತದೆ. ಸಾಹಿತ್ಯಕ ಅಂಶ, ಸಂಗೀತಪ್ರೌಢಿಮೆ, ಅಭಿನಯ ಸಾಧ್ಯತೆ, ಪಾತ್ರ ಸೃಷ್ಟಿ, ವೈಭವ, ಒಳನೋಟಗಳಿರುವ ಒಂದು ಮೌಲಿಕ ಕೃತಿ ನಳಚರಿತಂ.
ಕಾರ್ತಿಕ ತಿರುನಾಳರ ಸೋದರಳಿಯನಾಗಿದ್ದ ಅಶ್ವತಿ ತಿರುನಾಳರು ಪ್ರತಿಭಾವಂತ ಕವಿ. ಮಾವ ಬರೆದ ನರಕಾಸುರ ವಧೆ ಕೃತಿಯನ್ನು ಇವರು ಪೂರ್ಣಗೊಳಿಸಿದರೆಂದು ಹೇಳಲಾಗುತ್ತದೆ. ಪೂತನಿ ಮೋಕ್ಷ, ರುಕ್ಮಿಣಿ ಸ್ವಯಂವರ, ಪೌಂಢ್ರಕವಧೆ, ಅಂಬರೀಶ ಚರಿತೆ ಅವರ ಇತರ ಕೃತಿಗಳು. ಇವು ನಾಲ್ಕೂ ಭಾಗವತದ ಕಥೆಗಳಾಗಿವೆ. ಪೂತನಿ ಮೋಕ್ಷದ ಲಲಿತಾ, ರುಕ್ಮಿಣಿ ಸ್ವಯಂವರದ ಬ್ರಾಹ್ಮಣ, ಅಂಬರೀಶ ಚರಿತೆಯ ದೂರ್ವಾಸ ಪಾತ್ರಗಳು ಕಥಕಳಿಯ ಅನಶ್ವರ ಕಥಾ ಪಾತ್ರಗಳಾಗಿವೆ.
ಕಾರ್ತಿಕ ತಿರುನಾಳರ ಆಸ್ಥಾನ ಸದಸ್ಯರಾಗಿದ್ದ ಕಿಳಿಮಾನೂರು ರವಿಮರ್ಮಕೋಯಿ ತಂಬುರಾನ್‌, ಚೇರ್ತಲ ಪುದಿಯಕ್ಕಲ್‌ ತಂಬಾನ್‌, ಮಂಡವಪಳ್ಳಿ, ಇಟ್ಟಿರಾರಿಶ್ಯ ಮೇನೋನ್‌, ಇರಟ್ಟುಕುಳಂಗರ ವಾರಿಯರ್ ಮೊದಲಾದ ವಿದ್ವಾಂಸರು ಕಥಕಳಿಗೆ ಕೊಡುಗೆಗಳನ್ನು ಸಲ್ಲಿಸಿದ್ದಾರೆ. ‘ಕಂಸವಧಂ’ ರವಿವರ್ಮ ಕೋಯಿ ತಂಬುರಾನ್‌ ಬರೆದ ಒಳ್ಳೆಯ ಕೃತಿ. ಪುದಿಯಕ್ಲಲ್‌ ತಂಬಾನರ ‘ಕಾರ್ತವೀರ್ಯ ವಿಜಯಂ’ ಕೃತಿಯು ಕಮಲದಳ ಎಂಬ ಒಂದು ದೃಶ್ಯದಿಂದಲೇ ಪ್ರಖ್ಯಾತವಾಗಿದೆ. ಕೇರಳದ ದಕ್ಷಿಣೋತ್ತರಗಳಲ್ಲಿ ಒಂದೇ ರೀತಿ ಪ್ರಚಾರದಲ್ಲಿರುವ ‘ರುಕ್ಮಾಗಂದ ಚರಿತೆ’ ಹಾಗೂ ‘ಸಂತಾನಗೋಪಾಲ’ ಕೃತಿಗಳು ಇಟ್ಟಿರಾರಿಶ್ಯ ಮೇನೋನರ ಕೃತಿಗಳು. ಇರಟ್ಟು ಕುಳಂಗರ ವಾರಿಯರ ಕಿರಾತವೂ ಪ್ರಚಾರದಲ್ಲಿರುವ ಪ್ರಸಿದ್ಧ ಕೃತಿ.
ಕೇರಳದ ಪ್ರದರ್ಶನ ಕಲೆಗಳಲ್ಲಿ ಕಥಕಳಿಗೆ ಮೊದಲ ಸ್ಥಾನ ಸಿಕ್ಕಿದ್ದು ಕಾರ್ತಿಕ ತಿರುನಾಳರ ಪ್ರೋತ್ಸಾಹದಿಂದ. ಅರಮನೆಯ ಆಶ್ರಯದಲ್ಲಿ ಒಂದು ಕಥಕಳಿ ತಂಡವನ್ನು ಕಟ್ಟಿದ್ದಲ್ಲದೆ, ಉತ್ಸವ, ಜಾತ್ರೆ, ನವರಾತ್ರಿ ಮೊದಲಾದ ಸಂದರ್ಭಗಳಲ್ಲಿ ಕಥಕಳಿ ಬೇಕೇ ಬೇಕೆಂದು ಅವರು ಆಜ್ಞಾಪಿಸಿದರು. ‘ಕಳಿಯೋಗಂ’(ಪ್ರದರ್ಶನ) ಮೊದಲಾದ ಖರ್ಚು ವೆಚ್ಚಗಳಿಗೆ ಧಾರಾಳ ಹಣವನ್ನು ಮೀಸಲಿರಿಸಿದರು. ಅವುಗಳ ಹೊಣೆಯನ್ನು ಮಾತೂರ್ ಪಣಿಕ್ಕರರಿಗೆ ಒಪ್ಪಿಸಿದರು. ಹೀಗೆ ಕಥಕಳಿಯ ಏಳಿಗೆಗಾಗಿ ಅವಿಸ್ಮರಣೀಯ ಕೆಲಸಗಳನ್ನು ಅವರು ಮಾಡಿದರು.
ಕಥಕಳಿ (೨)
ಸುವರ್ಣ ಕಾಲ
೧೯ನೆಯ ಶತಮಾನವನ್ನು ಕಥಕಳಿಯ ಇತಿಹಾಸದ ಸುವರ್ಣ ಕಾಲ ಎಂದೇ ಹೇಳಲಾಗುತ್ತದೆ. ಈ ಶತಮಾನದ ಆರಂಭದಲ್ಲಿ ಕಥಕಳಿಯ ಪೋಷಣೆ ಹಾಗೂ ಸಂರಕ್ಷಣೆಗೆ ಬಹುಮುಖವಾದ ಪ್ರಯತ್ನವನ್ನು ನಡೆಸಿದವರು ಕೊಚ್ಚಿಯ ವೀರಕೇರಳವರ್ಮ ತಂಬುರಾನ್‌. ಸುಮಾರು ನೂರರಷ್ಟು ಆಟಕಥೆಗಳನ್ನ ಇವರು ರಚಿಸಿದ್ದಾರೆ. ತನ್ನದೇ ಆದ ಒಂದು ತಂಡವನ್ನೂ ಇವರು ರೂಪಿಸಿದ್ದರು. ತಂಬುರಾನ್‌ ಕಪ್ಲಿಂಗಾಟ್‌ ಸಂಪ್ರದಾಯದಲ್ಲಿ ಕಥಕಳಿ ಕಲಿತ ಕಲಾವಿದರನ್ನು ಕರೆಸಿ ಪ್ರದರ್ಶನ ಏರ್ಪಡಿಸಿ ಅವರಿಗೆ ಯಥೋಚಿತ ಬಹುಮಾನಗಳನ್ನು ನೀಡಿ ಪ್ರೋತ್ಸಾಹಿಸಿದರು.
ಆಟಕಥೆ ಕರ್ತೃಗಳಲ್ಲಿ ಖ್ಯಾತನಾದ ಗಾಯಕ ಕವಿ ಇರಯಿಮ್ಮನ್‌ ತಂಬಿಯು ‘ಕೀಚಕವಧೆ’, ‘ಉತ್ತೆರಾಸ್ವಯಂವರ’, ‘ದಕ್ಷಯಾಗ’ ಎಂಬ ಮೂರು ಕೃತಿಗಳನ್ನು ರಚಿಸಿದ್ದಾರೆ.
ಉತ್ರಂ ತಿರುನಾಳರ ಆಸ್ಥಾನ ಸದಸ್ಯನು ಆಗಿದ್ದ ತಂಬಿಯ ಆಟಕಥೆಗಳು ಸಹೃದಯರನ್ನು ಮುದಗೊಳಿಸಿದ್ದುವು. ಇಂದಿಗೂ ಆ ಕೃತಿಗಳು ಪ್ರಸಿದ್ಧವಾಗಿವೆ. ಸಂಗೀತ ವಿದ್ವಾಂಸರಾಗಿದ್ದ ಸ್ವಾತಿ ತಿರುನಾಳ್‌ ಮಹಾರಾಜರೂ ಕಥಕಳಿಯ ಪ್ರೇಮಿಯಾಗಿದ್ದರು.
ಉತ್ರಂ ತಿರುನಾಳ್‌ ಮಾರ್ತಾಂಡವರ್ಮರ ಕಾಲದಲ್ಲಿ ಕಥಕಳಿಯು ತನ್ನ ಉಚ್ಛ್ರಾಯ ಸ್ಥಿತಿಯನ್ನು ತಲುಪಿತು. ಆ ಕಾಲದ ಖ್ಯಾತ ಕಲಾವಿದರೆಲ್ಲ ತಿರುವನಂತಪುರ ಅರಮನೆಯ ಕಥಕಳಿ ತಂಡದಲ್ಲಿ ಸದಸ್ಯರಾಗಿದ್ದರು. ಈಶ್ವರ ಪಿಳ್ಳೆ ವಿಚಾರಿಪುಕಾರ್, ನಳನುಣ್ಣಿ, ಶೇಖರವಾರ್ಯರ್, ಕಂಡಿಯೂರ್ ಪಪ್ಪುಪಿಳ್ಳೆ, ಕೊಚ್ಚಯ್ಯಪ್ಪ ಪಣಿಕ್ಕರ್, ಕಿಟ್ಟುಣ್ಣಿ, ಕೊಚ್ಚು ಕೃಷ್ಣಪಿಳ್ಳೆ, ಪೞವಂಗಾಡಿ ನಾಣುಪಿಳ್ಳೆ, ಕೊಚ್ಚಾಪಿರಾಮನ್‌ ಮೊದಲಾದ ಪ್ರಸಿದ್ಧ ಕಲಾವಿದರು ಆ ಕಾಲದಲ್ಲಿದ್ದರು. ಉತ್ರ ತಿರುನಾಳರ ಸಲಹೆಯಂತೆ ಈಶ್ವರಪಿಳ್ಳೆ, ವಿಚಾರಿಪುಕಾರ್ ‘ಕೇರಳವಿಲಾಸಂ’ ಎಂಬ ಹೆಸರಿನಲ್ಲಿ ಒಂದು ಮುದ್ರಣಾಲಯವನ್ನು ಸ್ಥಾಪಿಸಿದರು. ಆ ವರೆಗೆ ಬಂದಿದ್ದ ಕೃತಿಗಳನ್ನು ಸಂಪಾದಿಸಿ. ‘ಅಂಬತ್ತಿನಾಲ್‌ ದಿವಸತ್ತೆ ಆಟಕಥೆಗಳ್‌’ (ಐವತ್ನಾಲ್ಕು ದಿವಸಗಳ ಆಟಕಥೆಗಳು) ಎಂಬ ಹೆಸರಿನಲ್ಲಿ ಪ್ರಕಟಿಸಿದರು. ಆ ಕಾಲದಲ್ಲಿ ತಿರುವಿದಾಂಕೂರಿನಲ್ಲಿಯೇ ಅನೇಕ ಕಥಕಳಿ ತಂಡ ಹಾಗೂ ತರಬೇತಿ ಸಂಸ್ಥೆಗಳು ಹುಟ್ಟಿಕೊಂಡವು. ಉತ್ತರ ಕೇರಳದಿಂದ ಬಂದ ಪ್ರಸಿದ್ಧ ಕಲಾವಿದರಿಗೆ ಉತ್ರಂ ತಿರುನಾಳ್‌ ಪ್ರೋತ್ಸಾಹವನ್ನು ನೀಡುತ್ತಿದ್ದರು.
ಕಲಾವಿದರಿಗೆ ಸಿಕ್ಕಿದ ರಾಜಕೀಯ ಗೌರವವು ಜನರ ಪ್ರೀತ್ಯಾದರಗಳಿಗೂ ಕಾರಣವಾಯಿತು. ಕಥಕಳಿಯನ್ನು ಕಲಿಯುವಲ್ಲಿ ಹಾಗೂ ಆಸ್ವಾದಿಸುವಲ್ಲಿ ಅಭ್ಯಾಸ ಮತ್ತು ಆಸ್ವಾದನೆಗಳಲ್ಲಿ ಜನರ ಆಸಕ್ತಿ ಹೆಚ್ಚಿತು. ತಿರುವಿದಾಂಕೂರು ಮಾತ್ರವಲ್ಲ, ಉತ್ತರ ಕೇರಳದಲ್ಲಿಯೂ ಅನೇಕ ‘ಕಳಿಯೋಗಂ’ ಹಾಗೂ ಕಳರಿಗಳು ಹುಟ್ಟಿಕೊಂಡವು. ಆದರೆ ಉತ್ರಂ ತಿರುನಾಳದ ಕಥಕಳಿ ತಂಡಕ್ಕೆ ಸಮಾನವಾದ ಒಂದು ತಂಡ ಕೇರಳದಲ್ಲಿಯೇ ಇರಲಿಲ್ಲ. ತನ್ನ ತಂಡದ ವೇಷಭೂಷಣಗಳನ್ನೆಲ್ಲ ಪರಿಷ್ಕರಿಸಿ, ತಂಡದ ಉಸ್ತುವಾರಿಯನ್ನು ಈಶ್ವರ ಪಿಳ್ಳೆಯವರಿಗೆ ವಹಿಸಿಕೊಟ್ಟಿದ್ದರು. ತಂಡದ ಕಲಾವಿದರ ಹೊರತಾಗಿ ದಕ್ಷಿಣ ಹಾಗೂ ಉತ್ತರದ ಕಡೆಗಳಿಂದ ಪ್ರಸಿದ್ಧ ಕಲಾವಿದರನ್ನು ಕರೆಸಿ ಅವರು ಕಥಕಳಿ ಪ್ರದರ್ಶನಗಳನ್ನು ಏರ್ಪಡಿಸಿದರು.
ಕಥಕಳಿ ಪ್ರಕಾರದ ಬೆಳವಣಿಗೆ ಹಾಗೂ ಅಭಿವೃದ್ಧಿಗೆ ಕಾರಣರಾದ ಅನೇಕ ಜನ ಕಲಾವಿದರು, ಕವಿಗಳು ಇದ್ದಾರೆ. ಕಿಳಿಮಾನೂರು ವಿದ್ವಾನ್‌ ಕೋಯಿ ತಂಬುರಾನರ ‘ರಾವಣವಿಜಯಂ’ ಸಾಹಿತ್ಯ ಹಾಗೂ ಪ್ರದರ್ಶನ ದೃಷ್ಟಿಯಿಂದ ಉತ್ತಮವಾದ ಒಂದು ಆಟಕಥೆಯೆನಿಸಿದೆ. ಇದರ ರಂಭಾ ಪ್ರವೇಶ ಪ್ರಸಿದ್ಧವಾಗಿದೆ. ಕಲ್ಲೂರು ನಂಬೂದಿರಿಪಾಡರ ‘ಬಾಲಿವಿಜಯಂ’ ಕಲ್ಲಕುಳಂಗರ ರಾಘವ ಪಿಶಾರಡಿಯ ‘ರಾವಣೋದ್ಭವ’, ಪಾಲಕಾಡ್ ಬಾಲಕವಿ ರಾಮಶಾಸ್ತ್ರಿಗಳ ‘ಬಾಣಯುದ್ಧ’, ಪಾಲಕಾಡು ಅಮೃತ ಶಾಸ್ತ್ರಿಗಳ ‘ಲವಣಾಸುರವಧೆ’, ವಯಸ್‌ಕರ ಮೂಸಸ್‌ ಅವರ ‘ದುರ್ಯೋಧನವಧೆ’, ಮುರಿಙೂರು ಶಂಕರ ಪೋಟ್ಟಿಯ ‘ಕುಚೇಲವೃತ್ತಂ’ ಎಂಬ ಆಟಕಥೆಗಳು ಪ್ರಸಿದ್ಧವಾಗಿವೆ.
ಆಧುನಿಕ ಕಾಲ
ಇಪ್ಪತ್ತನೇ ಶತಮಾನದ ಆರಂಭದಲ್ಲಿ ಉಳಿದ ಅನೇಕ ಕಲಾ ಪ್ರಕಾರಗಳ ಉಗಮದೊಂದಿಗೆ ಕಥಕಳಿ ಕ್ಷೀಣಿಸಿತು. ಇಂಗ್ಲಿಶ್‌ ಶಿಕ್ಷಣದಿಂದ ಅನೇಕ ಪ್ರಯೋಜನಗಳಾಗಿವೆ. ಆದರೆ ಪಾಶ್ಚಾತ್ಯ ಅನುಕರಣೆಯಿಂದ ಕಲೆ ಹಾಗೂ ಸಂಸ್ಕೃತಿಗಳನ್ನು ಮರೆಯುವಂತಾಯಿತು. ಇಂಗ್ಲಿಶ್‌ ಶಿಕ್ಷಣದ ಪ್ರಚಾರವು ಕಥಕಳಿಯ ಬೆಳವಣಿಗೆಗೆ ಪ್ರತಿಕೂಲವಾಯಿತು. ಇದೇ ಸಂದರ್ಭದಲ್ಲಿ ಪ್ರಚಾರಕ್ಕೆ ಬಂದ ನಾಟಕ ಹಾಗೂ ಸಿನಿಮಾ ಸಾಮಾನ್ಯ ಜನರಿಗೆ ಪ್ರಿಯವಾಯಿತು. ಒಳ್ಳೆಯ ಕಥಕಳಿ ಕಲಾವಿದನಾಗಬೇಕಾದರೆ ಅನೇಕ ವರ್ಷಗಳ ಕಠಿಣ ಅಭ್ಯಾಸ ಹಾಗೂ ಪ್ರಯತ್ನ ಬೇಕು. ಕಲಾವಿದರೂ ಕಥಕಳಿಯನ್ನು ಬಿಟ್ಟು ನಾಟಕ ಹಾಗೂ ಸಿನಿಮಾ ಕಡೆಗೆ ವಾಲಿದರು. ಪ್ರಸಿದ್ಧ ಕಥಕಳಿ ಸಂಸ್ಕೃತ ಬಾಹುಳ್ಯದಿಂದ ಕೂಡಿದ್ದು, ಅದನ್ನು ಅರ್ಥಮಾಡಲು ಆಧುನಿಕ ಸಹೃದಯರಿಗೆ ಸಾಮರ್ಥ್ಯ ಕಡಿಮೆಯಾಯಿತು. ಕಥಕಳಿಯನ್ನು ಆಸ್ವಾದಿಸಲು ಪೌರಾಣಿಕ ಸಾಹಿತ್ಯ. ಸಂಗೀತ, ಕೈ ಮುದ್ರೆಗಳು, ರಸಭಾವಾದಿಗಳು, ತಾಳಮೇಳಗಳು ಹಾಗೂ ಕಲೆಯ ಅನೇಕ ಅಂಶಗಳನ್ನು ಅರಿತುಕೊಂಡಿರಬೇಕು. ಇಷ್ಟು ಕಷ್ಟಪಟ್ಟು ಒಂದು ಕಲೆಯನ್ನು ಆಸ್ವಾದಿಸುವ ಸಹನೆ ಸಾಮಾನ್ಯ ಜನರಿಗಿಲ್ಲ. ಆದುದರಿಂದ ಅವರು ಕಷ್ಟವಿಲ್ಲದೆ ಸಂತೋಷ ಪಡೆಯುವ ಕಲೆಗಳಿಗೆ ಮಾರು ಹೋದರು. ಹೀಗೆ ಅನೇಕ ಕಾರಣಗಳಿಂಧ ಕಥಕಳಿ ಮಧ್ಯಕಾಲದಲ್ಲಿ ಜನಪ್ರಿಯತೆಯನ್ನು ಕಳೆದುಕೊಂಡಿತು.
ಇಂದಿನ ಸ್ಥಿತಿ
ಇಪ್ಪತ್ತನೆಯ ಶತಮಾನದ ಉತ್ತರಾರ್ಧದ ಹೊತ್ತಿಗೆ ಕಥಕಳಿಯ ಕಷ್ಟಕಾಲ ಮುಗಿಯಿತೆಂದು ಹೇಳಬಹುದು. ಇಂದು ಕಥಕಳಿಗೆ ತುಂಬ ಕೀರ್ತಿ ಹಾಗೂ ಪ್ರಸಿದ್ಧಿ ಇದೆ. ಜಗತ್ತಿನಾದ್ಯಂತ ಪ್ರಚಾರವಿರುವ ಕೇರಳದ ಏಕೈಕ ಕೇರಳೀಯ ಪ್ರದರ್ಶನ ಕಲೆ ಕಥಕಳಿ. ರವೀಂದ್ರನಾಥ ಠಾಗೂರ್, ಜವಾಹರಲಾಲ್‌ ನೆಹರು, ಸರೋಜಿನಿ ನಾಯ್ಡು ಮೊದಲಾದವರು ಕಥಕಳಿಯನ್ನು ಮುಕ್ತಕಂಠದಿಂದ ಹೊಗಳಿದ್ದಾರೆ. ದೆಹಲಿಯಲ್ಲಿ ಅಂತಾರಾಷ್ಟ್ರೀಯ ಕಥಕಳಿ ಕೇಂದ್ರವನ್ನು ಸ್ಥಾಪಿಸಲಾಗಿದೆ.
ಯುರೋಪ್‌, ಅಮೆರಿಕಾ, ರಷ್ಯಾ, ಆಸ್ಟ್ರೇಲಿಯಾ ಮೊದಲಾದ ದೇಶಗಳಲ್ಲಿ ಕಥಕಳಿಗೆ ಪ್ರೇಕ್ಷಕರ ಸಂಖ್ಯೆ ಸಾಕಷ್ಟಿದೆ. ಮಹಾಕವಿ ವಳ್ಳತೋಳ್‌ ನಾರಾಯಣ ಮೆನೋನ್‌ ಕಥಕಳಿಯ ಪ್ರಸಿದ್ಧಿಗೆ ಮುಖ್ಯ ಕಾರಣರು. ಅವರು ಚೆರುತುರುತ್ತಿಯಲ್ಲಿ ಸ್ಥಾಪಿಸಿದ ಕೇರಳ ಕಲಾಮಂಡಲಂ ಎಂಬ ಸಂಸ್ಥೆಯ ಕಥಕಳಿಗೆ ಜೀವವನ್ನು ತುಂಬಿತು. ವಿದೇಶಿಯರಾದ ಅನೇಕ ಕಲಾಪ್ರೇಮಿಗಳು ಕಲಾ ಮಂಡಲಕ್ಕೆ ಬಂದು ಕಥಕಳಿಯನ್ನು ನೋಡಿ, ಆಸ್ವಾದಿಸಿ, ಅದರ ಅಭಿಮಾನಿಗಳಾದರು.
ಕಥಕಳಿಯ ಪ್ರಗತಿಗಾಗಿ ತಿರುವನಂತಪುರದಲ್ಲಿ ತೀವ್ರ ಪ್ರಯತ್ನವನ್ನು ನಡೆಸಿದವರು ಪಿ.ಕೃಷ್ಣನ್‌ ತಂಬಿ. ಈ ಕಲೆಯ ಸೌಂದರ್ಯಕ್ಕೆ ಅಪಾಯವಾಗದ ರೀತಿಯಲ್ಲಿ ಆಧುನಿಕ ಪ್ರೇಕ್ಷಕರಿಗೆ ಇಷ್ಟವಾಗುವಂತೆ ಅವರು ಕೆಲವು ಆಟಕಥೆಗಳನ್ನು ರಚಿಸಿದ್ದಾರೆ. ಅವುಗಳಲ್ಲಿ ‘ತಾಟಕ ವಧ’ ಪ್ರಸಿದ್ಧವಾಗಿದೆ. ಮೊತ್ತಮೊದಲು ಒಂದು ಕಥಕಳಿ ಕ್ಲಬ್‌ ಆರಂಭಿಸಿದವರು ಕೃಷ್ಣನ್‌ ತಂಬಿ.
ಕಥಕಳಿಯ ಅಸ್ತಿತ್ವ ಹಾಗೂ ಅಭಿವೃದ್ಧಿಗಾಗಿ ಮತ್ತು ಅಧ್ಯಯನಕ್ಕಾಗಿ ಕಾರ್ಯಾಚರಿಸುವ ಹಲವಾರು ಸಂಸ್ಥೆಗಳೂ, ವಿದ್ಯಾಲಯಗಳೂ” ಕೇರಳದಲ್ಲಿವೆ. ಅವುಗಳಲ್ಲಿ ಮುಖ್ಯವಾದುದು ಕೇರಳ ಕಲಾ ಮಂಡಲಂ. ಇರಿಂಜಾಲಕೂಡ ಉಣ್ಣಾಯಿ ವಾರಿಯರ್ ಸ್ಮಾರಕ ಕಲಾನಿಲಯ, ಕೋಟಕ್ಕಲ್‌ ಪಿಎಸ್‌ವಿ ನಾಟ್ಯ ಸಂಘ ಕೀರಿಕೋಡ್‌, ಸಮಸ್ತ ಕೇರಳ ಕಥಕಳಿ ವಿದ್ಯಾಲಯ, ಪೇರೂರು ಗಾಂಧಿ ಸೇವಾ ಸದನ, ತೃಪುಣಿಪುರ, ಆರ್ಎಲ್‌ವಿ ಸ್ಕೂಲ್‌, ತಿರುವನಂತಪುರದ ‘ಮಾರ್ಗಿ’ ಮೊದಲಾದ ಸಂಸ್ಥೆಗಳು ಕಥಕಳಿಯ ಇತರ ವಿದ್ಯಾಲಯಗಳು.
ಕಲಿಕೆ
ಪ್ರದರ್ಶನ ಕಲೆಯಾದ ಕಥಕಳಿಯಲ್ಲಿ ಭಾಗವಹಿಸುವ ಯಾವುದೇ ವ್ಯಕ್ತಿಗೆ ಅತ್ಯಗತ್ಯವಾದ ಸಿದ್ಧಿಯೇ ವೇಷ ಸೌಭಾಗ್ಯ. ವೇಷ ಸೌಂದರ್ಯವೇ ಪ್ರೇಕ್ಷಕರನ್ನು ಆಕರ್ಷಿಸುವ ಪ್ರಧಾನ ಅಂಶ. ಅನಂತರವೇ ಅಭಿನಯ ಮುದ್ರೆಗಳ ಕುರಿತು ಯೋಚಿಸುತ್ತಾರೆ. ಕಲಾಪ್ರತಿಭೆ ಎಂಬುದು ಮುಖ್ಯವಾಗುತ್ತದೆ. ಅದು ಕೇವಲ ಪ್ರಯತ್ನದಿಂದ ಬರುವಂತದ್ದಲ್ಲ. ಪ್ರತಿಭೆ ಇಲ್ಲದವನ ಪ್ರದರ್ಶನ ನಿರಸವಾಗಿರುತ್ತದೆ. ಇಂತಹ ಪ್ರತಿಭಾವಂತ ಬಾಲಕರು ಮಾತ್ರ ಕಥಕಳಿ ಕಲಿಸಬಹುದು ಎಂಬುದು ವಿದ್ವಾಂಸರ ಅಂಬೋಣ.
ನಕ್ಷತ್ರ, ವಾರ, ತಿಥಿ ಮೊದಲಾದವುಗಳನ್ನು ಗಮನಿಸಿ ಒಳ್ಳೆಯ ಶುಭ ಮುಹೂರ್ತದಲ್ಲಿ ಕಥಕಳಿ ಕಲಿಕೆ ಆರಂಭವಾಗುತ್ತದೆ. ಬೆಳಿಗ್ಗೆ ಕಳರಿಯಲ್ಲಿ ಬೆಳಗುವ ದೀಪವನ್ನು ಸಾಕ್ಷಿಯಾಗಿಟ್ಟು, ದಕ್ಷಿಣೆ ಸ್ವೀಕರಿಸಿ, ಗುರು ಶಿಷ್ಯನಿಗೆ ‘ಕಚ್ಚೆ ಹಾಗೂ ಎಣ್ಣೆ’ ನೀಡುತ್ತಾನೆ. ಈ ಕಚ್ಚೆಕಟ್ಟಿನಿಂದ ಗುರು ಶಿಷ್ಯ ಸಂಬಂಧದ ಆರಂಭ. ಅನಂತರ ಶರೀರದಾರ್ಢ್ಯದ ವ್ಯಾಯಾಮಗಳನ್ನು ಅಭ್ಯಾಸ ಮಾಡುತ್ತಾರೆ. ಅನಂತರ ನೃತ್ಯ ಪ್ರಕಾರಗಳಾದ ತೋಡಯಂ, ಪುರಪಾಡು. ಪಗುದಿ ಪುರಪಾಡು, ಮುದ್ರೆ. ಕಲಾಶ ಇತ್ಯಾದಿಗಳನ್ನು ಕಲಿಸುತ್ತಾರೆ.
ಹನ್ನೆರಡು ವರ್ಷ ಪ್ರಾಯದ ಸುಮಾರಿಗೆ ಕಲಿಕೆಯನ್ನು ಆರಂಭಿಸಬೇಕು. ಹಾಗಿದ್ದರೆ ಮಾತ್ರ ಸರಿಯಾದ ತರಬೇತಿಯನ್ನು ಪಡೆಯಬಹುದು. ತಜ್ಞ ಗುರುವಿನ ಆಶ್ರಯದಲ್ಲಿ ಸುಮಾರು ಹತ್ತು ವರ್ಷಗಳ ಕಾಲ ಇದಕ್ಕೆ ತರಬೇತಿ ಬೇಕಾಗುತ್ತದೆ.
ಪ್ರವೇಶ ಅರಿತುಕೊಂಡರೆ ಸಣ್ಣ ಪದವನ್ನು ಹೇಳಿ ‘ಅರಂಗೇಟ್ರಂ’ ನಡೆಸಬಹುದು. ರಂಗ ಪ್ರವೇಶಕ್ಕೆ ಸಾಮಾನ್ಯವಾಗಿ ಕಡಿಮೆ ಭಾರದ ವೇಷಭೂಷಣಗಳ ಶ್ರೀ ಕೃಷ್ಣನ ಪಾತ್ರವನ್ನು ಧರಿಸುವುದು ವಾಡಿಕೆ. ಅನಂತರ ಹಂತ ಹಂತವಾಗಿ ಕಥಕಳಿಯ ಇತರ ನೃತ್ಯಾದಿಗಳನ್ನೆಲ್ಲ ಕಲಿತು ಬೇರೆ ಬೇರೆ ವೇಷಗಳನ್ನು ಮಾಡುತ್ತಾರೆ.
ಪಚ್ಚೆ, ಕತ್ತಿ, ಕರಿ, ತಾಡಿ, ಮಿನುಕ್ಕು ಎಂದು ಕಥಕಳಿ ವೇಷಗಳನ್ನು ವರ್ಗೀಕರಿಸಿರುವಂತೆ ಕುಟ್ಟಿತರಂ, ಇಡತರಂ, ಆದ್ಯವಸಾನಂ ಎಂಬ ವಿಭಾಗ ಕ್ರಮವೂ ಇದೆ. ಇದು ಕಥಾಪಾತ್ರಗಳ ಚೊಲ್ಲಿಯಾಟ, ಅಭಿನಯಗಳ ಹಿನ್ನೆಲೆಯಲ್ಲಿಯೇ ಹೊರತು ಪಾತ್ರಗಳ ಸ್ಥಾನಮಾನಗಳ ಹಿನ್ನೆಲೆಯಲ್ಲಿ ಅಲ್ಲ. ದೇವೇಂದ್ರನು ಇಡತರವಾದರೆ ಅವನ ಮಗನಾದ ಅರ್ಜುನ ಆದ್ಯವಸಾನಂ. ಆದರೆ ಕಥಕಳಿಯ ದುರ್ಯೋಧನ, ಕೃಷ್ಣ ಕುಟ್ಟಿತರವಾಗಿವೆ. ಮಹಾರಾಣಿ ಸುದೇಷ್ಣೆ ಕುಟ್ಟಿತರವೂ, ಆಕೆಯ ದಾಸಿಯಾಗಿ ಬರುವ ಸೈರಂಧ್ರಿ ಆದ್ಯವಸಾನವೂ ಆಗುವರು.
ಕಥಕಳಿಯ ಸಂವಹನ ಮಾಧ್ಯಮ ಹಸ್ತಮುದ್ರೆಗಳಾಗಿವೆ. ೨೪ ಮೂಲಮುದ್ರೆಗಳು, ಅದರ ಜನ್ಯಮುದ್ರೆಗಳೂ. ಸಂಯುತ. ಅಸಂಯುತ, ಮಿಶ್ರ, ಸಮಾನ ಇವುಗಳೆಲ್ಲ ಲಕ್ಷಣ ಗ್ರಂಥವಾದ ಹಸ್ತಲಕ್ಷಣ ದೀಪಿಕೆಯಲ್ಲಿವೆ.
ಕಲಾ ಸರ್ವಸ್ವ
ಕಥಕಳಿಯು ಸುಂದರವಾದ ಅನೇಕ ಕಲೆಗಳ ಸಮ್ಮಿಲನ, ಸಂಗೀತ, ಸಾಹಿತ್ಯ, ನಾಲ್ಕು ವಿಧದ ಅಭಿನಯಗಳು, ನೃತ್ಯಪ್ರಕಾರಗಳು, ವಾದ್ಯ, ಚಿತ್ರಕಲೆ ಮೊದಲಾದವುಗಳೆಲ್ಲಾ ಕಥಕಳಿಯ ಅಂಗಗಳಾಗಿವೆ. ಈ ಅಂಗಗಳ ಕುರಿತು ಅವಲೋಕಿಸಬಹುದು.
ಸಂಗೀತ
ಯಕ್ಷಗಾನದಲ್ಲಿ ಯಂತೆ ಕಥಕಳಿ ಹಾಡುಗಳಿಗೂ ಸಾಮಾನ್ಯವಾಗಿ ‘ಪದ’ ಎನ್ನುತ್ತಾರೆ. ಕಥಕಳಿ ಪದಗಳಲಿಗೆ ಸಮಗ್ರವಾದ, ಸರಸವಾದ ಸಂಗೀತ ಪರಂಪರೆಯ ಹಿನ್ನೆಲೆ ಇದೆ. ಕೃಷ್ಣನಾಟದಲ್ಲಿ ಸುಮಾರು ಎಪ್ಪತ್ತರಷ್ಟು ಗೀತೆಗಳಿವೆ. ಸಂದರ್ಭಾನುಸಾರವಾಗಿ ಸುಮಾರು ೨೫ ರಾಗಗಳನ್ನು ಕೃಷ್ಣನಾಟದಲ್ಲಿ ಪ್ರಯೋಗಿಸುತ್ತಾರೆ. ಇವುಗಳ ಹೊರತಾಗಿ ರಾಮನಾಟದಲ್ಲಿ ೧೬ ಹೆಚ್ಚುವರಿ ರಾಗಗಳ ಬಳಕೆಯಿದೆ. ಕೋಟ್ಟಯಂ ಕಥೆಗಳಲ್ಲಿ ಕೃಷ್ಣನಾಟಂ ಹಾಗೂ ರಾಮನಾಟಗಳಲ್ಲಿ ಇಲ್ಲದಿರುವ ಆರು ಪ್ರತ್ಯೇಕ ರಾಗಗಳನ್ನು ಅಳವಡಿಸಲಾಗಿದೆ. ರಸ, ಭಾವ, ಪಾತ್ರಗಳ ಸ್ವಭಾವ, ಕಾಲಗಳನ್ನು ಸಂಯೋಜಿಸುವ ರೀತಿಯಲ್ಲಿ ಇಷ್ಟು ವೈವಿಧ್ಯ ಪೂರ್ಣರಾಗಗಳನ್ನು ಬಳಸುವ ಕಲೆ ಬೇರೆ ಇಲ್ಲ. ಹಾಡುಗಳಲ್ಲಿ ರಾಗವಾಗಿ (ಸೋಪಾನ ರೀತಿ) ಹಾಡುತ್ತಾರೆ. ಇದು ಕೇರಳೀಯ ಶೈಲಿಯಾಗಿದೆ. ಬೇರೆ ಬೇರೆ ಕಾಲಗಳಲ್ಲಿ ಸಂದರ್ಭೋಚಿತವಾಗಿ ಹಾಡಬೇಕು. ಹಿಮ್ಮೇಳ ಹಾಗೂ ವಾದನದಲ್ಲಿ ಔಚಿತ್ಯಪ್ರಜ್ಞೆ ಇರಬೇಕು. ಅಭಿನಯ, ನಾಟ್ಯಗಳಿಗೆ ಪೂರಕವಾಗಿ ಹಾಡಬೇಕು. ಒಟ್ಟಿನಲ್ಲಿ ಹೇಳುವುದಿದ್ದರೆ ಭಾಗವತನೇ ಕಥಕಳಿಯ ಸೂತ್ರಧಾರ, ನಿರ್ದೇಶಕ. ಹಾಡುಗಾರನು ರಾಗತಾಳಗಳೊಂದಿಗೆ ಚೆನ್ನಾಗಿ ಹಾಡಿದರೆ ಪಾತ್ರಧಾರಿಗಳ ಅಭಿನಯ ಚೆನ್ನಾಗಿರುತ್ತದೆ. ಸಂಗೀತ ಕಲೆಯು ಕಥಕಳಿಯಲ್ಲಿ ಸಾರ್ಥಕತೆಯನ್ನು ಪಡೆದಿದೆ.
ಸಾಹಿತ್ಯ
ಶ್ಲೋಕಗಳು ಹಾಗೂ ಗೀತೆಗಳಿಂದ ಕೂಡಿದ ಸಂಗೀತಕಾವ್ಯವನ್ನು ಮೊದಲಿಗೆ ರಚಿಸಿದವನು ಜಯದೇವಕವಿ ಎಂದು ಹೇಳಲಾಗುತ್ತದೆ. ತೊಂಬತ್ತಾರು ಶ್ಲೋಕ ಹಾಗೂ ಇಪ್ಪತ್ನಾಲ್ಕು ಗೀತಗಳಿರುವ ಜಯದೇವನ ಗೀತಗೋವಿಂದವೇ ಮೊದಲ ಆಟಕಥಾ ಸಾಹಿತ್ಯವೆಂದು ಹೇಳಲಾಗಿದೆ.
‘ವಾಗ್ದೇವತಾ ಚರಿತ ಚಿತ್ರಿತ ಚಿತ್ತಸತ್ಮಾ
ಪದ್ಮಾವತೀ ಚರಣಚಾರಣ ಚಕ್ರವರ್ತಿ
ಶ್ರೀ ವಾಸುದೇವ ರತಿಕೇಳಿಕಥಾಕ ಸಮೇತ
ಮೇತಂ ತನೋದಿ ಜಯದೇವ ಕವಿ; ಪ್ರಬಂಧ’
ಎಂಬ ‘ಗೀತಗೋವಿಂದ’ದ ಪದ್ಯದಲ್ಲಿ ‘ಕೇಳಿಕಥಾ’ ಎಂದರೆ ಆಟಕಥಾ ಪ್ರಬಂಧವಾಗಿರಬೇಕೆಂದು ಹೇಳಲಾಗಿದೆ. ಜಯದೇವ ಕವಿ ಹಾಡುತ್ತಿದ್ದಂತೆ ಪದ್ಮಾವತಿ ನಾಟ್ಯವಾಡುತ್ತಿದ್ದಳೆಂದು ಈ ಪದ್ಯದಿಂದ ವೇದ್ಯವಾಗುತ್ತದೆ. ಗೀತ ಗೋವಿಂದದ ಈ ಅಭಿನಯವು ಅಷ್ಟಪದಿಯಾಟ ಎಂಬ ಹೆಸರಿನಲ್ಲಿ ಹಿಂದೆ ಕೇರಳದಲ್ಲಿ ಪ್ರಚಾರದಲ್ಲಿತ್ತೆಂದೂ ಅದುವೇ ಮುಂದೆ ಕೃಷ್ಣನಾಟಂ ಪ್ರಕಾರದ ಹುಟ್ಟಿಗೆ ಕಾರಣವಾಯಿತೆಂದೂ ವಿದ್ವಾಂಶರು ಹೇಳುತ್ತಾರೆ. ಗೀತಗೋವಿಂದ ಹಾಗೂ ‘ಕೃಷ್ಣಗೀತೆ’ಯ ಸಾದೃಶ್ಯ, ಕಥಕಳಿಯ ಮೇಳಪದದಲ್ಲಿ ಬಳಸುವ ಕೆಲವು ಶ್ಲೋಕಗಳಿಗೂ ಈ ವಿಚಾರಕ್ಕೆ ಪುಷ್ಟಿ ನೀಡುತ್ತವೆ. ಗೀತಗೋವಿಂದದಲ್ಲಿರುವುದು ಅಷ್ಟಪದಿಗಳು. ಅಷ್ಟಪದಿಗಳು ಹಾಡುವುದಕ್ಕೆ ಹಾಗೂ ನೃತ್ಯವಾಡುವುದಕ್ಕೆ ಯೋಗ್ಯವಾಗಿವೆ. ಕೇರಳದಲ್ಲಿ ಮುನ್ನೂರು ವರ್ಷಗಳ ಹಿಂದೆ ಅಷ್ಟಪದಿಯಾಟ ಇದ್ದಿದ್ದರೆ ಅದುವೇ ಕೃಷ್ಣನಾಟದ ಉಗಮಕ್ಕೆ ಕಾರಣವಾಗಿರಬಹುದು. ಕಲ್ಲಿಕೋಟೆಯ ಮಾನವೇದನ್‌ ತಂಬುರಾನ್‌ ರಚಿಸಿದ ‘ಕೃಷ್ಣಗೀತೆ’ಯಲ್ಲಿ ಮುನ್ನೂರರಷ್ಟು ಪದ್ಯಗಳೂ, ಎಪ್ಪತ್ತರಷ್ಟು ಗೀತಿಕೆಗಳೂ, ಒಂದು ದಂಡಕವೂ ಇದೆ. ಕೃಷ್ಣಾವತಾರ, ಕಾಳಿಮರ್ದನ, ರಾಸಕ್ರೀಡೆ, ಕಂಸವಧೆ, ಸ್ವಯಂವರ, ಬಾಣಾಸುರ ಕಾಳಗ, ಅನೇಕ ಅಸುರರ ವಧೆ, ಸ್ವರ್ಗಾರೋಹಣ, ಹೀಗೆ ಎಂಟು ವಿಭಾಗಮಾಡಿ ಎಂಟು ದಿವಸಗಳಲ್ಲಿ, ಪ್ರದರ್ಶಿಸಲು ವ್ಯವಸ್ಥೆ ಮಾಡಲಾಗಿದೆ. ಭಾಗವತದ ದಶಮಸ್ಕಂಧದ ಕಥೆಯನ್ನು ಆಧರಿಸಿ ಮಧ್ಯ ಕೇರಳದಲ್ಲಿ ಕೃಷ್ಣನಾಟಂ ಹೀಗೆ ಆರಂಭವಾಗಿದೆ ಎಂಬ ಸುದ್ದಿ ತಿಳಿದು ಕೊಟ್ಟಾರಕರ ತಂಬುರಾನ್‌ ರಾಮಾಯಣದ ಕಥೆಯನ್ನು ಆಧರಿಸಿ, ಶ್ಲೋಕ ಹಾಗೂ ಪದ್ಯಗಳನ್ನು ರಚಿಸಿ ರಾಮನಾಟಂ ಎಂಬ ಕಲಾಪ್ರಕಾರವನ್ನು ಸೃಷ್ಟಿಸಿದರು. ಪುತ್ರಕಾಮೇಷ್ಟಿ, ಸೀತಾಸ್ವಯಂವರ, ಪಟ್ಟಾಭಿಷೇಕ, ಖರಾಸುರ ವಧೆ, ವಾಲಿವಧೆ, ತೋರಣಯುದ್ಧ, ಸೇತುಬಂಧನ, ರಾಮರಾವಣ ಯುದ್ಧ ಹೀಗೆ ರಾಮನಾಟದಲ್ಲಿಯೂ ಪ್ರಸಂಗವನ್ನು ಎಂಟಾಗಿ ವಿಭಜಿಸಲಾಗಿದೆ. ಮಣಿಪ್ರವಾಳ ಶೈಲಿಯಲ್ಲಿ ಸಾಹಿತ್ಯ ರಚಿಸಲಾಗಿದೆ. ಆದುದರಿಂದ ಜನಸಾಮಾನ್ಯರಿಗೂ ಅರ್ಥವಾಗುವಂತಿದೆ. ಸಾಹಿತ್ಯಕ ಅಂಶ ಕಡಿಮೆಯಾದರೂ ಆಡುವುದಕ್ಕೆ ಬೇಕಾದ ಪ್ರಸಾದ ಗುಣ ಅದರಲ್ಲಿದೆ. ಆಟಕಥಾ ಸಾಹಿತ್ಯದಲ್ಲಿ ಇಷ್ಟು ದೀರ್ಘವಾದ ಕೃತಿ ಇನ್ನೊಂದಿಲ್ಲ. ಸಾಮೂದಿರಿ ಹಾಡಿದ ಕೃಷ್ಣಕಥೆ ಹಾಗೂ ತಿರುವಾಂಕೂರು ಮಹಾರಾಜನ ರಾಮಕಥೆಯು ಪ್ರದರ್ಶನಗೊಂಡಾಗ, ದಕ್ಷಿಣ ಕೋಟ್ಟಯಂನಲ್ಲಿ ಕೇರಳವರ್ಮರಾಜನ ಅಳಿಯ ಭಾರತ ಕಥೆಯನ್ನು ಸಿದ್ಧಪಡಿಸಿದರು. ಬಕಾಸುರವಧೆ. ಕಿಮ್ಮೀರ ವಧೆ, ಕಾಲಕೇಯವಧೆ, ಕಲ್ಯಾಣ ಸೌಗಂಧಿಕ ಎಂಬ ನಾಲ್ಕು ಕಥೆಗಳೇ ಕೋಟ್ಟಯಂ ಕಥೆಗಳು. ಇವುಗಳಲ್ಲಿ ಶ್ಲೋಕಗಳನ್ನು ಸಂಸ್ಕೃತದಲ್ಲಿ ಹಾಗೂ ಪದಗಳನ್ನು ಮಣಿಪ್ರವಾಳ ಶೈಲಿಯ ಮಲಯಾಳದಲ್ಲಿ ರಚಿಸಲಾಗಿದೆ. ಕೃಷ್ಣನಾಟದ ರಾಸಕ್ರೀಡೆಯಲ್ಲಿರುವಂತೆ ಕಾಲಕೇಯ ವಧೆಯಲ್ಲಿ ಒಂದು ದಂಡಕವಿದೆ. ಸಾಹಿತ್ಯದ ಶಕ್ತಿ, ಅಭಿನಯ ಸಾಧ್ಯತೆ ಹಾಗೂ ಔಚಿತ್ಯ ಪ್ರಜ್ಞೆಗಳಿಂದ ಈ ಕೋಟ್ಟಯಂ ಕಥೆಗಳು ಕೃಷ್ಣನಾಟ ಸಾಹಿತ್ಯವನ್ನು ಮೀರಿನಿಂತಿವೆ. ಹದಿನೆಂಟನೆಯ ಶತಮಾನದಲ್ಲಿ ಮಧ್ಯ, ದಕ್ಷಿಣ ಹಾಗೂ ಉತ್ತರ ಕೇರಳದಲ್ಲಿ ಒಂದೊಂಧು ಕಥಕಳಿ ತಂಡಗಳು ಹುಟ್ಟಿಕೊಂಡುವು. ಈ ಕಥಕಳಿ ತಂಡಗಳು ಪ್ರದರ್ಶಿಸುವ ಆಟಕಥಾ ಸಾಹಿತ್ಯ, ವೇಷಭೂಷಣಗಳು, ಬಣ್ಣಗಾರಿಕೆಗಳಲ್ಲಿ ಅಲ್ಪಸ್ವಲ್ಪ ವ್ಯತ್ಯಾಸಗಳನ್ನು ಮಾಡಿಕೊಂಡರು. ಈ ಎಲ್ಲಾ ಪ್ರಕಾರಗಳಲ್ಲಿ ಕೃಷ್ಣನಾಟಂ ಮಾತ್ರ ಇಂದೂ ಅದೇ ಸ್ವರೂಪದಲ್ಲಿ ಉಳಿದುಕೊಂಡಿದೆ. ರಾಮನಾಟಂ ಮೊದಲಾದ ಕಲಾಪ್ರಕಾರಗಳು ಕಾಲಕಾಲಕ್ಕೆ ಅನೇಕ ಪರಿಷ್ಕಾರಗಳಿಗೆ ಒಳಗಾಗಿ ತನ್ನ ಮೂಲಸ್ವರೂಪವನ್ನು ಕಳೆದುಕೊಂಡಿವೆ.
ಈ ನೃತ್ಯ ವೈವಿಧ್ಯಗಳಿಗೆ ಹಾಗೂ ವೇಷಭೂಷಣಗಳಿಗೆ ಕೃಷ್ಣನಾಟಂ ಮಹತ್ವ ನೀಡುತ್ತದೆ. ಗೋಪಿಕಾ ಸ್ತ್ರೀಯರು ಬಾಲಕೃಷ್ಣನ್ನು ಎತ್ತಿಕೊಂಡು ಮುದ್ದಾಡುವ ಪ್ರಸಂಗ, ರಾಸಕ್ರೀಡೆಯಲ್ಲಿ ಶ್ರೀ ಕೃಷ್ಣ ಗೋಪಿಕೆಯರೊಂದಿಗೆ ಸಲ್ಲಾಪ ನಡೆಸುವ ಪ್ರಸಂಗಗಳ ಮಂಡಲ ನೃತ್ಯಗಳು ಅತ್ಯಂತ ಮನೋಹರವಾಗಿವೆ. ಕಾಳಿಮರ್ದನ ಪ್ರಸಂಗದಲ್ಲಿ ಅನೇಕ ವೈವಿಧ್ಯತೆ ಹಾಗೂ ವೈಶಿಷ್ಟ್ಯಗಳಿವೆ. ಪಾರಿಜಾತ ಪುಷ್ಟ ಅಪಹರಣ ಪ್ರಸಂಗದಲ್ಲಿ ಸತ್ಯಭಾಮೆಯ ಜೊತೆಯಲ್ಲಿ ಗರುಡನ ಮೇಲೇರಿ ಸ್ವರ್ಗಕ್ಕೆ ಹೋಗುವ ಶ್ರೀಕೃಷ್ಣ, ಬಾಣಾಸುರ ಕಾಳಗದಲ್ಲಿ ಬಾಣನ ಅರಮನೆ ಕಾವಲಿಗೆ ನಿಂತಿದ್ದ ಪರಮೇಶ್ವರ ಶ್ರೀಕೃಷ್ಣನನ್ನು ಎದುರುಗೊಳ್ಳುವುದು, ಸಂತಾನ ಗೋಪಾಲ ಪ್ರಸಂಗದಲ್ಲಿ ವೈಕುಂಠ ದೃಶ್ಯ ಮೊದಲಾದ ರಂಗಗಳು ಕೃಷ್ಣನಾಟಂ ಕಲೆಯ ವೈಶಿಷ್ಟ್ಯಗಳಾಗಿವೆ. ಆದರೆ ಕೃಷ್ಣನಾಟದಲ್ಲಿ ಹಸ್ತಾಭಿನಯ ಕಡಿಮೆಯಿದೆ. ಕಥಕಳಿಯಂತೆ ಕೈಮುದ್ರೆಗಳಿಂದ ಅಭಿನಯಿಸುವ ರೀತಿ ಇದರಲ್ಲಿ ಇಲ್ಲವೆಂದೇ ಹೇಳಬಹುದು. ವೇಷಗಳಲ್ಲಿ ಬ್ರಹ್ಮ, ಜಾಂಬವ, ಯಮ, ನರಕಾಸುರ, ಮುರಾಸುರ, ಘಂಟಾಕರ್ಣ, ಶಿವಗಣಗಳು ಮೊದಲಾದ ಪಾತ್ರಗಳಿಗೆ ಮುಖವಾಡಗಳನ್ನು ಧರಿಸುವ ಕ್ರಮವಿದೆ. ಕೃಷ್ಣನಾಟಂ ಸಾಹಿತ್ಯ ಅಂದರೆ ಕೃಷ್ಣಗೀತೆಯು ಸಂಸ್ಕೃತ ಭಾಷೆಯಲ್ಲಿದೆ. ಅಲ್ಲದೆ ಅದರ ಅಭಿನಯದಲ್ಲಿ ಹಸ್ತಾಭಿನಯ, ಮುದ್ರೆಗಳಿಗೆ ಅವಕಾಶವಿಲ್ಲದಿರುವುದರಿಂದ ಈ ಕಲಾ ಪ್ರಕಾರವನ್ನು ಅನುಸರಿಸುವುದಕ್ಕೆ ಮತ್ತು ಪರಿಷ್ಕರಿಸುವುದಕ್ಕೆ ಯಾರೂ ಪ್ರಯತ್ನಿಸಿಲ್ಲ.
ಅಭಿನಯ
ಕಲಾವಿದ ಪಾತ್ರವನ್ನು ತನ್ನಲ್ಲಿ ಆವಾಹಿಸಿಕೊಂಡು, ಪಾತ್ರದ ಔಚಿತ್ಯವನ್ನರಿತು ಅಭಿವ್ಯಕ್ತಿಗೊಳಿಸುವ ಭಾವವೇ ಅಭಿನಯ. ರಸಭಾವಗಳನ್ನು ಸ್ಪಷ್ಟವಾಗಿ ಪ್ರಕಟಿಸುವುದು ಅಭಿನಯದ ಮೂಲಕ. ನಾಟ್ಯಾಂಶಗಳಲ್ಲಿ ಅತ್ಯಂತ ಪ್ರಧಾನವಾದುದೇ ಅಭಿನಯ. ನಾಟ್ಯಕೃತಿಗಳ ಜೀವ ರಸವಾಗಿದ್ದರೂ ಅದಕ್ಕೆ ರೂಪವನ್ನು ನೀಡುವುದು ಅಭಿನಯ. ಗೀತವಾದ್ಯಗಳಿಗಿಂತ ರಸಸ್ಫುರಣೆಗೆ ಶಕ್ತಿ ನೀಡುವುದು ಹಾಗೂ ಅದನ್ನು ಪ್ರಕಟಗೊಳಿಸುವುದು ಅಭಿನಯದ ಮೂಲಕವೇ ಆಗಿದೆ.
ಅಭಿನಯಗಳಲ್ಲಿ ನಾಲ್ಕು ವಿಧ. ಅಂಗ ಪ್ರತ್ಯಂಗಗಳ ಕ್ರಿಯೆಗಳಿಗೆ ‘ಆಂಗಿಕ’ ಎಂದು ಹೆಸರು..ಮಾತುಗಳ ಬಳಕೆಗೆ ‘ವಾಚಿಕ’ ಎನ್ನುವರು. ವೇಷಾಲಂಕಾರಗಳಿಗೆ ‘ಆಹಾರ್ಯ’ ಹಾಗೂ ಮನಸ್ಸಿನ ಅನುಭಾವ ಪ್ರಕಟಣೆಗೆ ‘ಸಾತ್ವಿಕ’ ಎಂದು ಹೇಳುವರು. ತಲೆ, ತೋಳು, ಸೊಂಟ, ಪಾದ, ಕೊರಳು, ಕೈ, ಬೆನ್ನು, ಹೊಟ್ಟೆ, ತೊಡೆ, ಮೊಣಕಾಲು, ಕಣ್ಣು, ಹುಬ್ಬು ಮೂಗು, ತುಟಿಗಳು, ಕೆನ್ನೆ, ಗಲ್ಲ ಮೊದಲಾದ ಅಂಗ ಪ್ರತ್ಯಂಗಗಳ ಕ್ರಿಯೆಯೇ ಆಂಗಿಕಾಭಿನಯ ಎನಿಸಿಕೊಳ್ಳುತ್ತದೆ. ಸಂಭಾಷಣೆಗೆ ವಾಚಿಕವೆಂದು ಹೆಸರು. ಕಿರೀಟ, ಕುಂಡಲ, ಹಾರ, ಕೇಯೂರ ಮೊದಲಾದ ಅಲಂಕಾರಗಳಿಗೆ ಆಹಾರ್ಯವೆಂದು ಹೆಸರು. ಆಹಾರ್ಯದಲ್ಲಿ ಪುಸ್ತಂ, ಅಲಂಕಾರ, ಅಂಗರಚನೆ, ಸಜೀವ ಎಂದು ನಾಲ್ಕು ವಿಧವಿದೆ. ಅದರಲ್ಲಿ ಪ್ರತಿರೂಪ ನಿರ್ವಹಣೆಯೇ ‘ಪುಸ್ತಂ’. ಕಿರೀಟಾದಿ ವೇಷಭೂಷಣಗಳ ಬಳಕೆ ‘ಅಲಂಕಾರ’. ಮುಖದ ಪ್ರಸಾಧನಕ್ಕೆ ‘ಅಂಗರಚನೆ’ ಎನ್ನುವರು. ಯಾವುದಾದರೂ ಪ್ರಾಣಿಗಳನ್ನು ಜೀವದೊಂದಿಗೆ ರಂಗಕ್ಕೆ ತರುವುದನ್ನು ಸಜೀವ ಎಂದು ಹೇಳುತ್ತಾರೆ. ಮುಖವಾಡ, ಕೊಕ್ಕು, ರೆಕ್ಕೆ ಮೊದಲಾದ ಪರಿಕರಗಳ ಬಳಕೆಯೂ ಆಹಾರ್ಯಾಭಿನಯದಲ್ಲಿ ಸೇರುತ್ತದೆ. ಸ್ತಂಭನ, ಸ್ವೇದಾದಿಗಳ ಮನಸ್ಸಿನ ಭಾವಗಳು ಪ್ರಕಟಗೊಳ್ಳುವುದೇ ಸಾತ್ವಿಕಾಭಿನಯ.
ಮೇಲೆ ವಿವರಿಸಿದ ಚತುರ್ವಿಧ ಪ್ರಯೋಗಗಳಿಂದ ಉತ್ತಮ, ಮಧ್ಯಮ, ಅಧಮ ಪ್ರಕೃತಿಗಳ ಪಾತ್ರಗಳ ಗುಣಸ್ವಭಾವಗಳನ್ನು ಪ್ರೇಕ್ಷಕರ ಮುಂದೆ ಪ್ರದರ್ಶಿಸುವುದಕ್ಕೆ ಅಭಿನಯವೆಂದು ಹೆಸರು.
ನೃತ್ಯ ವೈವಿಧ್ಯ
ನೃತ್ಯವು ಕಥಕಳಿಯ ಒಂದು ಪ್ರಧಾನ ಘಟಕವಾಗಿದೆ. ಒಳ್ಳೆಯ ಆರೋಗ್ಯವಂತ ವ್ಯಕ್ತಿ ಶ್ರಮಪಟ್ಟು ಕಲಿತರೆ ಮಾತ್ರ ಈ ಕಲೆ ಒಲಿಯಲು ಸಾಧ್ಯ. ಕಥಕಳಿಯ ಜನಕರೆಂದು ಹೇಳಲಾಗುವ ತಂಬುರಾನ್‌ಗಳು ಕಳರಿ ವಿದ್ಯೆಯಲ್ಲಿ ನಿಪುಣರಾದ ತಮ್ಮ ಸೈನಿಕರನ್ನು ಕಥಕಳಿಗೆ ಆರಿಸುತ್ತಿದ್ದರಂತೆ. ಬಾಯಿತಾಳಗಳಿಗೆ ಹೆಜ್ಜೆ ಹಾಕಿ ಕಥಕಳಿಯ ನೃತ್ಯವನ್ನು ಅಭ್ಯಾಸ ಮಾಡಬೇಕು. ಕಥಕಳಿಯ ‘ಕಲಾಶ’ಗಳೆಂದರೆ ನೃತ್ಯದ ವೈವಿಧ್ಯಗಳಾಗಿವೆ. ದೀರ್ಘ ಕಾಲದ ಅಭ್ಯಾಸದ ಮೂಲಕ ಅವುಗಳನ್ನು ಕಲಿಯಬೇಕು. ಪ್ರತಿಯೊಂದು ತಾಳಕ್ಕೂ, ಪ್ರತಿ ಪದದ ಚರಣಕ್ಕೂ ಕಲಾಶಗಳಿವೆ. ಇಡಕಲಾಶಂ, ಎಡುತ್ತು ಕಲಾಶಂ, ಇರಟ್ಟಿ ಕಲಾಶಂ, ಅಷ್ಟಕಲಾಶಂ ಹೀಗೆ ಬೇರೆ ಬೇರೆ ಹೆಸರುಗಳಿವೆ. ಪ್ರವೇಶ, ಯುದ್ಧದ ಆವೇಶ, ಯುದ್ಧ, ‘ಚಾರಿನೃತ್ತ’ಗಳಿಗೆ ವಿಶೇಷವಾದ ನೃತ್ಯಗಳಿವೆ.
ಪುರಾಣಗಳಲ್ಲಿ ಕಂಡು ಬರುವ ವೈವಿಧ್ಯವಾದ ವಿರುದ್ಧ ಗುಣಗಳ ಪಾತ್ರಗಳನ್ನು ಕಥಕಳಿಯಲ್ಲಿ ಪ್ರಸ್ತುತಪಡಿಸಬೇಕಾಗಿದೆ. ಆದುದರಿಂದ ಆ ಪಾತ್ರಗಳ ನಿಜವಾದ ಆತ್ಮವಿಷ್ಕಾರ ಸಾಧಿಸಬೇಕಾದರೆ ಅಗಾಧವಾದ ಮತ್ತು ಸ್ಥಾಯಿಯಾದ ಅಭಿನಯ ಅಗತ್ಯವಾಗಿದೆ. ಇದಕ್ಕೆ ಹಲವಾರು ಪರಿಮಿತಗಳಿವೆ.
ವಾದ್ಯಗಳು
ಮದ್ದಳೆ, ಚೆಂಡೆ, ತಾಳ, ಚಕ್ರತಾಳಗಳು ಕಥಕಳಿಯ ಹಿಮ್ಮೇಳ ವಾದ್ಯಗಳು. ಈ ನಾಲ್ಕು ವಾದ್ಯಗಳೂ ಕೇರಳದ ವಿಶಿಷ್ಟವಾದ್ಯಗಳಾಗಿವೆ. ಈ ನಾಲ್ಕು ವಾದ್ಯಗಳು ಕೇರಳದ ದೇವಸ್ಥಾನಕ್ಕೆ ಸಂಬಂಧಿಸಿದವುಗಳು. ಕಥಕಳಿಗೆ ಬಹಳ ಹಿಂದೆ ಚೆಂಡೆ ಇದ್ದಿರಲಿಲ್ಲ. ಎರಡು ಮದ್ದಳೆಗಳನ್ನು ಉಪಯೋಗಿಸುತ್ತಿದ್ದರು. ಒಂದು ಶುದ್ಧ ಮದ್ದಳೆ, ಇನ್ನೊಂದು ತಪ್ಪು ಮದ್ದಳೆ. ಎರಡೂ ಮದ್ದಳೆಗಳ ಶಬ್ದಲ್ಲಿ ವ್ಯತ್ಯಾಸವಿದೆ. ಈಗ ಕಥಕಳಿಯಲ್ಲಿ ಬಳಸುವ ಮದ್ದಳೆಗೆ ಶುದ್ಧಮದ್ದಳೆ ಎಂದು ಹೆಸರು. ಕೃಷ್ಣನಾಟದಲ್ಲಿ ಇಂದಿಗೂ ಎರಡು ಬಗೆಯ ಮದ್ದಳೆಗಳ ಬಳಕೆಯಿದೆ. ಕಪ್ಲಿಂಗಾಡ್‌ ನಂಬೂದಿರಿ ಎಂಬವರು ಚೆಂಡೆ ಬಳಕೆಯನ್ನು ಆರಂಭಿಸಿದರು. ವೀರ ರೌದ್ರಾದಿ ರಸಗಳಿಗೆ ಚೆಂಡೆ ಮದ್ದಳೆಗಳು ಸಹಾಯ ಮಾಡುತ್ತವೆ. ಚೆಂಡೆಯ ನಾದ ಈ ರಸಗಳ ದೃಶ್ಯಗಳಿಗೆ ಗಾಂಭಿರ್ಯವನ್ನು ಒದಗಿಸುತ್ತದೆ. ಹಿಂದೆ ದೊಡ್ಡ ಗಾತ್ರದ ಮದ್ದಳೆ ಹಾಗೂ ಚೆಂಡೆಗಳನ್ನು ಬಳಸುತ್ತಿದ್ದರು. ಚೆಂಙಲ(ಜಾಗಟೆ) ಎಂಬುದು ಹಾಡುಗಾರನ ತಾಳ. ಕಥಕಳಿಯ ಹಾಡುಗಾರನಿಗೆ ‘ಪೊನ್ನಾನಿ’ ಎಂದು ಉತ್ತರ ಕೇರಳದಲ್ಲಿ ಹೇಳುತ್ತಾರೆ. ಜತೆಯಲ್ಲಿ ಹಾಡುವವನ ತಾಳವೇ ‘ಇಲತಾಳ’. ಇಡೀ ಹಿಮ್ಮೇಳಕ್ಕೆ ತಾಳ ಹಾಕಿ ದ್ರುತ, ಮಧ್ಯ, ವಿಳಂಬಿತ ಕಾಲಗಳನ್ನು ನಿಯಂತ್ರಿಸುವುದು ಹಾಡುಗಾರರೇ. ಕಥಾಪಾತರಗಳ ಅಟ್ಟಹಾಸ ಮೊದಲಾದ ಶಬ್ದ ಘೋಷಗಳನ್ನು ತಜ್ಞರಾದ ಹಿಮ್ಮೇಳದವರು ಕಲಾವಿದರ ಆಟಕ್ಕೆ ಸರಿಯಾಗಿ ಪ್ರಯೋಗಿಸಿ ಅವರ ಅಭಿನಯಕ್ಕೆ ಆವೇಶವನ್ನು ಹೆಚ್ಚಿಸುತ್ತಾರೆ. ಊಟಕ್ಕೆ ಹಲವು ಬಗೆಯ ವ್ಯಂಜನಗಳಿರುವಂತೆ, ನಾಟ್ಯಕಲೆಗೆ ಅದರಲ್ಲೂ ವಿಶೇಷವಾಗಿ ಕಥಕಳಿಗೆ ವಾದ್ಯಗಳು ಪೂರಕವಾಗಿವೆ.
ಕಥಕಳಿ (೩)
ಚಿತ್ರಕಲೆ (ಬಣ್ಣಗಾರಿಕೆ)
ಚಿತ್ರಕಲೆಯೂ ಕಥಕಳಿಯ ಅಂಗವೇ ಆಗಿದೆ. ಪಾತ್ರಧಾರಿಗಳ ಮುಖವೇ ಚಿತ್ರದ ಭಿತ್ತಿ. ಮನಯೋಲ, ಚಾಯಿಲ್ಯಂ, ನೀಲ, ಮಸಿ (ಕಾಡಿಗೆ) ಬಳಸುವ ಬಣ್ಣಗಳು. ಈ ಮೂಲ ಬಣ್ಣಗಳನ್ನು ಪ್ರಮಾಣಬದ್ಧವಾಗಿ ಸೇರಿಸಿ ಅಥವಾ ಕಳೆದು ಉಳಿದ ಬಣ್ಣಗಳನ್ನು ತಯಾರಿಸುತ್ತಾರೆ. ಈ ಬಣ್ಣಗಳಿಂದ ಮುಖದಲ್ಲಿ ಮೂಡುವ ಬರವಣಿಗೆಗಳೂ, ಮುದ್ರೆಗಳೂ ಕಥಾ ಪಾತ್ರಗಳನ್ನು ಸೃಷ್ಟಿಸುತ್ತದೆ. ಮುಖದ ಬಣ್ಣಗಾರಿಕೆ ಚೆನ್ನಾಗಿರದಿದ್ದರೆ ಪಾತ್ರಧಾರಿ ಎಷ್ಟೇ ಪ್ರತಿಭಾವಂತನಾದರೂ ಪಾತ್ರಕ್ಕೆ ಜೀವ ತುಂಬಲು ಯಶಸ್ವಿಯಾಗಲಾರ. ಅಕ್ಕಿಹಿಟ್ಟಿನಿಂದ ಮುಖಕ್ಕೆ ಚುಟ್ಟಿ ಇಡುವುದು ಕಥಕಳಿ ವೇಷಗಳ ವೈಶಿಷ್ಟ. ಚುಟ್ಟಿ ಸಂಪ್ರದಾಯವನ್ನು ಕೂಡಿಯಾಟದಿಂದ ಸ್ವೀಕರಿಸಿದ್ದರೂ ಆಕೃತಿ ಹಾಗೂ ವಿಸ್ತಾರದಲ್ಲಿ ಕಥಕಳಿ ಪ್ರಕಾರವು ಅನೇಕ ಪರಿಷ್ಕಾರಗಳನ್ನು ಮಾಡಿದೆ. ಚುಟ್ಟಿ ಇಡುವುದಕ್ಕೆ ತುಂಬ ಸಮಯ ಬೇಕು. ಹಾಗೆಯೇ ಕಠಿಣವಾದ ಪರಿಶ್ರಮವೂ ಬೇಕು. ಚುಟ್ಟಿಯು ಕಲಾವಿದನ ಮುಖಕ್ಕೆ ವಿಸ್ತಾರವನ್ನು ಮತ್ತು ಆಕಾರವನ್ನು ನೀಡುತ್ತದೆ. ಅಕ್ಕಿ ಹಿಟ್ಟಿನಿಂದ ಚುಟ್ಟಿ ಇಟ್ಟು ಅದನ್ನು ಎತ್ತರಗೊಳಿಸುವ ಕೆಲಸ ಶ್ರಮದಾಯಕವಾಗಿದೆ. ಕಥಕಳಿ ವೇಷಗಳ ಮಹತ್ವವಿರುವುದೇ ಈ ಚುಟ್ಟಿಗಳಿಂದ. ಕಥಕಳಿ ಕಲಾವಿದರನ್ನು ‘ಚುಟ್ಟಿಕಾರ’ ಎಂದೂ ಕರೆಯುತ್ತಾರೆ. ಕಥಾ ಪಾತ್ರಗಳ ಉದಾತ್ತ ಮೊದಲಾದ ಸ್ವಭಾವಗಳು ಚುಟ್ಟಿಗಳ ಮೂಲಕ ವ್ಯಕ್ತವಾಗುತ್ತವೆ. ಆಟ ಆರಂಭವಾಗುವ ಮೂರು ಗಂಟೆಗಳ ಮೊದಲು ವೇಷಧಾರಿಗಳು ಚುಟ್ಟಿಗೆ ಕುಳಿತುಕೊಳ್ಳಬೇಕು. ಈಗ ಅಕ್ಕಿಹಿಟ್ಟಿನ ಬದಲಾಗಿ ಕಾಗದದ ಚುಟ್ಟಿಗಳು ಪ್ರಚಾರಕ್ಕೆ ಬಂದಿವೆ. ತೆಂಕುತಿಟ್ಟು ಯಕ್ಷಗಾನದಲ್ಲಿಯೂ ಚುಟ್ಟಿ ಇಡುವ ಸಂಪ್ರದಾಯವಿದೆ.
ವಸ್ತ್ರಾಲಂಕಾರಗಳು
ಮುಖದ ಹೊರತಾಗಿ ಉಳಿದ ಅಂಗಗಳಿಗೆ ವೇಷಭೂಷಣಗಳನ್ನು ತೊಡಿಸಿ ಪಾತ್ರಕ್ಕೆ ಸ್ವರೂಪವನ್ನು ಕೊಡುವವನಿಗೆ ಶಿಲ್ಪಕಾರನ್‌ ಎಂದು ಹೆಸರು. ಕಿರೀಠ, ಕಡಗ, ಅಂಗದು, ಕುಂಡಲ, ಚೆವಿಪೂ, ಅಂಗಿ ಸೋಗೆವಲ್ಲಿ (ಉತ್ತರೀಯ) ಕುರಲಾರಂ ಮೊದಲಾದವು ವೇಷಭೂಷಣಗಳು. ವೇಷಭೂಷಣಗಳನ್ನು ನಿರ್ಮಿಸುವಂತೆ ಅವುಗಳನ್ನು ಸರಿಯಾದ ಸ್ಥಾನಗಳಲ್ಲಿ ಧರಿಸುವುದೂ ಒಂದು ಕಲೆ. ವೇಷಭೂಷಣಗಳನ್ನು ತೊಡಿಸಲು ಹಾಗೂ ತೊಡಲು ಕಲಾಪ್ರತಿಭೆ ಬೇಕು. ಹೀಗೆ ಕಥಕಳಿಯು ಸಂಗೀತ, ಸಾಹಿತ್ಯ, ಅಭಿನಯ, ನೃತ್ಯ, ವಾದ್ಯ, ಚಿತ್ರ ಶಿಲ್ಪಗಳಿಂದಾಗಿ ಸಂಕೀರ್ಣ ಕಲೆಯೆನಿಸಿದೆ.
ಅಭಿನಯದಲ್ಲಿ ವೇಷ, ಮಾತು, ಮುದ್ರೆ, ರಸ ಹೀಗೆ ನಾಲ್ಕು ಅಂಗಗಳಿವೆ. ಇವುಗಳನ್ನು ಮುಂದೆ ಗಮನಿಸಬಹುದು.
ವೇಷಗಳು
ಕಥಕಳಿಯು ವೇಷದ ಹೆಚ್ಚಿನಂಶವನ್ನು ಕೂಡಿಯಾಟದಿಂದ ಸ್ವೀಕರಿಸಿದೆ. ವೇಷಗಳಿಗೆ ಸಂಬಂಧಿಸಿದಂತೆ ಕೂಡಿಯಾಟದಲ್ಲಿ ಅನೇಕ ವ್ಯವಸ್ಥೆಗಳಿವೆ. ಅವುಗಳಲ್ಲಿ ಮುಖ್ಯವಾದವುಗಳನ್ನು ಮಾತ್ರ ಪಾತ್ರಗಳ ಸ್ವಭಾವ ಭೇದಗಳಿಗೆ ಅನುಗುಣವಾಗಿ ಕಥಕಳಿಯು ಸ್ವೀಕರಿಸಿಕೊಂಡಿದೆ. ಈ ವೇಷ ವಿಧಾನಗಳನ್ನು ಪಚ್ಚೆ, ಕತ್ತಿ, ಕರಿ, ತಾಡಿ, ಮಿನುಕ್ಕು ವೇಷಗಳೆಂದು ವಿಂಗಡಿಸಲಾಗಿದೆ. ಸಾತ್ವಿಕ ಸ್ವಭಾವದ ವೇಷಗಳನ್ನು ಪಚ್ಚೆವೇಷವೆಂದೂ ರಜೋಗುಣ ವೇಷಗಳನ್ನು ಕತ್ತಿವೇಷಗಳೆಂದೂ, ತಮೋಗುಣ ಪ್ರಧಾನವಾಗಿದ್ದರೆ ಚುವನ್ನ ತಾಡಿ ಅಥವಾ ಕರಿವೇಷವೆಂದೂ ಶಾಂತಸ್ವಭಾವದ ಬ್ರಾಹ್ಮಣರು, ಋಷಿಗಳೂ, ಸ್ತ್ರೀವೇಷಗಳನ್ನು ಮಿನುಕ್ಕು ವೇಷಗಳೆಂದೂ ಗುರುತಿಸಲಾಗುತ್ತದೆ.
ಕಿರೀಟ, ಕೇಶಭಾರಗಳು ಕೂಡಿಯಾಟದಲ್ಲಿ ರಾಜವೇಷಗಳಿಗೆ ಮಾತ್ರ ಮೀಸಲಾಗಿದೆ. ಉಳಿದ ಸಾಮಾನ್ಯ ವೇಷಗಳಿಗೆ ಸಾಮಾನ್ಯ ಕೂದಲು ಬಳಸುತ್ತಾರೆ. ವೇಷಭೂಷಣಗಳಲ್ಲಿ ಹಾಗೂ ಆಭರಣಗಳಲ್ಲಿ ಹೆಚ್ಚಿನ ಸೌಂದರ್ಯವಿದೆ. ಕಥಕಳಿಯ ಸ್ತ್ರೀವೇಷಗಳಲ್ಲಿ ಕೂಡಾ ಸಾಕಷ್ಟು ವ್ಯತ್ಯಾಸವಿದೆ. ಕೂಡಿಯಾಟದಲ್ಲಿ ಮಹಿಳೆಯರೇ ಸ್ತ್ರೀ ವೇಷ ಮಾಡಿದರೆ ಕಥಕಳಿಯಲ್ಲಿ ಪುರುಷರೇ ಸ್ತ್ರೀ ವೇಷ ಧರಿಸುತ್ತಾರೆ. ಸ್ತ್ರೀ ವೇಷಗಳ ವಸ್ತ್ರಧಾರಣೆ ರೀತಿಯೂ ಭಿನ್ನವಾಗಿದೆ. ತಲೆಯಲ್ಲಿ ‘ಮೂಡುಪಡಂ’ ಧರಿಸುವ ಕಥಕಳಿ ರೀತಿ ಕೂಡಿಯಾಟದಲ್ಲಿ ಕಾಣುವುದಿಲ್ಲ. ಕಥಕಳಿಗೆ ಪ್ರೋತ್ಸಾಹ ನೀಡಿ ಬೆಳೆಸಿದವರು ರಾಜರುಗಳೇ ಆಗಿರುವುದರಿಂದ ಅದರಲ್ಲಿ ಕಿರೀಟಾದಿ ಆಭರಣಗಳಿಗೂ ವಸ್ತ್ರಾದಿ ಅಲಂಕಾರಗಳಿಗೂ ಅವಕಾಶ ಸಿಕ್ಕಿತು.
ಪುರಾಣ ಕಥೆಗಳನ್ನು ಹಿನ್ನೆಲೆಯಾಗಿರಿಸಿ ಕಥಕಳಿಯ ಆಟ ಕಥೆಗಳನ್ನು ರಚಿಸುತ್ತಾರೆ. ಆದುದರಿಂದ ಆಯಾ ಪುರಾಣ ಪಾತ್ರಗಳ ಸ್ವಭಾವವನ್ನು ಅನುಸರಿಸಿ, ಅವುಗಳಿಗೆ ಅನುಗುಣವಾದ ವೇಷಗಳನ್ನು ಸಿದ್ಧಪಡಿಸಲಾಗಿದೆ. ಈಗಾಗಲೇ ಹೇಳಿದಂತೆ ಕಥಕಳಿಯ ವೇಷಗಳನ್ನು ಐದು ರೀತಿಯಲ್ಲಿ ವಿಭಜಿಸಲಾಗಿದೆ. ಪಚ್ಚ, ಕತ್ತಿ, ಕರಿ, ತಾಡಿ ಮತ್ತು ಮಿನುಕ್ಕು ಎಂದು ಇವುಗಳಿಗೆ ಹೆಸರು. ಸತ್ವ, ರಜ, ತಮ ಗುಣಗಳಿಗೆ ಅನುಸರಿಸಿ ಈ ಐದು ವಿಭಾಗಗಳನ್ನು ಮಾಡಲಾಗಿದೆ.
ಕಥಕಳಿಯ ಈ ವೇಷ ವಿಧಾನವು ಸಾಂಪ್ರದಾಯಿಕವಾಗಿ ಬಂದಿರುವಂತದ್ದು. ಇವುಗಳನ್ನು ರೂಪಿಸಲು ಯಾವುದೇ ಪ್ರಮಾಣಗಳಿಲ್ಲ. ಪಾತ್ರಗಳ ಸ್ವಭಾವಕ್ಕೆ ಅನುಗುಣವಾಗಿ ವೇಷರಚನೆ ಮಾಡಲಾಗುತ್ತದೆ. ಸಾಮ್ರಾಜ್ಯ, ಸಂಪತ್ತು ಕೈ ಬಿಟ್ಟು ಹೋದ ಪಾಂಡವರ ವೇಷದಲ್ಲಿ ಯಾವುದೇ ಬದಲಾವಣೆ ಇಲ್ಲ. ಆದರೆ ಅಜ್ಞಾತವಾಸ ಕಾಲದ ಪಾಂಡವರ ವೇಷದಲ್ಲಿ ವ್ಯತ್ಯಾಸವಿದೆ. ಜೂಜಿನಲ್ಲಿ ಸೋತು ದಮಯಂತಿಯೊಂದಿಗೆ ಏಕವಸ್ತ್ರಧಾರಿಯಾಗಿ ಸಂಚರಿಸುವ ನಳ ಹಾಗೂ ಹಿಂದಿನ ಚಕ್ರವರ್ತಿ ನಳನ ವೇಷದಲ್ಲಿ ಯಾವುದೇ ವ್ಯತ್ಯಾಸವಿಲ್ಲ. ಒಡಹುಟ್ಟುಗಳಾದರೂ ದುರ್ಯೋಧನದು ಕತ್ತಿವೇಷ. ದುಶ್ಯಾಸನದು ಚುವನ್ನತಾಡಿ ವೇಷ. ರಾವಣ, ವಿಭೀಷಣರದು ಅನುಕ್ರಮವಾಗಿ ಕತ್ತಿ ಹಾಗೂ ಪಚ್ಚೆ ವೇಷ. ಇವೆಲ್ಲ ಪಾತ್ರಗಳ ಗುಣಸ್ವಭಾವಗಳನ್ನು ಆಧರಿಸಿಯೇ ಆಗಿದೆ. ವಿಷ್ಣುವಿನ ಅವತಾರಗಳಲ್ಲಿ ರಾಮನಿಗೂ, ಕೃಷ್ಣನಿಗೂ ಒಂದೇ ಆಹಾರ್ಯ ಸಂಪ್ರದಾಯವಿದೆ. ನರಸಿಂಹ, ವಾಮನ, ಪರಶುರಾಮ, ಬಲರಾಮ ಪಾತ್ರಗಳು ವಿಭಿನ್ನವಾಗಿವೆ. ಇವುಗಳೆಲ್ಲ ಶಾಸ್ತ್ರೀಯವಾಗಿ ಮಾಡಿದ್ದೆಂದು ಹೇಳಲು ಆಧಾರಗಳಿಲ್ಲ. ಮಾತ್ರವಲ್ಲ ನಿರ್ದಿಷ್ಟ ನಿಬಂಧನೆಗಳೂ ಅಲ್ಲ, ಪೂರ್ವಾಚಾರ್ಯರು ಮಾಡಿದ ಸಂಪ್ರದಾಯಗಳಿವು ಎಂದು ಹೇಳಬಹುದು. ಕಥಕಳಿಯು ಸಂಕೀರ್ಣ ಹಾಗೂ ಸಾಂಕೇತಿಕವಾದ ಒಂದು ಕಲೆ. ಆದರೆ ಇದಕ್ಕೆ ಲಿಖಿತವಾದ ಶಾಸ್ತ್ರಗ್ರಂಥಗಳಿಲ್ಲ.
ಪಚ್ಚೆ: ಪಚ್ಚೆ ವೇಷಗಳೆಲ್ಲ ಸತ್ವ ಗುಣ ಪ್ರಧಾನವಾಗಿದೆ. ಅವುಗಳು ಒಳ್ಳೆಯ ಪಾತ್ರಗಳನ್ನು ಪ್ರತಿನಿಧಿಸುತ್ತವೆ. ಧೀರೋದಾತ್ತ ಪಾತ್ರಗಳೆಲ್ಲ ಈ ವಿಭಾಗಕ್ಕೆ ಸೇರುತ್ತವೆ. ಧರ್ಮರಾಜ, ನಳ, ದಕ್ಷ, ಭೀಮಸೇನ, ಅರ್ಜುನ, ರುಕ್ಮಾಂಗದ ಮೊದಲಾದ ಪಾತ್ರಗಳು ಪಚ್ಚೆ ವೇಷಗಳಾಗಿವೆ. ಕಾರ್ಕೋಟಕ ಕಡಿದು ಬಾಹುಕನಾಗುವ ನಳನದು ಪಚ್ಚೆ ವೇಷವಾದರೂ ಮುಖದ ಬಣ್ಣ ಕಡು ಹಸಿರು ಆಗಿರುತ್ತದೆ. ಇದಕ್ಕಾಗಿ ಹಳದಿ ಬಣ್ಣಕ್ಕೆ ನೀಲ ಬಣ್ಣವನ್ನು ಹೆಚ್ಚು ಸೇರಿಸುತ್ತಾರೆ. ಸಾಮಾನ್ಯವಾಗಿ ಪಚ್ಚೆ ವೇಷಗಳು ಧರಿಸುವ ಬಿಳಿ ನೆರಿಗೆಯ ವಸ್ತ್ರದ ಬದಲು ನೀಲ ವಸ್ತ್ರ ಹಾಗೂ ಅಂಗಿಯನ್ನು ಧರಿಸುತ್ತಾರೆ. ಈ ಹಿನ್ನೆಲೆಯಲ್ಲಿ ಮುಖದ ಬಣ್ಣವೂ ಬದಲಾಗುತ್ತದೆ. ಕೆನ್ನೆ ಹಾಗೂ ಗಲ್ಲದ ಪಕ್ಕದಲ್ಲಿ ಚುಟ್ಟಿಯನ್ನು ಬರೆಯುತ್ತಾರೆ. ಶ್ರೀ ಕೃಷ್ಣ, ಶ್ರೀರಾಮ ಮೊದಲಾದ ಪಾತ್ರಗಳೂ ಪಚ್ಚೆ ವೇಷಗಳೇ. ಇವುಗಳ ವೇಷಭೂಷಣ ಹಾಗೂ ಮುಡಿಯಲ್ಲಿ ವ್ಯತ್ಯಾಸವಿಲ್ಲ.
ಕತ್ತಿ: ಒಳ್ಳೆಯ ಹಾಗೂ ದುಷ್ಟ ಗುಣಗಳಿರುವ ರಜೋಗುಣ ಪ್ರಧಾನವಾದ ಪಾತ್ರಗಳೇ ಕತ್ತಿ ವೇಷಗಳು. ದುರ್ಯೋಧನ, ಕೀಚಕ, ರಾವಣ, ನರಕಾಸುರ ಮೊದಲಾದ ವೇಷಗಳು ಈ ಸಾಲಿಗೆ ಸೇರುತ್ತವೆ. ಕತ್ತಿ ವೇಷದಲ್ಲಿ ನೆಡುಂಗತ್ತಿ ಮತ್ತು ಕುರುಂಗತ್ತಿ ಎಂದು ಎರಡು ವಿಧ. ಸಾಮಾನ್ಯವಾಗಿ ಕುರಂಗತ್ತಿಯೇ ಬಳಕೆಯಲ್ಲಿದೆ. ಮೂಗಿನ ಎರಡೂ ಬದಿಗಳಲ್ಲಿ ಕತ್ತಿ(ಕುಡುಗೋಲು)ಯ ಆಕರವನ್ನು ಬರೆಯುವುದೇ ಈ ವೇಷಗಳ ವೈಶಿಷ್ಟ್ಯ. ಈ ಕತ್ತಿಯ ಆಕಾರವು ಕಣ್ಣು ರೆಪ್ಪೆಗಳ ಸಮೀಪದವರೆಗೆ ಬಾಗಿದ್ದರೆ ಅದು ನೆಡುಂಗತ್ತಿ. ಹಿಡಿಂಬ, ಯಮ ಮೊದಲಾದ ಪಾತ್ರಗಳು ನೆಡುಂಗತ್ತಿ ವೇಷಗಳಾಗಿವೆ. ಆರಂಭದ ದಿನಗಳಲ್ಲಿ ದುಶ್ಯಾಸನನದು ನೆಡುಂಗತ್ತಿ ವೇಷವಾಗಿತ್ತು. ಈಗ ಚುವನ್ನ ತಾಡಿಯಾಗಿದೆ. ಕತ್ತಿ ವೇಷಗಳಿಗೆ ಚುಟ್ಟಿ ಹಾಗೂ ದಂಷ್ಟ್ರಗಳನ್ನು ಬಳಸುತ್ತಾರೆ.
ಕರಿ: ಈ ವಿಭಾಗದ ವೇಷಗಳಿಗೆ ಮುಖವರ್ಣಿಕೆ ಹಾಗೂ ವೇಷಭೂಷಣಗಳು ಕಪ್ಪು ಬಣ್ಣದ್ದಾಗಿರುತ್ತದೆ. ಕಳಸದಂತಹ ಕಪ್ಪುಮುಡಿಯನ್ನು ಧರಿಸುವರು. ಕ್ರೂರ ಸ್ವಭಾವದವರು ಎಂಬ ಹಿನ್ನೆಲೆಯಲ್ಲಿ ಕರಿ ವೇಷಗಳು ತಮೋಗುಣ ಪ್ರಧಾನವಾದವುಗಳಾಗಿವೆ. ಕರಿವೇಷಗಳನ್ನು ಆಣ್‌ಕರಿ(ಗಂಡುಕರಿ) ಪೆಣ್ಕರಿ(ಹೆಣ್ಣುಕರಿಂ) ಎಂದು ವಿಭಜಿಸುತ್ತಾರೆ. ಯಕ್ಷಗಾನದಲ್ಲಿ ಬಣ್ಣ ಮತ್ತು ಹೆಣ್ಣು ಬಣ್ಣ ಎಂಬ ವಿಭಾಗವನ್ನು ಇಲ್ಲಿ ನೆನಪಿಸಿಕೊಳ್ಳಬಹುದು. ಯಕ್ಷಗಾನದಲ್ಲಿ ಬಣ್ಣ ಎಂದರೆ ಗಂಡು ಬಣ್ಣ ಎಂದೇ ಅರ್ಥ. ನಳಚರಿತ ಮೊದಲಾದ ಆಟಕಥೆಗಳ ಕಿರಾತ ಆಣ್‌ಕರಿ ವೇಷವಾದರೆ ಸಿಂಹಿಕೆ, ನಕ್ರತುಂಡಿ, ಶೂರ್ಪನಖಿ, ಪೂತನಿ, ಹಿಡಿಂಬೆ ಮೊದಲಾದ ರಾಕ್ಷಸಿಯರ ಪಾತ್ರಗಳು ಪೆಣ್‌ಕರಿ ವೇಷಗಳಾಗಿವೆ. ಕಪ್ಪುಬಣ್ಣವಾದರೂ, ಮುಖವರ್ಣಿಕೆಯ ವೈಶಿಷ್ಟ್ಯ ಹಾಗೂ ‘ಮುಲಕೊರಲಾರ’ ಧರಿಸುವುದನ್ನು ಕಾಣಬಹುದು. ಮೇಲಿನ ವೇಷಗಳೆಲ್ಲ ಆಯಾ ಕಥಾಭಾಗದ ಮೊದಲಲ್ಲಿ ಲಿತ ವೇಷಧಾರಿಗಳಾಗಿ ಪ್ರತ್ಯಕ್ಷಗೊಳ್ಳುವರು.
ತಾಡಿ: ತಾಡಿ ವೇಷಗಳಲ್ಲಿ ಚುವನ್ನತಾಡಿ(ಕೆಂಪುಗಡ್ಡ), ವೆಳ್ಳತಾಡಿ(ಬಿಳಿಗಡ್ಡ), ಕರುತ್ತತಾಡಿ(ಕಪ್ಪುಗಡ್ಡ) ಎಂದು ಮೂರು ವಿಧ. ತಮೋಗುಣ ಪ್ರಧಾನವಾದ ದುಷ್ಟ ಕಥಾಪಾತ್ರಗಳದು ಚುವನ್ನತಾಡಿ ವೇಷ. ಕೆಂಪು ಉಲ್ಲನ್‌ ಗಡ್ಡವನ್ನು ಗಲ್ಲದ ಬಳಿ ಧರಿಸುವುದರಿಂದ ಈ ಹೆಸರು ಅನ್ವರ್ಥವಾಗಿದೆ. ಮೂಗು ಹಾಗೂ ಹಣೆಯಲ್ಲಿ ಚುಟ್ಟಿ ಹೂ, ಬಿಳಿ ಉಡುಪು ಧರಿಸುವರು..ದೊಡ್ಡ ಕಿರೀಟವನ್ನು ತಲೆಯಲ್ಲಿ ಧರಿಸುವರು. ದುಶ್ಯಾಸನ, ತ್ರಿಗರ್ತ, ಬಕಾಸುರ, ರಾಜಸೂಯದ ಜರಾಸಂಧ, ಶಿಶುಪಾಲ ಮೊದಲಾದ ವೇಷಗಳು ಚುವನ್ನತಾಡಿಗಳಾಗಿವೆ. ವಾನರ ಶ್ರೇಷ್ಠರಾದ ವಾಲಿ, ಸುಗ್ರೀವರದು ಕೆಂಪುತಾಡಿ ವೇಷಗಳು.
ವೆಳ್ಳತಾಡಿಯು ಸಾಮಾನ್ಯವಾಗಿ ಸತ್ವಗುಣ ಪ್ರಧಾನವಾದ ಪಾತ್ರಗಳಾಗಿವೆ. ಈ ವಿಭಾಗಕ್ಕೆ ಸೇರುವ ಪ್ರಮುಖ ವೇಷ ಹನುಮಂತನದು. ತಲೆಗೆ ವೃತ್ತಾಕಾರದ ಮುಡಿಯನ್ನಿರಿಸುವ ಕಾರಣ ‘ವಟ್ಟಮುಡಿ’ ಎಂದೂ ಹೇಳುತ್ತಾರೆ. ತೆಂಕುತಿಟ್ಟು ಯಕ್ಷಗಾನದಲ್ಲಿಯೂ ಇದೇ ತೆರನ ವಟ್ಟಮುಡಿಯನ್ನು ಹನುಮಂತನ ವೇಷಕ್ಕೆ ಬಳಸುತ್ತಾರೆ. ಉಡುಪು ಉಲ್ಲನ್‌ ಅಂಗಿ, ಮುಖದಲ್ಲಿ ವಿಶೇಷ ಶೈಲಿಯ ಚುಟ್ಟಿ. ಉಳಿದ ವೇಷಗಳಿಗೆ ಚುಟ್ಟಿ ಇಡುವುದಕ್ಕಿಂತ ಹೆಚ್ಚಿನ ಸಮಯ ಇದಕ್ಕೆ ಬೇಕಾಗುತ್ತದೆ. ಹನುಮಾನ್‌ ಹೊರತಾಗಿ ಅಲ್ಪ ಸ್ವಲ್ಪ ಬದಲಾವಣೆಗಳೊಂದಿಗೆ ನಂದಿಕೇಶ್ವರ, ವಿವಿದನ್‌ ಮೊದಲಾದ ಪಾತ್ರಗಳು ವಟ್ಟಮುಡಿಗಳಾಗಿವೆ. ನಂದಿಕೇಶ್ವರ ರಜೋಗುಣವನ್ನು, ವಿವಿದನ್‌ ತಮೋಗುಣವನ್ನು ಪ್ರತಿನಿಧಿಸುತ್ತಾರೆ. ಈ ಎರಡೂ ವೇಷಗಳೂ ಕಪ್ಲಿಂಗಾಡ್‌ ನಂಬೂದಿರಿಯ ಸೃಷ್ಟಿಯೆಂದೂ, ಹನುಮಾನ್‌ ವೇಷವಿಧಾನವು ಕಲ್ಲಡಿಕೋಡನ್‌ ಸಂಪ್ರದಾಯವೆಂದೂ ಹೇಳಲಾಗುತ್ತದೆ. ಮುಖದಲ್ಲಿ ಸಿಂಹರೂಪವನ್ನು ಪ್ರತಿಬಿಂಬಿಸುವ ಮುಖವರ್ಣಿಕೆ, ವೆಣ್‌ಚಾಮರ ಕುಪ್ಪಾಯ, ವೆಳ್ಳತಾಡಿ ಹಾಗೂ ತಲೆಯಲ್ಲಿ ‘ಕುಟ್ಟಿಚಾಮರ’ವನ್ನು ಧರಿಸುವ ನರಸಿಂಹ ವೇಷವೂ ಇದೇ ವಿಭಾಗಕ್ಕೆ ಸೇರಿದೆ. ಮಹಾವಿಷ್ಣುವಿನ ಅವತಾರ ಎಂಬ ಹಿನ್ನೆಲೆಯಲ್ಲಿ ವೇಷವು ಕೇಶಭಾರ ಕಿರೀಟವನ್ನು ಧರಿಸಿ ಬರುವುದಿದೆ.
ಕಪ್ಪುತಾಡಿ ಚುಟ್ಟಿಯನ್ನು ಬಿಟ್ಟು ಉಳಿದ ಭಾಗವೆಲ್ಲ ಕಪ್ಪು ಬಣ್ಣ. ಈ ವಿಭಾಗಕ್ಕೆ ಸೇರಿದ ಒಂದೇ ಒಂದು ವೇಷ ಕಥಕಳಿಯಲ್ಲಿದೆ. ಅದು ನಳಚರಿತೆಯ ಕಲಿ. ತಲೆಗೆ ಧರಿಸುವ ಕಿರೀಟವೂ ಕೂಡ ಕಪ್ಪು ಬಣ್ಣದ್ದೇ ಆಗಿರುತ್ತದೆ.
ಮಿನುಕ್ಕು: ಸ್ತ್ರೀವೇಷ ಹಾಗೂ ಋಷಿವೇಷಗಳು ಮಿನುಕ್ಕು ವಿಭಾಗಕ್ಕೆ ಸೇರುತ್ತವೆ..ನಸುಕೆಂಪು ಹಾಗೂ ಹಳದಿ ಬಣ್ಣವನ್ನು ಉಪಯೋಗಿಸಿ ಮುಖವನ್ನು ಹೊಳೆಯುವಂತೆ ಮಾಡುವುದರಿಂದ ಈ ಹೆಸರು ಬಂದಿರಬೇಕು. ಪ್ರಧಾನ ಸ್ತ್ರೀವೇಷಗಳೆಲ್ಲ ಮಿನುಕ್ಕು ವೇಷಗಳು. ನಾರದ, ವಸಿಷ್ಠ ಮೊದಲಾದ ಋಷಿ ಪಾತ್ರಗಳು ಮುಖವನ್ನು ಮಿನುಗಿಸಿ, ಬಿಳಿಮೀಸೆ ಹಾಗೂ ಗಡ್ಡವನ್ನು ಕಟ್ಟಿಕೊಳ್ಳುತ್ತಾರೆ. ಋಷಿಗಳಲ್ಲೇ ಆಯಾ ಪಾತ್ರಕ್ಕನುಸರಿಸಿ ವಿಶೇಷತೆಗಳಿವೆ. ದೂರ್ವಾಸ, ಶುಕ್ರಾಚಾರ್ಯ, ಪರಶುರಾಮ, ವಿಶ್ವಾಮಿತ್ರ ಮೊದಲಾದವರು ಉದ್ದವಾದ ಕಪ್ಪುಗುಡ್ಡ ಹಾಗೂ ಮೀಸೆ ಧರಿಸುವರು. ಉಳಿದವರು ಮುಡಿ ಧರಿಸುವಾಗ ಪರಶುರಾಮ ಹಾಗೂ ವಿಶ್ವಾಮಿತ್ರ ಮೊದಲಾದವರು. ಜಟಾವಲ್ಕಲಧಾರಿಗಳಾಗಿರುವರು. ಸತ್ವಗುಣ ಪ್ರಧಾನರಾದ ಬ್ರಾಹ್ಮಣ ವೇಷಗಳು ಋಷಿಗಳಲ್ಲದಿದ್ದರೂ ಉದ್ದವಾದ ಗಡ್ಡವನ್ನು ಧರಿಸುತ್ತವೆ. ಮುಡಿ ಧರಿಸುವುದಿಲ್ಲ. ರುಕ್ಮಿಣೀ ಸ್ವಯಂವರದ ಬ್ರಾಹ್ಮಣ ನಳಚರಿತ್ರೆಯ ಸುದೇವ ‘ಸುಂದರ’ ವೇಷಗಳಾಗಿವೆ. ಇವರು ಮುಖಕ್ಕೆ ಬಣ್ಣ ಹಾಕಿ, ತಲೆಗೆ ಜರಿ ವಸ್ತ್ರದ ಮುಂಡಾಸು ಧರಿಸುವರು.
ವಿಶ್ವಾಮಿತ್ರ ಪರಶುರಾಮ, ದೂರ್ವಾಸ ಮೊದಲಾದ ಮಿನುಕ್ಕು ವೇಷಗಳು ಸತ್ವಗುಣ ಪ್ರಧಾನಗಳಾಗಿದ್ದರೂ, ಕೆಲವು ಸಂದರ್ಭಗಳಲ್ಲಿ ಸತ್ವರಜೋಗುಣಗಳನ್ನು ಪ್ರಕಟಿಸುತ್ತಾರೆ. ಮಣ್ಣನ್‌, ವಲಲ, ಮಲ್ಲ ಈ ಪಾತ್ರಗಳು ಮುಖ ಮಿನುಗಿಸಿ, ದೊಡ್ಡ ಮೀಸೆ ಬರೆದು, ತಲೆಗೆ ದೊಡ್ಡ ಮುಂಡಾಸು ಧರಿಸುವರು.
ಹಲವು ವಿಧ ವೇಷಗಳು
ಮೇಲೆ ತಿಳಿಸಿದ ಐದು ವಿಧದ ವೇಷಗಳು ಹಾಗೂ ಅವುಗಳ ಒಳ ವಿಭಜನೆಗಳಲ್ಲದೆ ಈ ಮೇಲಿನ ಯಾವುದೇ ವಿಭಾಗಕ್ಕೆ ಸೇರದ ಕೆಲವು ವೇಷಗಳು ಕಥಕಳಿಯಲ್ಲಿವೆ. ದಕ್ಷಯಾಗದ ಭದ್ರಕಾಳಿ ಮುಖಕ್ಕೆ ಕಪ್ಪುಬಣ್ಣವನ್ನು ಲೇಪಿಸಿ, ಅಕ್ಕಿ ಹಿಟ್ಟಿನಿಂದ ಅನೇಕ ಚುಕ್ಕಿಗಳನ್ನಿರಿಸಲಾಗುತ್ತದೆ. ‘ಮುಲಕುರಲಾರ’ ಧರಿಸಿ, ಕೆಂಪು ವಸ್ತ್ರಗಳನ್ನು ಧರಿಸುತ್ತದೆ. ಹಂಸ, ಗರುಡ ಮೊದಲಾದ ಪಕ್ಷಿಗಳಿಗೆ ಆಯಾ ಪಕ್ಷಿಗಳ ಮುಖವರ್ಣಿಕೆ, ಉದ್ದವಾದ ಚಂಚು ಹಾಗೂ ರೆಕ್ಕೆಗಳಿರುತ್ತವೆ.
ಕೂಡಿಯಾಟದ ವಿದೂಷಕನ ಸ್ಥಾನವನ್ನು ತುಂಬುವ ಒಂದು ಹಾಸ್ಯ ಪಾತ್ರವೇ ಭೀರು. ಹಾಸ್ಯ, ಭೀಭತ್ಸ, ರಸಗಳನ್ನು ವ್ಯಂಜಿಸುವಂತೆ ಈ ವೇಷಗಳ ರಚನೆ ಇರುತ್ತವೆ. ಕಥಕಳಿಯಲ್ಲಿ ಮಾತನಾಡುವ ಒಂದು ಪಾತ್ರವಿದ್ದರೆ ಅದು ಭೀರು ಮಾತ್ರ. ಕೀರಲು ಸ್ವರದ ಹಾಸ್ಯ ಸಂಭಾಷಣೆಯೇ ಇವುಗಳಲ್ಲಿ ಪ್ರಧಾನ. ರುಕ್ಮಿಣೀ ಸ್ವಯಂವರ, ಕಾಲಕೇಯವಧೆ, ನರಕಾಸುರವಧೆ ಮೊದಲಾದ ಕಥೆಗಳಲ್ಲಿ ನಾಯಕ – ಪ್ರತಿ ನಾಯಕರೊಂದಿಗೆ ಇವರು ರಂಗವನ್ನು ಪ್ರವೇಶಿಸುತ್ತಾರೆ. ರಾವಣೋದ್ಭವದ ವಿದ್ವಜಿಂಹ್ವನ ಪಾತ್ರವೂ ಇದೇ ವಿಭಾಗಕ್ಕೆ ಸೇರಿದೆ. ಸಾಮಾನ್ಯವಾಗಿ ಇವುಗಳದು ಭದ್ರಕಾಳಿಯ ವೇಷದಂತಿರುವ ಒಂದು ಪಾತ್ರ ಅಂಬರೀಶ ಚರಿತೆ, ಪೌಂಡ್ರಕವಧೆಗಳಲ್ಲಿ ಬರುವ ಕೃತ್ತಿಕ. ಕ್ರೂರ ಪ್ರಕೃತಿಯ ಈ ವೇಷಕ್ಕೆ ಕಿರೀಟ ಹಾಗೂ ವೇಷಭೂಷಣ ಎಲ್ಲವೂ ಕೆಂಪು ಬಣ್ಣದ್ದಾಗಿರುತ್ತದೆ.
ಮುಖದಲ್ಲಿ ಚಿನ್ನದ ಬಣ್ಣವನ್ನು ಲೇಪಿಸಿ, ಅದಕ್ಕೆ ಹೊಂದಿಕೊಂಡಂತೆ ಆಭರಣಾದಿಗಳನ್ನು ಧರಿಸುವ ಸತ್ವಗುಣದ ಕೆಲವು ಪ್ರಧಾನ ವೇಷಗಳು ಬಲರಾಮ, ಶಿವ ಮೊದಲಾದುವು. ಬಲರಾಮನಿಗೆ ನೀಲಿ ಬಣ್ಣದ ಲಂಗ ಹಾಗೂ ಹಳದಿ ಅಂಗಿ. ನೀಲಾಂಬರ ಎಂಭ ಹೆಸರಿಗೆ ಅನ್ವಯವಾಗುವಂತೆ ಈ ವೇಷ ವಿಧಾನವಿದೆ. ಆದರೆ ಪ್ರಾದೇಶಿಕವಾಗಿ ವ್ಯತ್ಯಾಸಗಳೂ ಇವೆ. ಶಿವನಿಗೆ ಹಳದಿ ನೆರಿಗೆ, ಹಳದಿ ಅಂಗಿ. ಪಚ್ಚೆ ಮತ್ತು ಕತ್ತಿ ವೇಷಗಳು ಎಡದ ಕೈಯ ಐದು ಬೆರಳುಗಳಿಗೆ ಬೆಳ್ಳಿಯ ಉಗುರುಗಳನ್ನು ಧರಿಸುವುದು. ಪ್ರಧಾನ ಪುರುಷ ವೇಷಗಳಿಗೆ ‘ಚುಂಡ’ ಹೂ ಹಾಕಿ ಕಣ್ಣನ್ನು ಕೆಂಪು ಮಾಡುತ್ತಾರೆ.
‘ಚುಂಡ’ ಎಂದರೆ ಬದನೆ ಜಾತಿಯ ಒಂದು ಸಸ್ಯ. ಕನ್ನಡದಲ್ಲಿ ಇದನ್ನು ‘ಕುದನೆ’ ಎಂದು ಹೇಳುತ್ತಾರೆ. ಈ ಕಾಡು ಗಿಡದ ಹೂವಿನದು ನೇರಳೆ ಬಣ್ಣ..ಹೂವನ್ನು ಒಣಗಿಸಿ ಅದರ ಹುಡಿಯನ್ನು ಸೋಸಿ ಕಣ್ಣಿಗೆ ಹಾಕಲಾಗುತ್ತದೆ. ಒಣಗಿಸಲು ಅವಕಾಶ ಸಿಗಲಿಲ್ಲವಾದರೆ ನೀರಿನಲ್ಲಿ ನೆನೆಹಾಕಿ ಆ ನೀರನ್ನು ಕಣ್ಣಿಗೆ ಹಾಕುವುದೂ ಇದೆ. ಹೂವುಗಳ ಬದಲಿಗೆ ಅದರ ಬೀಜವನ್ನು ಬಳಸುವುದೂ ಇದೆಯಂತೆ. ಪಾರಂಪರಿಕ ನೃತ್ಯ ಪ್ರಕಾರಗಳಲ್ಲಿ ಕಣ್ಣು ಕೆಂಪಾಗಿಸಲು ಇದನ್ನೇ ಉಪಯೋಗಿಸಲಾಗುತ್ತದೆ. ದೇವ, ಗಂಧರ್ವಾದಿಗಳ ಕಣ್ಣು ಕೆಂಪಾಗಿರುತ್ತದೆ ಎಂಬುದು ನಂಬಿಕೆ. ಇದು ಕಣ್ಣಿಗೆ ದೋಷಕರವಲ್ಲ ಎಂಬ ಪಾರಂಪರಿಕ ತಿಳುವಳಿಕೆ ಇದೆ.
ಮಾತು
ಕಥಕಳಿಯಲ್ಲಿ ಮಾತಿಗೆ ಆಸ್ಪದವಿಲ್ಲ. ಇದರಿಂದಾಗಿ ಪಾತ್ರಧಾರಿಗೆ, ಅಭಿನಯಕ್ಕೆ ಸ್ವಾತಂತ್ಯ್ರ ಲಭಿಸಿತು. ಇತರ ಕಲೆಗಳಿಗೆ ಸಂಬಂಧಿಸಿದಂತೆ ಕಥಕಳಿಯನ್ನು ಬೇರ್ಪಡಿಸುವ ಅಂಶವೂ ಇದೇ ಆಗಿದೆ. ಅಭಿನಯದ ಯಶಸ್ವಿಗಾಗಿ ಹಸ್ತಾಭಿನಯ, ರಸಾಭಿನಯ, ನೃತ್ಯ, ವಾದ್ಯ, ಹಾಡುಗಳೆಲ್ಲ ದುಡಿಯಬೇಕಾಗಿದೆ. ಇದುವೇ ಕಥಕಳಿಯ ವೈಶಿಷ್ಟ್ಯಕ್ಕೆ ಕಾರಣವಾಗಿದೆ. ಪ್ರೇಕ್ಷಕರಿಗೆ ಹಾಡು ಮತ್ತು ಹಸ್ತಾಭಿನಯಗಳ ಮೂಲಕ ಮಾತುಗಳನ್ನು ಕೇಳಿಸಿಕೊಳ್ಳಲು ಹಾಗೂ ಅರ್ಥ ಮಾಡಲು ಸಾಧ್ಯವಿಲ್ಲ. ಕೂಡಿಯಾಟದಲ್ಲಿ ಮಾತು ಮತ್ತು ಅಭಿನಯ ಹಿಂದೆ ಮುಂದೆ ಬಂದು ಎರಡು ಬಾರಿ ನಡೆಸುತ್ತಿದ್ದರು. ಇದು ಕಥಕಳಿಯಲ್ಲಿ ಇಲ್ಲದ ಕಾರಣ ರಸಾಸ್ವಾದನೆಗೆ ಕಾರಣವಾಗುತ್ತದೆ.
ಕೈ ಮುದ್ರೆಗಳು
ಕಥಕಳಿಯನ್ನು ಆಸ್ವಾದಿಸಬೇಕಾದರೆ ಕೈ ಮುದ್ರೆಗಳ ಪರಿಚಯವಿರಬೇಕು. ಮುದ್ರೆಗಳನ್ನು ಅರಿತಿರುವ ಕಲಾವಿದನಿಗೆ ಮಾತಿಲ್ಲದೆಯೇ ಮುದ್ರೆಗಳ ಮೂಲಕ ಯಾವುದೇ ವಿಷಯವನ್ನು ಪ್ರಸ್ತುತಪಡಿಸಿಬಹುದು. ಐದು ಬೆರಳುಗಳನ್ನು ಉಪಯೋಗಿಸಿ ಪತಾಕೆ, ಕಟಕ, ಮುಷ್ಟಿ ಮೊದಲಾದ ಇಪ್ಪತ್ನಾಲ್ಕು ಮುದ್ರೆಗಳನ್ನು ಕೈಗಳಿಂದ ಮಾಡಬಹುದೆಂದು ಭರತಮುನಿ ನಾಟ್ಯಶಾಸ್ತ್ರದಲ್ಲಿ ಹೇಳಿದ್ದಾನೆ. ಎರಡೂ ಕೈಗಳ ಮುದ್ರೆಗಳು, ನಾಭಿ, ಹೃದಯ, ಶಿರ, ಎಡ, ಬಲ ಭಾಗಗಳಿಗೆ ಬಂದಾಗ ವಿಭಿನ್ನ ಅರ್ಥಗಳನ್ನು ಕೊಡುತ್ತದೆ. ಕಥಕಳಿಯಲ್ಲಿ ಸಾಮಾನ್ಯವಾಗಿ ಇಂತಹ ಐದುನೂರು ಮುದ್ರೆಗಳಿವೆ. ಕಲಾವಿದ ಇವುಗಳನ್ನು ತಿಳಿದುಕೊಂಡಿರಬೇಕು. ಒಟ್ಟಿನಲ್ಲಿ ಕೈಮುದ್ರೆಗಳೇ ಕಥಕಳಿಯ ಭಾಷೆ ಎಂದು ಹೇಳಬಹುದು. ‘ಹಸ್ತಲಕ್ಷಣ ದೀಪಿಕ’ ಎಂಬ ಕೃತಿಯು ಕಥಕಳಿ ಮುದ್ರೆಗಳನ್ನು ತಿಳಿಸುವ ಆಕರ ಗ್ರಂಥವಾಗಿದೆ.
ರಸಾಭಿನಯ
ಕಣ್ಣು, ಹುಬ್ಬು, ಕೆನ್ನೆ, ತುಟಿ ಇವುಗಳಿಂದ ರಸಾಭಿನಯ ಸಾಧ್ಯವಾಗುತ್ತದೆ. ಕಣ್ಣು ಹಾಗೂ ಹುಬ್ಬುಗಳನ್ನು ಇಚ್ಛೆಯಂತೆ ಚಲಿಸಲು ಪ್ರತ್ಯೇಕ ಅಭ್ಯಾಸವನ್ನೇ ನಡೆಸಬೇಕು. ನಾಟ್ಯ ಕಲೆಯ ಜೀವವಿರುವುದೇ ನೋಟದಲ್ಲಿ.
ಯದೋ ದೃಷ್ಟಿ ತದೋ ಹಸ್ತೋ
ಯದೋ ಹಸ್ತ ಸ್ತುದೋ ಮನಃ
ಯದೋ ಮನಸ್ತುದೋ ಭಾವೋ
ಯದೋ ಭಾವಸ್ತುದೋ ರಸಃ
ಎಂಬ ಶ್ಲೋಕವು ಕಣ್ಣು, ಕೈ, ಮನಸ್ಸು, ಭಾವ ಮತ್ತು ರಸಗಳ ಕುರಿತು ಹೇಳುತ್ತದೆ. ಹೀಗೆ ಕಥಕಳಿಯು ನೋಡುವ ಸಹೃದಯರಲ್ಲಿ ರಸಾನುಭವವನ್ನು ಉಂಟುಮಾಡುತ್ತದೆ.
ಕಥಕಳಿಯ ಬೆಳವಣಿಗೆಗೆ ಅನೇಕ ಕಲಾಪೋಷಕರ ಕೊಡುಗೆ ಅಪಾರವಿದೆ. ಕಥಕಳಿಯ ಸ್ಥೂಲ ಇತಿಹಾಸದ ಜೊತೆಗೆ ಅವುಗಳನ್ನು ಮುಂದೆ ಪರಿಶೀಲಿಸಬಹುದು.
ಕಥಕಳಿ ಪ್ರದರ್ಶನದ ವಿವಿಧ ಹಂತಗಳು
ಕಥಕಳಿಯನ್ನು ಪ್ರದರ್ಶಿಸಲು ಉಳಿದ ಪ್ರದರ್ಶನ ಕಲೆಗಳಂತೆ ವ್ಯಾಪಕವಾದ ರಂಗಸಿದ್ಧತೆಗಳ ಅಗತ್ಯವಿಲ್ಲ. ನಾಟಕ ಶಾಲೆಗಳಲ್ಲೋ, ಛತ್ರಗಳಲ್ಲೋ ಅಥವಾ ತೆರೆದ ಬಯಲಿನಲ್ಲಿ ಕಥಕಳಿ ಪ್ರದರ್ಶನ ನಡೆಯುತ್ತದೆ. ಸಾಮಾನ್ಯವಾಗಿ ತಾತ್ಕಾಲಿಕವಾಗಿ ನಿರ್ಮಿಸಿದ ಒಂದು ವೇದಿಕೆಯಲ್ಲಿ ರಂಗಸ್ಥಳವಿರುತ್ತದೆ. ಬೆಳಗಿಸಿದ ದೀಪವೊಂದು ರಂಗದಲ್ಲಿರುತ್ತದೆ.
೧. ಕೇಳಿಕೊಟ್ಟ್‌: ಇಂದು ರಾತ್ರಿ ಇಂತಹ ಸ್ಥಳದಲ್ಲಿ ಕಥಕಳಿ ನಡೆಯಲಿದೆ ಎಂಬ ಪೋಷಣೆಯನ್ನು ಮಾಡುವ ಮೊದಲ ಹಂತವೇ ಕೇಳಿಕೊಟ್ಟ್‌. ಕಥಕಳಿಯ ವಾದ್ಯೋಪಕರಣಗಳಾದ ಚೆಂಡೆ, ಮದ್ದಳೆ, ಜಾಗಟೆ, ಚಕ್ರತಾಳಗಳನ್ನು ಇದಕ್ಕೆ ಬಳಸುವರು. ಪ್ರಚಾರಕ್ಕೆ ಬೇರೆ ಮಾಧ್ಯಮಗಳಿಲ್ಲದ ಕಾಲದಲ್ಲಿ ಈ ರೀತಿಯ ಪ್ರಚಾರಶೈಲಿ ಇದ್ದಿರಬೇಕು. ಈಗ ಇದರ ಪ್ರಾಧಾನ್ಯ ಕಡಿಮೆಯಾಗಿದೆ.
೨. ಅರಂಙು ಕೇಳಿ: ದೀಪ ಬೆಳಗಿಸಿದರೆ ಮದ್ದಳೆಯವನು ಮದ್ದಳೆಯೊಂದಿಗೆ ರಂಗಕ್ಕೆ ಬಂದು ಬಾರಿಸುವನು. ಇದಕ್ಕೆ ‘ಶುದ್ದಮದ್ದಳೆ’ ಎಂಬ ಹೆಸರೂ ಇದೆ.. ಚೆಂಡೆ ಹೊರತಾದ ವಾದ್ಯೋಪಕರಣಗಳನ್ನು ಇದಕ್ಕೆ ಬಳಸುತ್ತಾರೆ.
೩. ತೋಡಯಂ: ಪ್ರಸ್ತುತ ಪಡಿಸುವ ದೃಶ್ಯವು ಮಂಗಳಕರವಾಗಿ ಕೊನೆಗೊಳ್ಳುವಂತೆ ಕಥಕಳಿ ಕಲಾವಿದರು ನಡೆಸುವ ದೇವತಾ ಪ್ರಾರ್ಥನೆಯೇ ತೋಡಯಂ. ಎಲ್ಲ ಕಲಾವಿದರೂ ತೋಡಯಂ ಕಳೆದು ವೇಷ ಧರಿಸಬೇಕು ಎಂಬುದು ನಿಯಮ. ಆದರೆ ಪ್ರಾಯೋಗಕವಾಗಿ ಅದು ಅಸಾಧ್ಯವಾದ ಕಾರಣ ಎಲ್ಲರ ಪ್ರತಿನಿಧಿಯಾಗಿ ಒಬ್ಬರೋ ಇಬ್ಬರೋ ಈ ವಿಧಿಯನ್ನು ನೆರವೇರಿಸುತ್ತಾರೆ. ತೋಡಯಂ ನಿರ್ವಹಿಸುವ ಕಲಾವಿದರಿಗೆ ಪ್ರತ್ಯೇಕ ವೇಷಗಾರಿಕೆ ಇಲ್ಲ. ಒಂದು ವಸ್ತ್ರವನ್ನು ತಲೆಗೆ ಸುತ್ತಿ, ಗೋಪಿತಿಲಕ ಧರಿಸುತ್ತಾರೆ. ತೋಡಯದಲ್ಲಿ ಭಾಗವಹಿಸದ ಕಲಾವಿದರು ವೇಷಧರಿಸಿ ರಂಗಕ್ಕೆ ಬಂದು, ನಮಸ್ಕರಿಸಿ, ವಾದ್ಯೋಪಕರಣಗಳನ್ನು ಸ್ಪರ್ಶಿಸಿ ವಂದಿಸುತ್ತಾರೆ.
೪. ವಂದನ ಶ್ಲೋಕಗಳು: ಕಥಕಳಿಯಲ್ಲಿ ಭಾಗವಹಿಸುವ ಎಲ್ಲ ಕಲಾವಿದರು ವಂದನ ಶ್ಲೋಕವನ್ನು ಹೇಳಬೇಕೆಂಬ ನಿಯಮವಿದೆ. ‘ಮಾತಂಗಾನ ನಮಬ್ಜವಾಸರಮಣೀ’ ಎಂಬ ಕೋಟ್ಟಯಂ ರಾಜನು ರಚಿಸಿದ ಮಂಗಳ ಶ್ಲೋಕವನ್ನು ಹೆಚ್ಚಾಗಿ ಹಾಡುತ್ತಾರೆ. ಬೇರೆ ಕೆಲವು ಸ್ತುತಿಗಳೂ ಬಳಕೆಯಲ್ಲಿವೆ.
೫. ಪುರಪಾಡು: ಯಾವ ಕಥಾಭಾಗ ಪ್ರದರ್ಶನವಾಗುವುದೋ ಆ ಕಥೆಯಲ್ಲಿ ಮೊದಲ ಕಥಾಪಾತ್ರವು ‘ಪುರಪಾಡ್‌’ಗೆ ರಂಗಪ್ರವೇಶ ಮಾಡುತ್ತದೆ. ಪುರಪಾಡ್‌ ವೇಷಗಳು ಯಾವಾಗಲೂ ಸತ್ಪಾತ್ರಗಳಾಗಿರುತ್ತವೆ. ನಟಿಸುವವರು ‘ಕುಟ್ಟಿತರ’ದವರು. ಮೇಲಾಪ್‌, ಆಲವಟ್ಟ, ಶಂಖನಾದಗಳೊಂದಿಗೆ ನಾಲುನೋಟಂ ಮತ್ತು ನಿಲಪದಂ ಎಂಬೆರಡು ಹಂತಗಳೂ ಇದಕ್ಕಿವೆ. ನಾಟಕದ ಪ್ರಸ್ತಾವನೆಯೇ ಕಥಕಳಿಯ ಪುರಪಾಡ್‌.
೬. ಮೇಳಪದಂ: ಈ ಸಂಪ್ರದಾಯವನ್ನು ಆರಂಭಿಸಿದವರು ಕೋಟ್ಟಯಂ ರಾಜನ ಗುರುವಾದ ಗೋವಿಂದ ಸ್ವಾಮಿಗಳೆಂದು ಐತಿಹ್ಯ. ಶಿಷ್ಯನಾದ ರಾಜನ ವೇಷವನ್ನು ಕಾಣಲು ಅವರು ಸಭೆಗೆ ಬಂದಿದ್ದರಂತೆ. ವೇಷ ಸಿದ್ಧವಾಗಿ ರಂಗಕ್ಕೆ ಬರಲು ತಡವಾದಾಗ ರಂಗದ ವಿರಸವನ್ನು ಪರಿಹರಿಸಲು ‘ಗೀತ ಗೋವಿಂದ’ದ ಮಂಜುತರ ಕುಂಜತಲಾ ಕೇಳಿಸದನೇ…’ ಎಂಬ ಗೀತೆಯನ್ನು ಹಾಡಿದರೆಂದೂ, ಅದಕ್ಕೆ ಹಿಮ್ಮೇಳದವರು ಸಹಕರಿಸಿದರೆಂದೂ ಕಥೆಯಿದೆ. ಗುರುಸ್ಮರಣೆಗಾಗಿ ಅಂದಿನಿಂದ ಪುರಪಾಡ್‌ ನಂತರ ಈ ಹಾಡನ್ನು ಹಾಡಿದ ನಂತರವೇ ಕಥೆ ಆರಂಭಿಸಬೇಕು ಎಂದು ವಿಧಿಸಿದೆ.
ಈ ಹಾಡಿನ ಆರಂಭದಲ್ಲಿ ಪುರಪಾಡ್‌ ವೇಷದವರು ನಿರ್ದಿಷ್ಟ ‘ಕಲಾಶ’ ತೆಗೆದು ರಂಗದಿಂದ ನಿರ್ಗಮಿಸುತ್ತಾರೆ. ಅನಂತರ ಮೇಳದವರೂ, ಹಾಡುಗಾರರೂ ದೀಪದ ಸಮೀಪ ನಿಂತು ‘ಮಂಜುತರ’ವೇ ಮೊದಲಾದ ಎಂಟು ವ್ಯತ್ಯಸ್ತ ರಾಗಗಳನ್ನು ಹಾಡುತ್ತಾರೆ. ಕೊನೆಯ ಹಾಡು ಮಧ್ಯಮಾವತಿ ರಾಗದಲ್ಲಿರುತ್ತದೆ. ಇದರ ಕೊನೆಯ ಹಂತ ಹಿಮ್ಮೇಳದವರ ಕೌಶಲ್ಯ ಪ್ರದರ್ಶನವಾಗಿರುತ್ತದೆ.
೭. ಕಥಾರಂಭ: ಮೇಳಪದ ಕಳೆದ ಕೂಡಲೇ ಕಥ ಆರಂಭವಾಗುತ್ತದೆ. ಗಾಯಕ ರಂಗ ಪ್ರಸ್ತುತಿಯ ಪದ್ಯವನ್ನು ಹೇಳುವುದರೊಂದಿಗೆ, ಅದರಲ್ಲಿ ನಿರ್ದಿಷ್ಟವಾದ ಪಾತ್ರಗಳು ರಂಗವನ್ನು ಪ್ರವೇಶಿಸುತ್ತವೆ, ಕತ್ತಿ, ತಾಡಿ, ವೇಷಗಳಿಗೂ ‘ತಿರನೋಟ’ವಿದೆ. ಶ್ಲೋಕಾಲಾಪನೆಯಲ್ಲಿ ಪ್ರಸಕ್ತವಾದ ಕತ್ತಿ ಅಥವಾ ತಾಡಿ ಪಾತ್ರದ ಪ್ರವೇಶವಿದ್ದರೆ ತೆರೆಯ ಹಿಂದಿನಿಂದ ಆರ್ಭಟೆ ಕೊಡುತ್ತಾರೆ. ಮೂರು ಸಲ ಆರ್ಭಟೆ ಕೊಟ್ಟು, ಕೆಲವು ನಿರ್ದಿಷ್ಟ ವಿಧಿಗಳೊಂದಿಗೆ, ತೆರೆ ಸರಿಸಿ ಪಾತ್ರವು ರಂಗಪ್ರವೇಶ ಮಾಡುತ್ತದೆ. ಆರಂಭದಲ್ಲಿ ಹಸ್ತಮುದ್ರೆಗಳನ್ನು ತೋರಿಸಿ ತೆರೆಯನ್ನು ಸ್ವಲ್ಪ ತಗ್ಗಿಸಿ, ದೀಪವನ್ನು ನೋಡುತ್ತಾ ‘ತಿರನೋಟ’ವನ್ನು ಆರಂಭಿಸಲಾಗುತ್ತದೆ. ಅನಂತರ ಪ್ರೇಕ್ಷಕರ ಸಭಾಂಗಣದ ಎರಡೂ ಬದಿಗಳನ್ನು ಮತ್ತೆ ಮತ್ತೆ ನೋಡುತ್ತಾ ಕಥೆಯ ಸ್ಥಾಯೀಭಾವವನ್ನು ಪ್ರಕಟಿಸುವುದು ಇದರ ಪ್ರಧಾನ ಹಂತವಾಗಿದೆ. ಪ್ರಮುಖ ಕತ್ತಿವೇಷಗಳ ತಿರನೋಟಕ್ಕೆ ಹಿಂದಿನಿಂದ ಶಂಖನಾದ, ಮೇಲೆ ಮೇಲಾಪ್‌, ಆಲವಟ್ಟಗಳನ್ನು ಬಳಸುತ್ತಾರೆ. ರಾವಣನ ವೇಷಕ್ಕೆ ದಶಮುಖವನ್ನು ಪ್ರಕಟಿಸಲು ಎರಡೂ ಬದಿಗಳಲ್ಲಿ ಎರಡು ಕಿರೀಟಗಳು ಸಾಮಾನ್ಯವಾಗಿ ಇರುತ್ತದೆ. ತೆರೆ ಸರಿಸಿದ ನಂತರ ಮುಂದಿನ ದೃಶ್ಯಕ್ಕೆ ಪೂರ್ವಭಾವಿಯಾಗಿ ಒಂದು ಉಪಕ್ರಮಾಭಿನಯವಿರುತ್ತದೆ. ಉದಾ: ನಾರದನ ಆಗಮನವನ್ನು ವೀಕ್ಷಿಸುವ ರಾವಣ, ಮಾನಿನಿಯನ್ನು ನೋಡುತ್ತಿರುವ ಕೀಚಕ ಇತ್ಯಾದಿ.
ಉಳಿದ ಪಾತ್ರಗಳೊಂದಿಗೆ ನಡೆಸುವ ಸಂಭಾಷಣೆ ಹಾಗೂ ಅದರ ಜತೆಯಲ್ಲಿ ‘ಇಳಗಿಯಾಟ’ ಇರುತ್ತದೆ. ಅನಂತರದ ಹಂತ ಹಿಂದೆ ಅಭಿನಯಿಸಿದ್ದು, ಮುಂದೆ ಅಭಿನಯಿಸಬೇಕಾದದ್ದು ಮೊದಲಾದ ಪದಗಳಿಗೆ ವಿಸ್ತಾರವಾದ ಅಭಿನಯವೇ ಇಳಗಿಯಾಟ. ಕೇಕಿಯಾಟ, ತೆರೆಪುರಪಾಡು, ರಥಸಜ್ಜೀಕರಣ ಮೊದಲಾದುವೆಲ್ಲ ಹಿಮ್ಮೇಳದೊಂದಿಗೆ ನಡೆಸುವ ವಿಶಿಷ್ಟ ನೃತ್ಯ ವಿಶೇಷಗಳಾಗಿವೆ. ಅಭಿನಯದಲ್ಲಿ ಸಲಜ್ಜೋಹಂ, ಕಮಲದಳಂ, ಅಜಗರ ಕಬಳಿತಂ, ಕೈಲಾಸೋದ್ಧಾರಣ, ಪಾರ್ವತೀವಿರಹ, ಸ್ವರ್ಗ ಮತ್ತು ವನವರ್ಣನೆಗಳು ಕಲಾವಿದರ ಅಭಿನಯ ಚಾತುರ್ಯಕ್ಕೆ ಒರೆಗಲ್ಲುಗಳಾಗಿವೆ. ಆಟಕಥೆಗಳಲ್ಲಿ ಇಲ್ಲದ ಅನೇಕ ಶ್ಲೋಕಗಳನ್ನು ಮುಕ್ತಕಗಳನ್ನೂ ಕಲಾವಿದರು ಕಥಕಳಿ ಯಲ್ಲಿ ಅಭಿನಯಿಸುತ್ತಾರೆ.
೮. ಸಾರಿ, ಕುಮ್ಮಿ: ಸ್ತ್ರೀ ವೇಷಗಳ ರಂಗ ಪ್ರವೇಶದಲ್ಲಿ ಆಡುವ ಲಾಸ್ಯ ವಿಶೇಷವೇ ಸಾರಿ. ಇಲ್ಲಿ ಪ್ರತ್ಯೇಕ ಅಭಿನಯ ಅಥವಾ ಮುದ್ರೆಗಳಿಲ್ಲ. ಲಲಿತ, ನರಕಾಸುರ ವಧೆ, ಬಕಾಸುರ ವಧೆ, ಮೋಹಿನಿ (ರುಕ್ಮಾಂಗದ ಚರಿತೆ) ದಮಯಂತಿ ಹಾಗೂ ಸೇವಕಿಯರು (ನಳಚರಿತೆ) ಉಷಾ ಮತ್ತು ಚಿತ್ರಲೇಖೆ (ಬಾಣಾಸುರ ಯುದ್ಧ) ಸಾರಿ ನೃತ್ಯಗಳನ್ನು ಮಾಡುತ್ತವೆ
ಕುಮ್ಮಿ ಮೊದಲು ಬಳಕೆಯಾಗಿರುವುದು ‘ಉತ್ತರಾ ಸ್ವಯಂವರ’ದಲ್ಲಿ. ಉತ್ತರನ ಪತ್ನಿಯಂದಿರ ‘ವೀರ ಉತ್ತರ ಕುಮಾರ ವಿಭೋ’ ಎಂದು ಆರಂಭವಾಗುವ ಪದ್ಯದಿಂದ. ಇದನ್ನು ಅನಂತರ ಅನೇಕ ಪ್ರಸಂಗಕರ್ತರು ಅನುಕರಿಸಿದರು.
೯. ಧನಾಶಿ: ಪ್ರದರ್ಶನದ ಕೊನೆಯ ಹಂತವಿದು. ಕಥಾ ನಿರ್ವಹಣೆ ಮುಗಿದ ನಂತರ ರಂಗದಲ್ಲಿ ಉಳಿದ ಕಲಾವಿದ ಹಿಮ್ಮೇಳದವರು ಮಂಗಳ ಶ್ಲೋಕವನ್ನು ಹಾಡಿ ಮುಗಿಸಿದಾಗ, ಪ್ರೇಕ್ಷಕರಿಗೆ ವಂದಿಸಿ, ಕಲಾಶದೊಂದಿಗೆ ಹಿಂದಿರುಗುವಾಗ, ಅಂದಿನ ಪ್ರದರ್ಶನ ಮುಕ್ತಾಯವಾಗುತ್ತದೆ. ಪ್ರದರ್ಶನಗೊಂಡ ಆಟಕಥೆಯ ಕೊನೆಯಲ್ಲಿರುವ ಮಂಗಳಶ್ಲೋಕವನ್ನೇ ಇಲ್ಲಿಯೂ ಬಳಸಲಾಗುತ್ತದೆ. ಕೆಲವು ಗಾಯಕರು ತಮಗೆ ಇಷ್ಟವಾದ ಕೆಲವು ಶ್ಲೋಕಗಳನ್ನು ಹೇಳುತ್ತಾರೆ. ಇದಕ್ಕೆ ಧನಾಶಿ ಹಾಡುವುದು ಎಂದು ಹೇಳುವರು. ‘ಧನಾಶಿ ಪಾಡುಗ’ ಎಂಬ ಪದವನ್ನು ಸರ್ವನಾಶ ಮಾಡುವುದು, ಹಾಳು ಮಾಡುವುದು ಎಂಬರ್ಥದಲ್ಲಿ ಜನಪದರು ಬಳಸುತ್ತಾರೆ. ಇದು ಕಥಕಳಿ ಪ್ರದರ್ಶನದ ಕೊನೆಯಾಗುವುದು ಎಂಬರ್ಥದ ಹಿನ್ನೆಲೆಯಲ್ಲಿ ಬಂದಿರುವ ಪದ.
ಕಥಕಳಿ (೪)
ಕಥಕಳಿ ಪ್ರಭೇದಗಳು
ಯಕ್ಷಗಾನದಲ್ಲಿ ತೆಂಕು, ಬಡಗುತಿಟ್ಟುಗಳಿರುವಂತೆ ಕಥಕಳಿಯಲ್ಲೂ ಪ್ರಾದೇಶಿಕ ಪ್ರಭೇದಗಳಿವೆ. ಇದನ್ನು ತೆಕ್ಕನ್‌ಚಿಟ್ಟ(ತೆಂಕುತಿಟ್ಟು), ವಡಕ್ಕನ್‌ಚಿಟ್ಟ(ಬಡಗುತಿಟ್ಟು) ಎಂದೂ ಗುರುತಿಸಲಾಗುತ್ತದೆ. ಈಗಾಗಲೇ ಗಮನಿಸಿರುವಂತೆ ಸಾಂಸ್ಕೃತಿಕ ಇತಿಹಾಸದ ವಿವಿಧ ಕಾಲಘಟ್ಟಗಳಲ್ಲಿ ಕೇರಳದಲ್ಲಿ ಇದ್ದ ಹಾಗೂ ಹೊರಗಿನಿಂದ ಬಂದ ಕಲೆಗಳು ಸಮ್ಮಿಳನಗೊಂಡು ಕಥಕಳಿ ರೂಪುಗೊಂಡಿದೆ. ಸಾಮಾಜಿಕ ಕ್ಷೇತ್ರದಲ್ಲಿ ಬದಲಾವಣೆಯ ಹೆಜ್ಜೆ ಮೂಡಿಸಿದ ಸಾಂಸ್ಕೃತಿಕ ಪ್ರತಿಭೆಗಳ ಶ್ರಮದ ಸತ್ಫಲವೇ ಕಥಕಳಿ. ಈ ವಿಶೇಷವಾದ ಹಿನ್ನೆಲೆಯಲ್ಲಿ ಶತಮಾನಗಳಿಂದ ಕೇರಳದ ಸ್ವಂತಿಕೆಯನ್ನು ಉಳಿಸಿದ ಜಿನಪದ ಕಲೆಗಳೂ, ಪರಶುರಾಮ ಸೃಷ್ಟಿಯ ನೆಲದ ಶಾಸ್ತ್ರೀಯ ಕಲೆಗಳೂ ಕಥಕಳಿಯಲ್ಲಿ ಸೇರಿಕೊಂಡಿವೆ. ಭಕ್ತಿಪಂಥದ ತಿರುಳು ಹಾಗೂ ಶೈಲಿಯನ್ನು ಸ್ವೀಕರಿಸಿದ ಈ ಕಲೆ ಬೆಳೆದು ವಿಕಾಸಗೊಳ್ಳಲು ರಾಮಾಯಣ ಮೊದಲಾದ ಕೃತಿಗಳು ಸಾಕಷ್ಟು ನೆರವಾದವು. ರಾಜಕೀಯ ಅರಾಜಕತೆಯಲ್ಲಿಯೂ ಸಾಂಸ್ಕೃತಿಕ ಒಗ್ಗಟ್ಟಿನ ಘಟಕಗಳೆಂಬಂತೆ ವ್ಯಾಪಿಸಿದ ದೇವಸ್ಥಾನಗಳು ಕಥಕಳಿಯ ಬೆಳವಣಿಗೆಗೆ ಕಾರಣವಾದುವು. ಕೇರಳೀಯ ಬದುಕನ್ನು ಸ್ಪರ್ಶಿಸಿದ ಭಕ್ತಿಪಂಥದ ಮರು ಪ್ರದರ್ಶನ ಎಂಬಂತೆ ಹುಟ್ಟಿದ ಹಾಗೂ ಕೇರಳದಾದ್ಯಂತ ಏಕರೂಪವಾಗಿದ್ದ ದೇವಾಲಯಗಳ ಮೂಲಕ ಬೆಳೆದ ಕಥಕಳಿಯು ಒಂದೇ ರೀತಿಯಲ್ಲಿಲ್ಲ. ಕಥಕಳಿಗೆ ಪೋಷಣೆ ಹಾಗೂ ಪ್ರೋತ್ಸಾಹ ನೀಡಿದ ಸಣ್ಣ ದೊಡ್ಡ ರಾಜವಂಶಗಳು, ದೊರೆಗಳು ಕಥಕಳಿಯ ಭಿನ್ನ ಶೈಲಿಗಳಿಗೆ ಕಾರಣರಾದರು.
ಶಿಸ್ತು, ಕ್ರಮ, ನಿಯಮ, ವ್ಯವಸ್ಥೆ ಆಚಾರ ಪರಂಪರೆಗಳು ವಿಭಿನ್ನವಾಗಿರುವುದೇ ಒಂದು ಕಲಾ ಪ್ರಕಾರಾದ ಪ್ರಭೇದಕ್ಕೆ ಕಾರಣವಾಗಿರುತ್ತದೆ. ಸಾಮಾನ್ಯ ಸ್ವರೂಪವು ಒಂದೇ ಆಗಿದ್ದು ಪ್ರಾಯೋಗಿಕ ಅಂಶಗಳಲ್ಲಿ ಕಂಡುಬಂದ ವಿಭಿನ್ನತೆಯು ಕಥಕಳಿಯ ಪ್ರಾದೇಶಿಕ ಭಿನ್ನತೆಗೆ ಕಾರಣವಾಯಿತು.
ಮೂಲ ರೂಪ: ಕಥಕಳಿಯು ಹುಟ್ಟಿಕೊಂಡ ಕಾಲ ಇಂದಿಗೂ ಚರ್ಚೆಯ ವಿಷಯವಾಗಿದೆ. ಆದರೂ ಕೊಟ್ಟಾರಕರ ತಂಬುರಾನ್‌ ಹುಟ್ಟುಹಾಕಿದ ರಾಮನಾಟವೇ ಅದರ ಮೂಲರೂಪವೆಂದು ಐತಿಹ್ಯ ತಿಳಿಸುತ್ತದೆ. ಪ್ರಾದೇಶಿಕ ಪ್ರಭೇದಗಳನ್ನು ಅಧ್ಯಯನ ನಡೆಸುವಾಗ ಅದರ ಮೂಲ ಸ್ವರೂಪದ ಅರಿವು ಅಗತ್ಯ. ರಾಮನಾಟಂ ಮತ್ತು ಕೃಷ್ಣನಾಟಂ ಸಂಬಂಧ ಹಾಗೂ ಮೊದಲಿನಿಂದಲೇ ಈ ಐತಿಹ್ಯದಲ್ಲಿ ಕಂಡುಬರುವ ಉತ್ತರ ದಕ್ಷಿಣ ವಿವಾದವು ಕಥಕಳಿಯ ಅಧ್ಯಯನದಲ್ಲಿ ಮುಖ್ಯವಾಗಿದೆ.
ಮಹಾಕವಿ ಉಳ್ಳೂರರ ಪ್ರಕಾರ ಮಾನವೇದನ್‌ ತಂಬುರಾನ್‌ ಕೃಷ್ಣನಾಟವನ್ನು ರಚಿಸಿದ ಹತ್ತು. ಹನ್ನೆರಡು ವರ್ಷಗಳಲ್ಲಿ ರಾಮನಾಟಂ ಪ್ರಕಾರ ಹುಟ್ಟಿಕೊಂಡಿತು. ಕೂಡಿಯಾಟಂ ಎಂಬ ಅಭಿಜಾತೆ ಕಲೆ, ಮುಡಿಯೇಟ್ಟ್‌, ಕೋಲಂತುಳ್ಳಲ್‌, ಕಾಳಿಯಾಟ್‌, ಗರುಡನ್‌ ತೂಕಂ, ವೇಲಕಳಿ, ಪಳ್ಳಿಪಾನ ಮೊದಲಾದ ದಕ್ಷಿಣ ಕೇರಳದ ಜನಪದ ಕಲೆಗಳೂ ರಾಮನಾಟದ ಹುಟ್ಟಿಗೆ ಕಾರಣವಾದುವು. ರಾಮನಾಟದ ಉತ್ತರದ ಶೈಲಿಯನ್ನು ಪರಿಷ್ಕರಿಸುವಲ್ಲಿ ಕೃಷ್ಣನಾಟದ ಪ್ರಭಾವವಿರಬಹುದು. ಜನಪದ ಕಲಾಪ್ರಕಾರಗಳಿಂದ ಸ್ವೀಕರಿಸಿದ ಲೋಕಧರ್ಮಿ ಪ್ರಯೋಗಗಳು ಸಾಮಾನ್ಯ ಜನರಿಗೂ ಅರ್ಥವಾಗುವ ಆಹಾರ್ಯ ವಾಚಿಕಾದಿಗಳೂ, ರಾಮಾಯಣವನ್ನು ಆಧರಿಸಿ ಬರೆದ ಕಥೆಗಳೂ ರಾಮನಾಟಕ್ಕೆ ಅಪೂರ್ವವಾದ ಜನಪ್ರಿಯತೆಯನ್ನು ತಂದುಕೊಟ್ಟವು. ರಾಮನಾಟದ ವೇಷ ವಿಧಾನದಲ್ಲಿ ಕೂಡಿಯಾಟದ ಪ್ರಭಾವ ನಿಚ್ಚಳವಾಗಿದ್ದರೂ, ರಾಮಲಕ್ಷ್ಮಣರಿಗೆ ನೀಲಬಣ್ಣ ಹಾಗೂ ಸ್ತ್ರೀ ವೇಷಗಳ ಬಿಳಿಬಣ್ಣವನ್ನು ‘ಗಂಧರ್ವಪಾಟಿ’ನ(ಗಂಧರ್ವ ಹಾಡು) ಅನುಕರಣೆಯಿಂದ ಸ್ವೀಕರಿಸಿದ್ದಾರೆ. ರಾವಣಾದಿ ದುಷ್ಟ ಪಾತ್ರಗಳಿಗೆ ವಾಲಿ ಮೊದಲಾದ ವಾನರ ವೇಷಗಳಿಗೆ ರೌದ್ರಭಾವದ ಮುಖವಾಡಗಳನ್ನು ಬಳಸಿದ್ದೇ ಕೋಲಂ ತುಳ್ಳಲ್‌ನ ಅನುಕರಣೆಯಿಂದಾಗಿರಬಹುದು ಎಂಬೊಂದು ಅಭಿಪ್ರಾಯವಿದೆ. ನಿಣ, ಪಕ್ಷಿ ವೇಷಗಳು, ತೆರೆಪುರಪಾಡ್‌ ಇತ್ಯಾದಿಗಳನ್ನು ಮುಡಿಯೇಟ್ಟ್, ಪಡಯಣಿ, ವೇಲಕಳಿ ಮೊದಲಾದ ಜನಪದ ಕಲೆಗಳಿಂದ ಸ್ವೀಕರಿಸಿರಬೇಕು. ಕಲಾವಿದರೇ ಹಾಡಿ ಕುಣಿಯುತ್ತಿದ್ದ ರೀತಿ ಜನಪದ ಕಲೆಗಳ ಪ್ರಭಾವವನ್ನು ಸೂಚಿಸುತ್ತದೆ. ಸಾಹಿತ್ಯದ ಕೃತಿಯಾಗಿ ರಾಮನಾಟಂ ಕೃತಿಗಳಿಗೆ ತುಂಬ ಪ್ರಾಧಾನ್ಯವಿಲ್ಲದಿದ್ದರೂ ಕಥಕಳಿ ಪಠ್ಯಗಳ ಮೊದಲ ರೂಪ ಎಂಬ ನೆಲೆಯಲ್ಲಿ ಬಹಳ ಮಹತ್ವವಿದೆ.
ವೆಟ್ಟತ್ತು ಸಂಪ್ರದಾಯ
ರಾಮನಾಟಂ ಪ್ರಕಾರವು ತಿರುವಿದಾಂಕೂರಿನ ಹಲವು ಭಾಗಗಳಲ್ಲಿ ಪ್ರಚಾರಗೊಂಡು, ಕ್ರಮೇಣ ಉತ್ತರ ಕೇರಳವನ್ನು ಪ್ರವೇಶಿಸಿದಾಗ ವೆಟ್ಟತ್ತು ಸಂಪ್ರದಾಯವೆಂಬ ಹೆಸರಿನಲ್ಲಿ ಪರಿಷ್ಕಾರಗೊಂಡಿತು. ‘ವೆಟ್ಟಂ ಕಳಿಯೋಗ’ದ ಗುರುವಾಗಿದ್ದವರು ಶಂಕರನ್‌ ನಾಯರ್. ವೆಟ್ಟತ್ತು ರಾಜನ ಸೇನಾಧಿಪತಿಯೂ ವೇಷಧಾರಿಯೂ ಆಗಿದ್ದ ಕೋಮಲನಾಯರ್ ರ ಸಹಕಾರದೊಂದಿಗೆ ವೆಟ್ಟತ್ತುರಾಜ ಕಥಕಳಿಗೆ ತುಂಬಾ ಪ್ರೋತ್ಸಾಹವನ್ನು ನೀಡಿದ. ಕೂತ್ತು ಹಾಗೂ ಕೂಡಿಯಾಟದ ಮುದ್ರೆಗಳನ್ನು ಅವರು ಸ್ವೀಕರಿಸಿದರು. ರಾಮಲಕ್ಷ್ಮಣರಿಗೆ ಮುಖವರ್ಣಿಕೆಯಲ್ಲಿ ನೀಲಿಬಣ್ಣದ ಬದಲಾಗಿ ಹಸಿರು ಬಳಸಿದರು. ಮುಖವಾಡಗಳನ್ನು ತ್ಯಜಿಸಿ, ರಾಕ್ಷಸ ಪಾತ್ರಗಳಿಗೂ. ವಾನರ ಪಾತ್ರಗಳಿಗೂ ಮುಖವರ್ಣಿಕೆ ಆರಂಭಿಸಿದರು. ಕಣ್ಣಿನ ಬರವಣಿಗೆ, ಚುಂಡಪೂ ಹಾಕಿ ಕಣ್ಣುಗಳನ್ನು ಕೆಂಪಗಾಗಿಸುವ ಕ್ರಮ ಋಷಿ ಮತ್ತು ಬ್ರಾಹ್ಮಣ ವೇಷಗಳ ಹೊರತಾಗಿ ಎಲ್ಲ ವೇಷಗಳಿಗೂ ಇದೆ. ವೆಟ್ಟತತು ಸಂಪ್ರದಾಯದ ಆಹಾರ್ಯ ಪರಿಷ್ಕರಣೇಯ ಫಲವಾಗಿ ಅಂಗಿ ಉಡುಪುಗಳ ಬಳಕೆ, ಸ್ತ್ರೀ ವೇಷಗಳಿಗೆ ಮನಯೋಲದಿಂದ ಮುಖ ಮಿನುಗಿಸಿ, ಅಂಗಿ ಹಾಗೂ ನೆರಿಗೆ ಇರುವ ಉಡುಪುಗಳನ್ನು ನಿಗದಿ ಪಡಿಸಲಾಯಿತು.
ಪರಿಷ್ಕೃತವಾದ ರಾಮನಾಟಂ ವೆಟ್ಟತ್ತು ಸಂಪ್ರದಾಯ ಎಂಬ ಹೆಸರಿನಲ್ಲಿ ದಕ್ಷಿಣದಲ್ಲಿ ಪ್ರಚಾರಗೊಂಡು ತಿರುವನಂತಪುರದವರೆಗೆ ಪ್ರಚಾರ ಪಡೆಯಿತು. ಆದರೆ ಕಲ್ಲಡಿಕೋಡನ್‌ ಸಂಪ್ರದಾಯ ಪ್ರಚಾರದೊಂದಿಗೆ ಉತ್ತರಭಾಗದಲ್ಲಿ ಇದು ತನ್ನ ಸ್ವಂತಿಕೆಯನ್ನು ಕಳೆದುಕೊಂಡು ಹೊಸ ಸಂಪ್ರದಾಯವನ್ನು ಸ್ವೀಕರಿಸಿತು.
ಕೋಟ್ಟಯಂ ತಂಬುರಾನ್‌ ಹಾಗೂ ಕಲ್ಲಡಿಕೋಡನ್‌ ಸಂಪ್ರದಾಯ
ಕಥಕಳಿ ಇತಿಹಾಸದಲ್ಲಿ ಕೋಟ್ಟಯಂ ತಂಬುರಾನನಿಗೆ ವಿಶಿಷ್ಟ ಸ್ಥಾನವಿದೆ. ಪ್ರತಿಭಾವಂತರಾದ ಅವರು ವೆಟ್ಟತ್ತು ಸಂಪ್ರದಾಯದ ಅಪರಿಷ್ಕೃತ ಅಂಶಗಳನ್ನು ತನ್ನ ಪ್ರತಿಭೆಯಿಂದ ಪುನರ್ ಸೃಷ್ಟಿಸಿ ಭಕ್ತಿ ಪಂಥದ ಕಲೆಯಾದ ಕಥಕಳಿಯನ್ನು ಅತ್ಯಂತ ಎತ್ತರಕ್ಕೆ ಕೊಂಡೊಯ್ದರು. ಪಾತ್ರಗಳನ್ನು ಸೇರಿಸಿಕೊಂಡು ಈ ಕೇರಳಿಯ ಕಲೆಯನ್ನು ಸಾಧಾರಣೀಕರಣಗೊಳಿಸಿದ ಕಲಾ ವಿದ್ವಾಂಸರೇ ತಂಬುರಾನ್‌.
ಆಟಕಥಾ ಸಾಹಿತ್ಯದ ನಿಧಿಗಳಂತಿರುವ, ವಿದ್ವಾಂಸರಿಂದ ಹೊಗಳಿಕೆಗೆ ಒಳಗಾದ ಅವರ ನಾಲ್ಕು ಕೃತಿಗಳು ಕಥಕಳಿಗೆ ಒಂದು ಶಿಸ್ತನ್ನು ಒದಗಿಸಿದುವು. ತಂಬುರಾನ್‌ ಕಳಿಯೋಗದ ಗುರುವಾದ ಚಾತುಪಣಿಕ್ಯರು ಕೊಚ್ಚಿ ತಂಬುರಾನನ ರಾಮನಾಟಂ ಯೋಗದ ಗುರುವಾಗಿದ್ದರು. ಇವರ ನೇತೃತ್ವದಲ್ಲಿ ತಂಬುರಾನ್‌ ಆವಿಷ್ಕರಿಸಿದ ಹೊಸ ಪದ್ಧತಿ ಹಾಗೂ ಶಿಸ್ತುಗಳನ್ನು ಕಲ್ಲಡಿಕೋಡನ್‌ ಸಂಪ್ರದಾಯ ಎಂದು ಕರೆಯಲಾಗುತ್ತದೆ.
ಕಲ್ಲಡಿಕೋಡನ್‌ ಸಂಪ್ರದಾಯದ ಮೂಲಕ ಕಥಕಳಿಯು ನಾಟ್ಯಶಾಸ್ತ್ರವನ್ನು ಅನುಸರಿಸಿ ಒಂದು ಮಾರ್ಗಕಲೆಯಾಗಿ ಬೆಳೆಯಿತು. ತಂಬುರಾನರ ಕಥೆಗಳ ಆಂಗಿಕ ಹಾಗೂ ವಾಚಿಕಾಭಿನಯಗಳ ಸಮ್ಮೇಳನ ಹಾಗೂ ನಾಟ್ಯ, ನೃತ್ಯ, ಸಾಹಿತ್ಯ, ಸಂಗೀತಗಳ ಸಮನ್ವಯದಿಂದ ಬೆಳವಣಿಗೆ ಹೊಂದಿತು. ಇಬ್ಬರು ಭಾಗವತರು ಹಾಡುವಾಗ ಕಲಾವಿದ ಒಂದು ಬಾರಿ ಮುದ್ರೆಗಳ ಅಭಿನಯ ತೋರಿಸಿದರೆ ಸಾಕು ಎಂದು ನಿರ್ದೇಶಿಸಿದ್ದು ಕಲ್ಲಡಿಕೋಡನ್‌ ಸಂಪ್ರದಾಯ. ಸುಲಲಿತವಾದ ಹಾಡುಗಳು, ಶೃಂಗಾರ ಪದಗಳೂ ಕಥಕಳಿಯ ವಿಶೇಷ ಕಲಾಸಂಕೇತವಾದುದು ಈ ಸಂಪ್ರದಾಯದ ಕೊಡುಗೆಯಾಗಿದೆ. ವೆಟ್ಟಂ ಸಂಪ್ರದಾಯದ ನೃತ್ಯ ರೀತಿಗಳನ್ನು ತಾಳಾತ್ಮಕವಾಗಿ ಪ್ರಯೋಗ ಮಾಡಿದವರು. ಇವರೇ. ‘ಅಷ್ಟಕಲಶಂ’, ‘ವಲಿಯ ಕಲಾಶ’ಗಳನ್ನು ಸಾಂದರ್ಭಿಕವಾಗಿ ನೃತ್ಯಗಳೊಂದಿಗೆ ಪರಿಷ್ಕರಿಸಿದರು.
ಕಥಕಳಿಯಲ್ಲಿ ಉತ್ತರದ ಸಂಪ್ರದಾಯ ಎಂಬ ಪ್ರಕಾರವು ಕಲ್ಲಡಿಕೋಡನ್‌ ಸಂಪ್ರದಾಯದೊಂದಿಗೆ ಆರಂಭವಾಯಿತು. ತಜ್ಞರಾದ ಗುರುಗಳ ಕಳರಿ ಅಭ್ಯಾಸ ಹಾಗೂ ನೃತ್ಯ ಪರಿಶ್ರಮದಿಂದ ಪರಿಷ್ಕರಿಸಿ ಕಲ್ಲಡಿಕೋಡನ್‌ ಸಂಪ್ರದಾಯವು ಇಂದಿನ ಉತ್ತರ ಭಾಗದ ಕಥಕಳಿಯಾಗಿ ಪ್ರಸಿದ್ಧಿ ಪಡೆದಿದೆ. ಕೋಟ್ಟಯಂ ತಂಬುರಾನನ ಉದಾತ್ತ ರೂಪ ಕಲ್ಪನೆಯಿಂದ ಮೂಡಿ ಬಂದರೂ, ಕೇವಲ ಕೊಟ್ಟಯಂ ಕಥೆಗಳಿಗೆ ಸೀಮಿತವಾಗಿದ್ದ ಅದರ ಶಿಸ್ತು ಮುಂದೆ ವಿಸ್ತರಿಸಿಕೊಳ್ಳುವುದಕ್ಕೆ ಕಾರಣವಾಯಿತು.
ಕಪ್ಲಿಂಗಾಡನ್‌ ಸಂಪ್ರದಾಯ
ಕಥಕಳಿಗೆ ಕಲಾವಂತಿಕೆಯ.ಪರಿಪೂರ್ಣತೆಯನ್ನು ಒದಗಿಸಿದ ಈ ವಿಭಾಗವು ಪರಂಪರೆಗಿಂತ ಭಿನ್ನವಾಗಿ ಅದರ ಪರಿಷ್ಕೃತದ ಹೆಸರಿನಲ್ಲೇ ಪ್ರಸಿದ್ಧವಾಗಿದೆ. ಸಕಲ ಕಲಾಪ್ರವೀಣನಾದ ಕಪ್ಲಿಂಗಾಡ್‌ ನಂಬೂದಿರಲಿಯ ವಿಶಾಲವಾದ ಮನೋಧರ್ಮ. ಹಾಗೂ ಅಸಾಮಾನ್ಯ ವ್ಯಕ್ತಿತ್ವದ ಈ ವೈಶಿಷ್ಟ್ಯಕ್ಕೆ ಕಾರಣವಾಗಿರಬಹುದು. ಕಥಕಳಿಪಾಟ್‌ ಹಾಗೂ ಮೇಳದಲ್ಲಿ ಪ್ರಾವೀಣ್ಯವನ್ನು ಪಡೆದ ನಂಬೂದಿರಿ, ಕೂಡಿಯಾಟದ ರಸಾಭಿನಯವನ್ನು ಸೇರಿಸಿ ಕಥಕಳಿಯನ್ನು ಪರಿಷ್ಕರಿಸಿದರು. ತನ್ನ ಉದ್ದೇಶಗಳನ್ನು ಈಡೇರಿಸಿಕೊಳ್ಳಲು ಅವರು ತನ್ನದೇ ಕಳಿಯೋಗವನ್ನು ಸ್ಥಾಪಿಸಿ ‘ಚೊಲ್ಲಿಯಾಟ’ಕ್ಕೆ ನೇತೃತ್ವ ವಹಿಸಿದರು. ಪರಿಷ್ಕಾರ ಹಾಗೂ ಪ್ರಯೋಗಗಳಿಂದ ಬೆಳೆದ ಈ ಶೈಲಿ ಕಾರ್ತಿಕ ತಿರುನಾಳ್‌ ರಾಜರು ಪ್ರೋತ್ಸಾಹಿಸಿದಾಗ ಹೆಚ್ಚು ಪ್ರಕಾರ ಪಡೆಯಿತು.
ಕಪ್ಲಿಂಗಾಡನ್‌ ಸಂಪ್ರದಾಯದ ಹೊಸತನಗಳು ಕಥಕಳಿಯನ್ನು ಸಮಗ್ರವಾಗಿ ಸ್ಪರ್ಶಿಸುವಂತಿತ್ತು. ಈ ಹೊಸತನಗಳಿಗೆ ಹಲವಾರು ಆಯಾಮಗಳಿದ್ದವು. ಉತ್ತರದಲ್ಲಿ ಅದು ಕಲ್ಲಡಿಕೋಡನ್‌ ಸಂಪ್ರದಾಯದ ಪರಿಷ್ಕಾರವಾಗಿದ್ದರೆ, ದಕ್ಷಿಣದಲ್ಲಿ ರಾಮನಾಟದ ಪರಿಷ್ಕೃತ ರೂಪವಾಗಿತ್ತು. ದಕ್ಷಿಣ ಶೈಲಿಯಲ್ಲಿ ತನ್ನ ಕಲಾಕೌಶಲ್ಯ ಸರ್ವಸ್ವವನ್ನು ನಿಕ್ಷೇಪಿಸಲು ಕಪ್ಲಿಂಗಾಡನಿಗೆ ಸಾಧ್ಯವಾದಂತೆ ಉತ್ತರದಲ್ಲಿ ಸಾಧ್ಯವಾಗಲಿಲ್ಲ. ಅಲ್ಲಿ ಸ್ವಲ್ಪ ತಡವಾಗಿಯಾದರೂ ಈ ಹೊಸತನಗಳನ್ನು ಒಂದು ಹಂತದವರೆಗೆ ಸ್ವೀಕರಿಸಿದರು. ಭಾರವಾದ ವೇಷಭೂಷಣಗಳು, ದಪ್ಪ ಚುಟಟಿ, ವೈವಿಧ್ಯಮಯ ಮುಖವರ್ಣಿಕೆ. ಚುವನ್ನತಾಡಿ ಹಾಗೂ ಕತ್ತಿವೇಷಗಳಿಗೆ ಹಣೆ ಹಾಗೂ ಮೂಗಿನಲ್ಲಿ ಚುಟ್ಟಿಪೂ, ಚಾಮರಂ, ಕಚ್ಚಮಣಿ, ಮಹರ್ಷಿ ವೇಷಗಳಿಗೆ ನಾರದಮುಡಿ ಮೊದಲಾದುವು ಆಹಾರ್ಯ ಪರಿಷ್ಕಾರಗಳಾಗಿವೆ. ‘ಹಸ್ತ ಲಕ್ಷಣ ದೀಪಿಕಾ’ ಕೃತಿಯಲ್ಲಿ ಹೇಳಿದಂತೆ ಮುದ್ರೆಗಳನ್ನು ಕಥಕಳಿಯಲ್ಲಿ ಆರಂಭಿಸಿದವರು ಕಪ್ಲಿಂಗಾಟ್‌ ನಂಬೂದಿರಿ. ಕೊರಳಿಗೆ ಸಮ ಮುದ್ರೆ ತೋರಿಸುವ ಕಲ್ಲಡಿಕೋಡನ್‌ ರೀತಿಯ ಬದಲಿಗೆ ಮೊಣಕಾಲೆತ್ತಿ ಹೃದಯಕ್ಕೆ ಸಮ ಮುದ್ರೆ ತೋರಿಸುವ ಸಂಪ್ರದಾಯವನ್ನು ಆರಂಭಿಸಿದವರೂ ಇವರೇ. ಕಥಕಳಿಯ ಶಿಸ್ತುಗಳಿಗೆ ಸಂಬಂಧಿಸಿದಂತೆ ಕೋಟ್ಟಯಂ ತಂಬುರಾಣ್‌ ನಿರ್ದಿಷ್ಟಪಡಿಸಿದ ಸಂವಿಧಾನವನ್ನು ಅವರು ಬದಲಾಯಿಸಿದರು.
ಪ್ರಾದೇಶಿಕ ಭೇದಗಳು
ಕಪ್ಲಿಂಗಾಡನ್‌ ಸಂಪ್ರದಾಯದ ಸತ್ವವನ್ನು ಒಳಗೊಂಡಿರುವುದು ಕಥಕಳಿಯ ದಕ್ಷಿಣ ಶೈಲಿಯಾಗಿದೆ. ಧರ್ಮರಾಜ ಕಾರ್ತಿಕ ತಿರುನಾಳ, ಚಿತ್ರ ತಿರುನಾಳ್‌, ಕಪ್ಲಿಂಗಾಡ್‌ ನಂಬೂದಿರಿ ಮೊದಲಾದ ಅಂದಿನ ಕಥಕಳಿ ಆಚಾರ್ಯರಿಂದ ಈ ಪ್ರಭೇದ ಬೆಳೆಯಿತು. ಕುಣಿತ, ಆಟಗಳಿಂದ ಮುಕ್ತಿ ನೀಡಿ, ಜೀವನ ಚಕ್ರದ ಅವಸ್ಥೆಗಳನ್ನು ಅನುಕರಿಸಿ ಪ್ರತಿಫಾಲಿಸುವಂತೆ ಮಾಡಿದ ಈ ದಕ್ಷಿಣದ ಶೈಲಿ ನಳಚರಿತೆಯಂತಹ ನಾಟಕೀಯ ಕಥೆಗಳನ್ನು ಹಾಗೂ ನಳನುಣ್ಣಿಯಂತಹ ಮಹಾನ್‌ ಕಲಾವಿದರನ್ನು ಸೃಷ್ಟಿಸಿದೆ. ಈ ಪ್ರಭೇದವು ಮುಂದೆ ವಿವಿಧ ಕೇಂದ್ರಗಳಲ್ಲಿ ಪ್ರಚಾರ ಪಡೆಯಿತು.
ದಕ್ಷಿಣದ ಕಥಕಳಿ ಪ್ರೇಮಿಗಳಿಗೆ ಸುಪರಿಚಿತವಾದ ಒಂದು ಪ್ರಭೇದ ಕಿಡಙೂರುವಳಿ. ಏಟುಮಾನ್ನೂರಿನ ನಳನುಣ್ಣಿಯಿಂದ ಪರಿಷ್ಕೃತವಾದ ಕಥಕಳಿ ಪ್ರಭೇದ ಇದು.
ದಕ್ಷಿಣೋತ್ತರ ಸಂಪ್ರದಾಯಗಳಲ್ಲಿ ಮುಖವರ್ಣಿಕೆ
ಮುಖವರ್ಣಿಕೆಯಲ್ಲಿ ಎರಡು ಸಂಪ್ರದಾಯಗಳ ಮಧ್ಯೆ ಇರುವ ಅಂತರ ಈಗ ಕಡಿಮೆಯಾಗಿದೆ. ವೇಷಗಳ ಸ್ವಭಾವ ಹಾಗೂ ಪ್ರಧಾನ್ಯವನ್ನು ಹೊಂದಿಕೊಂಡು, ಚುಟ್ಟಿಯ ರಚನೆ ಹಾಗೂ ಕಣ್ಣು, ಹುಬ್ಬುಗಳ ಬರವಣಿಗೆಯಲ್ಲಿ, ತುಟಿಗಳ ಕೊನೆಯ ಬೊಟ್ಟಿನಲ್ಲಿ ಪ್ರಮಾಣ ಬದ್ಧತೆಯನ್ನು ಪಾಲಿಸಬೇಕೆಂಬ ನಿಯಮ ದಕ್ಷಿಣದ ಸಂಪ್ರದಾಯದಲ್ಲಿದೆ. ಆದರೆ ಉತ್ತರದ ಸಂಪ್ರದಾಯದಲ್ಲಿ ಇಂತಹ ಮುಖವರ್ಣಿಕೆಯಲ್ಲಿ ‘ಆದ್ಯವಸಾನಂ’ ವೇಷ ಹಾಗೂ ಕುಟ್ಟಿತರ ವೇಷಗಳನ್ನು ಬೇರ್ಪಡಿಸಲು ಸಾಧ್ಯವಿಲ್ಲದ ಸ್ಥಿತಿಯಿದೆ. ಪುರಪ್ಪಾಡಿಗೆ ವೇಷಹಾಕುವ ಪಚ್ಚೆವೇಷದವನೂ ‘ಆದ್ಯವಸಾನಂ’ ಕಥಾಪಾತ್ರದ ಪಚ್ಚೆವೇಷದವನೂ ಮುಖ ತುಂಬ ಬಣ್ಣ ಬಳಿಯುವ ರೀತಿ ದಕ್ಷಿಣ ಸಂಪ್ರದಾಯದಲ್ಲಿಲ್ಲ. ಕತ್ತಿ ವೇಷಗಳ ಬಣ್ಣಗಾರಿಕೆಯಲ್ಲಿ ಎರಡು ಕಡೆಯ ವೇಷಗಳಿಗೂ ವ್ಯತ್ಯಾಸಗಳಿವೆ. ವಡಕ್ಕನ್‌ (ಉತ್ತರ) ಕತ್ತಿವೇಷದ ಬರವಣಿಗೆಯು ಗಲ್ಲವನ್ನು ಇಳಿಸಿ, ಹುಬ್ಬಿನ ಮೇಲೆ ದಟ್ಟ ಕೆಂಪು ಬಣ್ಣ ಲೇಪಿಸಿ, ಮೂಗಿನ ಎರಡು ಬದಿಯಲ್ಲಿರುವ ಕತ್ತಿಯ ಮೊನಗೆಳನ್ನು ಕಣ್ಣಿನ ದೃಷ್ಟಿಯೆಡೆಗೆ ಎಳೆದಿರುತ್ತಾರೆ. ಇದಕ್ಕೆ ಭಿನ್ನವಾಗಿ ದಕ್ಷಿಣದ (ತೆಕ್ಕನ್‌) ಕತ್ತಿ ವೇಷವಿರುತ್ತದೆ. ತೆಕ್ಕನ್‌ ನೆಡುಂಗತ್ತಿಯು ಸಾಮಾನ್ಯವಾಗಿ ಉತ್ತರದ (ವಡಕ್ಕನ್‌) ಕುರುಂಗತ್ತಿಯಂತಿರುತ್ತದೆ.
ಚೊಲ್ಲಿಯಾಟಂ, ಇಳಗಿಯಾಟಂ ಮೊದಲಾದ ಸಂಪ್ರದಾಯಗಳಲ್ಲಿ ವ್ಯತ್ಯಾಸಗಳಿವೆ. ಉತ್ತರದ ಶೈಲಿಯಲ್ಲಿ ತಗ್ಗಿದ ಸ್ವರದ ಚೊಲ್ಲಿಯಾಟವು ಅಭ್ಯಾಸ ಮಾಡುವಾಗ ಇಂತಹ ರೀತಿಯನ್ನು ದಕ್ಷಿಣದ ಶೈಲಿಯಲ್ಲಿ ಬಳಸುವುದಿಲ್ಲ. ತಗ್ಗಿದ ಸ್ವರವು ಕಥೆಯ ನಾಟಕೀಯತೆ ಹಾಗೂ ಗತಿಗೆ ಭಂಗವುಂಟುಮಾಡುವುದೆಂದು ದಕ್ಷಿಣದ ಶೈಲಿಯ ತಿಳುವಳಿಕೆಯಾಗಿದೆ.
ದಕ್ಷಿಣ ನಾಡಿನ ಕಪ್ಲಿಂಗಾಟ್‌ ಸಂಪ್ರದಾಯ ಹಾಗೂ ಉತ್ತರದ ಕಲ್ಲುವಳಿ ಶೈಲಿಯ ಮಧ್ಯೆ ಇರುವ ಅಂತರ ಇತ್ತೀಚೆಗೆ ಕ್ರಮೇಣ ಕಡಿಮೆಯಾಗುತ್ತಿದೆ. ಸೀಮಾ ರೇಖೆಗಳನ್ನು ಉಲ್ಲಂಘಿಸಿ ಕಥಕಳಿಯನ್ನು ಏಕೀಕರಿಸಲು ಮೊದಲು ರಂಗಕ್ಕಿಳಿದವರು ಹಾಡುಗಾರರು ಮತ್ತು ಹಿಮ್ಮೇಳದವರು. ದಕ್ಷಿಣ ಹಾಗೂ ಉತ್ತರದ ಶೈಲಿಯಲ್ಲಿ ಒಂದೇ ರೀತಿ ಪ್ರಸಿದ್ಧರಾದ ಕಲಾವಿದರು ಹಿಂದೆ ಇದ್ದರು. ದಕ್ಷಿಣೋತ್ತರ ಸಂಪ್ರದಾಯಗಳನ್ನು ಒಳಗೊಂಡು ಸಮಗ್ರ ಕಥಕಳಿ ಸಂಪ್ರದಾಯವನ್ನು ಬೆಳೆಸಿದ ಹಿರಿಮೆ ಈ ಎಲ್ಲ ಕಲಾವಿದರಿಗೆ ಸಲ್ಲಬೇಕು.
ಹೀಗೆ ಕಥಕಳಿ ಅನೇಕ ಕಲಾವಿದರ ಶ್ರಮದಿಂದ ವಿಭಿನ್ನ ಪ್ರಾದೇಶಿಕ ಶೈಲಿಗಳಾಗಿ ರೂಪುಗೊಂಡು ಕಾಲದಿಂದ ಕಾಲಕ್ಕೆ ಬೆಳೆದು ಬಂದಿದೆ. ಇಂದು ಬಾಹ್ಯನೋಟಕ್ಕೆ ಕಥಕಳಿ ಏಕಶೈಲಿಯ ಕಲೆಯಾಗಿ ಕಾಣಿಸಬಹುದು. ಆದರೆ ಅದರ ಆಂತರ್ಯದಲ್ಲಿ ಇರುವ ಶೈಲಿಗಳ ಭೇದ ತಜ್ಞರಿಗೆ ಮಾತ್ರ ಗೋಚರಿಸುವುದು. ಈ ಸ್ಥೂಲ ಇತಿಹಾಸದಲ್ಲಿ ಕಥಕಳಿಯು ರೂಪುಗೊಂಡು ಬೆಳೆದುಬಂದ ಬಗೆಯನ್ನು ಹಾಗೂ ಅದಕ್ಕಾಗಿ ಶ್ರಮಿಸಿದ ಪ್ರಮುಖ ವಿದ್ವಾಂಸರ ಕೊಡುಗೆಗಳನ್ನು ಕಂಡುಕೊಳ್ಳಬಹುದು.
ಉಪಸಂಹಾರ
ಕೇರಳ ಕಲಾ ಮಂಡಲದ ಮೂಲಕ ಕಥಕಳಿ ಇಂದು ಜಗತ್ಪ್ರಸಿದ್ಧ ಕಲೆಯಾಗಿ ರೂಪು ಪಡೆದಿದೆ. ವಿವಿಧ ಮಾಧ್ಯಮಗಳ ಮೂಲಕ ಕಥಕಳಿ ಹಿಂದೆಂದಿಗಿಂತ ಹೆಚ್ಚು ಜನಪ್ರಿಯವಾಗಿದೆ. ಪಾರಂಪರಿಕವಾಗಿ ಆಶ್ರಯದಾತರಾಗಿದ್ದ ರಾಜ ಮನೆತನದವರು ಮತ್ತು ಶ್ರೀಮಂತ ಜಮೀನ್ದಾರರುಗಳಿಂದ ಬಿಡುಗಡೆ ಪಡೆದು ಮುಕ್ತವಾಗಿದೆ. ದೇಶ ವಿದೇಶಗಳ ಜನ ಬಂದು ಕಲಿಯುವಂತಾಗಿದೆ. ಪೌರಾಣಿಕ ಕಥಾನಕಗಳಲ್ಲದೆ ‘ಮಗ್ದಲದ ಮರಿಯಳು’ ಮೊದಲಾದ ಕಥಾನಕಗಳು ಕಥಕಳಿಯ ಮೂಲಕ ಪ್ರದರ್ಶನ ಕಂಡಿವೆ. ಮಹಿಳೆಯರೂ ಕಥಕಳಿಯ ಕಲಾವಿದರಾಗಿ ಹೊರಹೊಮ್ಮಿದ್ದಾರೆ. ಕಾಲಮಿತಿಯ ಪ್ರದರ್ಶನಗಳ ಮೂಲಕ ಆಸಕ್ತರಾಗಿ ಅಗತ್ಯವೆನಿಸಿದಾಗ ಲಭ್ಯವಾಗುವ ಕಲೆಯಾಗಿ ಕಥಕಳಿ ಪ್ರಸಿದ್ಧಿ ಪಡೆದಿದೆ. ನಿರ್ದಿಷ್ಟ ವಿದ್ವಜ್ಜನರ ಮುಂದೆ ಪ್ರದರ್ಶನಗೊಳ್ಳುವ ಪ್ರಬುದ್ಧ ಮಲಯಾಳಂ ಕಲೆಯಾಗಿ ತನ್ನ ಅಸ್ಮಿತೆಯನ್ನು ಉಳಿಸಿಕೊಳ್ಳುವಲ್ಲಿ ಯಶಸ್ವಿಯಾಗಿದೆ.
ಕಥಕಳಿಯ ಹುಟ್ಟು ಹಾಗೂ ಬೆಳವಣಿಗೆಯ ಇತಿಹಾಸವನ್ನು ಕುರಿತಂತೆ ವಿದ್ವಾಂಸರನೇಕರು ಮಲಯಾಳಂನಲ್ಲಿ ಬರೆದಿದ್ದಾರೆ. ಕಥಕಳಿಯ ಹಿನ್ನೆಲೆ ಹಾಗೂ ಪರಿಚಯಾತ್ಮಕವಾದ ಮಾಹಿತಿಗಳನ್ನು ಆ ಬರೆಹಗಳ ಆಧಾರದಿಂದ ಪ್ರಸ್ತುತ ಕೃತಿಯಲ್ಲಿ ಕ್ರೋಡೀಕರಿಸಿದೆ.
ಕಥಕಳಿಗೂ ತೆಂಕುತಿಟ್ಟು ಯಕ್ಷಗಾನಕ್ಕೂ ಅನೇಕ ವಿಷಯಗಳಲ್ಲಿ ಸಾಮ್ಯವಿದೆ. ಕಥಕಳಿಯಂತೆ ಯಕ್ಷಗಾನವು ಸಂಕೀರ್ಣ ಕಲೆಯೇ ಹೌದು. ಆದರೆ ಕಥಕಳಿಯನ್ನು ಒಂದು ನಿರ್ದಿಷ್ಟ ಉದ್ದೇಶಕ್ಕಾಗಿ ಅನೇಕ ಪ್ರತಿಭಾವಂತ ಕಲಾವಿದರು, ವಿದ್ವಾಂಶರು ಪ್ರಯತ್ನಪೂರ್ವಕವಾಗಿ ರೂಪಿಸಿದ್ದಾರೆ. ಪ್ರೌಢರಾದ ವಿದ್ವಾಂಸರಿಗೆ ಮಾತ್ರ ಅರ್ಥವಾಗುವ ಈ ಕಲೆ ತನ್ನ ಸರ್ವಾಂಗಗಳಲ್ಲಿಯೂ ವಿದ್ವತ್ತಿನ ಸ್ಪರ್ಶವನ್ನು ಬಳಸಿಕೊಂಡಿದೆ. ಯಕ್ಷಗಾನವಾದರೊ ಅನಕ್ಷರಸ್ಥರಾದ ಪ್ರತಿಭಾವಂತ ಕಲಾವಿದರು ರೂಪಿಸಿ ಅನಕ್ಷರಸ್ಥ ಪ್ರೇಕ್ಷಕರ ಮನರಂಜನೆಗಷ್ಟೇ ಸೀಮಿತವಾಗಿ ಉಳಿಯಿತು. ಕಥಕಳಿಯಂತಹ ಕಲೆಯು ಬೆಳೆದು ಜಾಗತಿಕ ಮಟ್ಟದಲ್ಲಿಯೂ ಪ್ರಸಿದ್ಧಿಯನ್ನು ಪಡೆಯಲು ವಿದ್ವಾಂಸರ ಶ್ರಮವೇ ಕಾರಣ. ಕಥಕಳಿಯನ್ನು ಒಂದು ನಾಡಿನ ಪ್ರಾತಿನಿಧಿಕ ಕಲೆಯಾಗಿ ರೂಪಿಸುವ ಕಾಳಜಿಯೂ ಇದರ ಹಿಂದಿತ್ತು. ಯಕ್ಷಗಾನದಂತಹ ಕಲೆಗಳಿಗೆ ಆ ತೆರನ ವಿದ್ವತ್‌ಸ್ಪರ್ಶ ಸಾಧ್ಯವಾಗಿಲ್ಲ. ಕೋಟ ಶಿವರಾಮ ಕಾರಂತರ ಶ್ರಮ ನಮ್ಮ ಮುಂದಿದ್ದರೂ ಯಕ್ಷಗಾನವನ್ನು ಸಮಗ್ರ ಕರ್ನಾಟಕದ ಕಲೆಯಾಗಿಸುವ ನೆಲೆಯಲ್ಲಿ ಪ್ರಯತ್ನಗಳು ಆಗಲಿಲ್ಲ. ಕರ್ನಾಟಕದ ಎಲ್ಲಾ ಯಕ್ಷಗಾನ ಪ್ರಭೇದಗಳ ಗುಣಾತ್ಮಕ ಅಂಶಗಳನ್ನು ಕ್ರೋಡೀಕರಿಸಿ ಸಮಗ್ರವಾದ ಯಕ್ಷಗಾನ ರಂಗಭೂಮಿಯನ್ನು ಬೆಳೆಸುವ ಕಡೆಗೆ ಪ್ರಯತ್ನಗಳು ನಡೆದರೆ ಕಥಕಳಿಯಂತಹ ಕಲೆ ಸಾಧಿಸಿದ ಔನ್ನತ್ಯವನ್ನು ಯಕ್ಷಗಾನವೂ ಸಾಧಿಸಬಹುದಾಗಿದೆ.

